
 Редакциялъул  рахъалдасан

«Гьудуллъи» журналалъул гьаб номер цогияздаса цодагьаб батIияб 
буго. Гьалде жанире рачун руго халкъиял кIалзул асаразул киналго 
тайпаби.

Халкъиял асаразул тIахьал гIезегIанго рахъана магIарул мацIалда 
церегIан соназда. РукIана шигIриял асаразулги маргьабазулги, кицабигун 
абиязулги хасал тIахьал. Амма жеги букIинчIо киналго тайпаби 
дандеросараб тIехь. Нижеда лъикIаблъун бихьана, журналалъул ругел 
ресазда рекъон, фольклоралъул киналго тайпабазул дагьа-макъалниги 
асарал данде росизе.

Абизе кIоларо, нижеца тIаса рищарал асарал бищун лъикIал 
ругилан. Нус-нус соназ гIелаз гIелазухъе кьолаго нилъехъе щвараб гьеб 
хазинаялда гьоркьоса хасгьабун гьал лъикIал, гьал цоял загIипал ругилан 
гIорхъичIвай гьабизе захIматаб жо буго. 

Кин букIаниги, божарал руго, гьаб журнал кодобе босарал, гьаб 
журнал цIаларал гIадамазда цо къадаралданиги цебе чIелин умумуз 
нилъее тараб кIалзул хазинаялъул бечелъи. Хасго гьелъул кIвар букIина 
нилъер школазул цIалдохъабазеги учительзабазеги, гьединго халкъиял 
асараздехун ракIазул цIайи бугел цогидал гIадамазеги.

Гьанибго рехсон телин, журналалъул гьаб номер хIадур гьабулаго 
нижеца пайда босарал тIахьал:

1. Зайирбег ГIалихановас данде гьабун 1963 соналда къватIибе 
биччараб магIарулазул кицабигун абиязул ва бицанкIабазул тIехь; 

2.  Дагъучпедгизалъ 1974 соналда басмаялде бахъараб «Хочбар»;
3. Дагъистаналъул тарихалъул мацIазул ва литератураялъул 
институталъ 1975 соналда бахъараб «Аваразул халкъияб 

лирика»;
4.  Дагъучпедгизалъ 1990 соналда къватIибе биччараб 
    «МагIарулазул халкъиял маргьаби»;
5.  С.ХIайбулаевасги М.-К.Гьиматовасги данде гьабун 2001 
     соналда бахъараб «МагIарулазул  халкъиял кучIдул»;
6.  2007 соналда къватIибе  биччараб ХI.МухIамадсалихIовасул 
     «МагIарулазул гьари-рахьиял ва хьамиял».

ЯСАЗЕ  АХIУЛЕЛ

* * *
Вай, дур дада чIахъаяй
Дардаманалъул гагу.
Дадал васал чIахъаяй
Хайдакъалъул багIаргIеч.
Бакъда хIотолъ букIунеб
Бакъан берцинаб мокъокъ,

 КинидахъкучIдул

ХIорлъуданиб букIунеб
Мукъур сурмияб микки.
Берал руго берцинал,
Щиб кьуниги кьоларел,
Кьунсрул руго гьайбатал,
Азар гIиял багьаял.

* * *
БагIаргьоло чIамаяй,
ЧIегIергьоло бекаяй,
ГIодоб чIабар чIабтIилай,
ЧIалу-рахи гIарцулай.
Дур рукъалъул къадада
Къого сурахIи баяй,

Гьелъулги хьибилалда
АнцIго гъадаро баяй.
БатIи-батIияб тIогьол
ТIутIун гьаюрай гIадай,
Берци-берцинаб харил
Херхун гьаюрай гIадай.

                     * * *
Берциналъа хъамурай,
ХъахIмаккалъа йищарай,
Йищун къватIий йосарай,
КъватIаздаго нур барай.
         
                     * * *
Эбелалъе йокьулей
Ракьа гьечIеб чамасдак,
Адаязе хирияй
Ххам борцунеб гIарцул натI.

* * *
Вай, нижер берцинай,
Нижер берцинай,
Квасул нухи гIадай
Нижер берцинай.

Вай, нижер чIухIарай,
Нижер чIухIарай,
Квасквасул цер гIадай
Нижер чIухIарай.

* * * 
ХIанчIи чIирчIидилалде,
ЧIарал хурий яхарай.
ЧIороло борчIилалде,
Балъда нахъа кIусарай.

Берцинал къачIалелде,
Къолое хур лъилъарай.
БагIарбакъ баккилалде,
Бахъун балъгун ятарай. 

* * *
Берал цIудулай,
ХIатIал мокъокъилай,
Бакъан хIанчIилай,
Къадру тIавусилай,
Васал сородулей,
Ясал ццидахуней,
ХIалтIуде регIи бугей,
ГIолилазул дагIба ккарай,
Кьерилазул кьал бергьарай.

* * *
Огь, берцинай, берцинай,
БецичIого ссан тарай,
Огь, чIухIарай, чIухIарай,
ЧIарачIого хур тарай.

ГIанкIабазе тIи барай,
ТIутIаца рахь чIикIарай,
Гванз куйдузе хер барай,
Хухазе накку барай.

* * *
Берал руго чалухал,
Чу кьуниги, кьоларел.
Кьунсрул руго берцинал,
Азар гIиял багьаял.

* * *
ХIан къотIулей ятайги,
КъанцI гьабулей ятайги,
Къоло щуго куй хъураб
Кванил рокъой ятайги.

  ВАСАЗЕ  АХIУЛЕЛ

* * *
ГьоцIо кIутIун, кIал гъурав,
ЦIибил кIутIун, бер гъурав,
Рачлихъ чакар гIадинав,
Чвантиниб гIарац гIадав,
Охол ролъул хинкI гIадав,
Хасел ролъул чед гIадав,
Кьурулъ милъиршо гIадав,
Якъаралъуб квенги – мун;
Къечаралъуб лъимги – мун.   

* * *
Тушбабазда речIчIулеб
ЧIорбутIлъундай вахъина,
ЧIухIдаего хьвадулев
Хъергъулъундай  лъугьина.
Дандиялги хадур тун,

КIанцIунгодай ина мун,
Цере ругел нахъа тун,
Векерундай мун ина, – 
Дунял сверун вуссунев,
Бабал сурмияб микки.

* * *
КIанцIун чоде вахарав,
ЧIухIун ярагъ борчарав,
Бехе унеб хехаб гIор
Жанив кIанцIун бахарав.

Харилъ бугеб аздагьо
КIихIи къотIун рехарав,
Лъабнухида хъала бан,
Тушбабигун вагъарав.

* * *
Ярагъ чаран, чу гьалаг,
Чвархъан вегьила тIаде.
Чу гьалагав багьадур
РещтIина эбелалда.

Ярагъалъул чвархъухъе
ЧагIи нахъ балагьарав,
Чодул малал тIваркъухъе
ТIуркIун эбел йорчIарав.

* * *
БацIида кIалдиса
ЦIигьан бахъарав,
ЦIиркъида бадиса
МагIу бикъарав,
Борхьил чохьонисан
Чол нух бахъарав,

Чабхъада гьунарал
ГIемер росарав,
Дурго эбелалда
Чилъун вихьаги,
Чияр эбелалда
Дурц гIун вихьаги.

* * *
Мунгун гIолилаца 
Чу кьолозегIан
Чода бараб гIетIалъ
БеркIал чурайги!

Мунгун дандияца
Ярагъ базегIан,
Инсул азбаралда
Чу басандайги!

* * *
МутагIиллъун вукIине
ГIандивеги витIила,
ГIалимчилъун вахъине

МелъелтIеги витIила.
ТIахьазул хулжалги цIун
ВачIина эбелалде.

* * *
Мунгун гIолилалъе,
ГIелбащадалъе
ГIарцул гвагьар бараб
ГьитIинаб канлъи.
ГIолилал васазе,
Гьудулзабазе

Гьавагун квачI балеб
Гогьаб барти чу.
Меседил чолода
Чуги базабун,
Чабхъаца рачIаги
Дуца тушбаби.

* * *
Инсул кьагIазда цеве
Кьурдулаго ватаги.
Кьолбол васазда цеве
Векерухъе вачIаги.
Эхеб унеб хехаб гIор

Хапун чое рекIаги.
Чол кьолокь бахъунеб хIур
Гьаваялда бетаги.
Харилъе квешаб борохь
Чол цIалае хьвагIаги.

* * *
Эгъе хъахIаб чу рекIун,
Чвархъиялда вачIаяв.
Чол багьаяб кьили лъун,
Дваргъиялда вачIаяв.

Нодо хъахIаб ци чIваяв,
Ца гIебаб хъабан чIваяв,
ХъахIилаб ралъадалда
БагIараб цIа бакаяв.

* * *
БагIаргIечул рохьоре
Чанги нухал гьарила.
Чан толарев мун дирги

Чанадизе хьвадила,
Харда кьегIер гIадинан,
Васандизе лъугьина.

* * *
Гьабилесеб тарав,
Телеб гьабурав,
МалъичIеб босарав,
КьечIеб кванарав,
Тамахьо цIалаго,
Гурде бухIарав,
Гьабураб-бахъараб
Хъабхъил цIурачед.

* * *
Мунги дунги – кIиялго,
КIитIикIатIар – лъабалго,
Лъебел ГIали – ункъалго,
ГIалил хIама – щуялго,
ШайхмухIамад – анлъалго
Рилълъа цадахъ ахикье,
Ахбазан бакIаризе.

                     * * *
Маргьа, маргьа цикIулди,
Царал гIундул кIичIулди,
КIиго ГIали вагъулди,
ГIалил лъимал гъулгъуди,
ГъологIучIал квалквади,
Кив вукIарав, кIалберцин?

* * *
Гьадаб балагьуда тIегь буго,
ТIогьиб маххул хеч буго,
Аххада гьабал руго,
Гьабахъ гIадамал руго,
ГIадамахъ кини буго,
Кини цIун багIар буго,
БагIар гIуруца ана,
ГIурул кету лъабчIвана,
Лъарал кету ункъчIвана,
Ункъо букIараб чогьен
ЧехьатIаде рехана.

* * *
ВукIанила КIартилав,
КIанцIанила нохъоде,
Беканила квегIаб бох,
КватIанила рокъове,
Вуханила кIодоца,
КIатIанила инсуца.

 Расандизе   рикIкIунел

* * *
Чаландарил динг, динг,
Дун вуссана, ва ясал.
Росе хъуби, речIчIе гIачи,
ГIорцIун ругин жакъа гьал.
Чаландарил динг, динг,
Дие пос гIемерлъаги,
ГIачи нужер цIикIкIаги,
ЦIу-цIун хъуби нахъе росе,
Ва ясал!

* * *
Азалидул зангал ругел, дир гIанкIил,
Заит кунал къунщби ругел дир гIанкIил,
МегIер цIурал гIиял ругел дир гIанкIил,
ГIалах цIурал чуял ругел дир гIанкIил,
Чода цIакъал вассал ругел дир гIанкIил,
Васахъ лъикIал цIалал ругел дир гIанкIил,
ЦIоров цIакъав эмен вугев дир гIанкIил,
Гъасда цIакъай эбел йигей дир гIанкIил.

* * *
Беке-бекерун цер ана.
Царада нус батана.
Нус Бичасе кьуна.
Бичас гIала кьуна.
ГIала къеда бухьана.
Къеца хIуби кьуна,
ХIуби цIадаб лъуна.
ЦIеца тIурччи кьуна.

ТIурччи лъарае бана.
Лъараца цIам кьуна.
ЦIам гъвалие бана.
Гъвалица тIатIи кьуна,
Бежизейин цIеда лъуна,
ЦIороезейин рагьда лъуна,
Къвагъан бачIун, гъадица
КIутIун босун анила.

* * *
Аб кIкIал, доб кIкIал,
ГIачи кIкIал, чума кIкIал,
НакIкIилъар, лъабгIин,
ГIани хух, цIцIани хух,
ЦIор бихьараб бахьинхIинчI,
Бихьулареб гъвала хIинчI,
НикIваязул гьел-гьел,
Гьалбадерил чу-чу,
ЧотIа рекIун ГIалисканди,
ГIартинире мусудул,
Сивунире бахIарзал,
ХIоринире къуркъби,
Къадалъе борхьал.

*  *  *
ЧагIазухъ бугIа буго,
БугIа лъарае бана,
Лъарацаги цIам кьуна,
ЦIамги гIакдае бана,
ГIакдаца бече кьуна,
Бачица бурутI кьуна,
БуртIица тIатIи кьуна,
Бежизеян цIеда лъуна,
ЦIорозеян горда лъуна, 
БачIун Уртил катица,
Хъамун ана жиндийго,
Хадуб араб ХIерендо,
ХIатIул кIал цIун бачIана.

                 *  *  *
Гьаб магIарда тIегь буго,
ТIогьиб маххул хеч буго,
Ахада гьабал руго,
Гьабихъ гIадамал руго,
ГIадамахъ гени буго,
Гени багIар гьабула,
БагIар гIобил гьабула,
ГIер меседил гьабула,
Яс куракул гьаюла,
Кету нахул гьабула,
Махх чарамул гьабула,
Чу магIарда гьабула,
ГIала хьонда гьабула,
Хьиндахъ цIибил гьабула,
ЦIолбол кету гьабула,
Катил гIундул гьарула,
ГIондокьил рачIчI гьабула.

* * *
Кваналеб гьудгьуд букIанила, парапалеб тIамах букIанила,
–  Дир кIал бацIцIине бачIа, тIамах! – ан ахIанила гьудгьудалъ.
БачIинарин ахIанила тIанхица.
–  ТIамах квине бачIа, бурутI! – ан ахIанила .
БачIинарин ахIанила буртIица.
–  БурутI чIвазе бачIа, бацI! – ан ахIанила.
БачIинарин ахIанила бацIица.
–  БацI чIвазе бачIа, гьой! – ан ахIанила.
БачIинарин ахIанила гьойца.
–  Гьой чIвазе вачIа, вехь! –  ан ахIанила.
ВачIинарин ахIанила вехьас.
–  Вехьасул къвачIа букъизе бачIа, гIункIкI! – ан ахIанила.
БачIинарин ахIанила гIонкIкIоца.
–  ГIункIкI чIвазе бачIа, коту! – ян ахIанила.
Бекерун бачIанила кету.
Кету гIонкIкIода речIчIанила.
ГIункIкI къвачIида речIчIанила.
КъвачIа вехьасда речIчIанила.
Вехь гьойда речIчIанила.
Гьой бацIида речIчIанила.
БацI буртIида речIчIанила.
БурутI тIанхида речIчIанила.
ТIамахги гьудгьудалда кIалдибе кIанцIун анила.

 * * *
–  Ворея цо? – Цо росдал бетIер мун.
–  Ворея кIиго? – КIиго бералда канлъи лъикI бихьула.
–  Ворея лъабго? – Лъабго бохил бакIида вукIине лъикI.
–  Ворея ункъо? – Ункъо бохил юргъачода лъикI.
–  Ворея щуго? – Щуго гвангъараб цIваялъ канлъи лъикI кьола.
–  Ворея анлъго? – Анлъго оц бараб мехалъ, кутан лъикI хIалтIула.
–  Ворея анкьго? – Анкьго вас годекIанив вугони, рагIи лъикI букIуна.

* * *
–  Мун кибе, гъеду?
–  Керен чIван оц босизе.
–  Оц щибизе, гъеду?
–  Рохьобе бачине.
–  Рохьобе щибизе?
–  Рахал раччизе.
–  Рахал щибизе?
–  Рукъзал гьаризе.

–  Рукъзал щибизе?
–  ЧIужу ячине.
–  ЧIужу щибизе?
–  Лъимал гьаризе.
–  Лъимал щибизе?
–  Кодобе тIохол къайи кьун, 
Бакъалда жоялда цере тезе.

 Цоцазда  гьикъулел

* * *
Баги, баги чвахун цIад,
Чабхилъан ицц баккизе.
Чвахаги тIохда гонгал,
Гьалида мочу базе.

Баги, баги чвахун цIад,
Чахъабазул хIал хьезе,
Чвахаги тIохда гонгал,
ЦIцIаназул мугъ бекизе.

* * *
ЛъаргIисахун цIал бачIун,
ЦIоросахун накIкI бачIун,
Баги нилъей чвахун цIад,
Чахъабазул хIал хьезе,
Чвахаги тIохил гонгал,
ЦIцIаназул мугъ бекизе.

 * * *
ХIалхъубасул кIал,
КIариласул бер,
Лъадад чурайги,
ЦIадуд бухIайги,
Босе, Аллагь, гьаб
Дир лъимадул
Чорхолъ бугеб унти!

* * *
БихьарабгIан цIилъайги,
ЦIилъарабгIан канлъайги,
Аллагьасул баркаман,
Аварагасул бакъул нур!
Байги, кIодо, чвахунцIад,
Чвахайги, кIодо, гонгал,
Хвайги, кIодо, оцхIутIал,

ГIурчичнхер бакъван бугин.
ГурхIа, кIодо, нижеда,
Нижер рухI бахъиялда,
ГIисинал бесдалазда,
МацI лъалареб боцIуда,
ХIетI лъалареб лъимада!
Байги, кIодо, байги цIад.

* * *
ГIиялъ куйдул чIахIалъайги,
ЧIалда мохмох бицалъайги,
ХIайваналги гIемерлъайги,

ГIалах– мегIер бечелъайги,
Лъимал– хъизан гIемерлъайги,
ГIисиналги чIахIалъаги,
ЧIахIиязе сахлъи кьеги!

* * *
БачIинги гьарзалъайги,
ТIощелги гIемерлъайги,
Ракь гIадин ролъ чвахайги,
ЧвахунцIад гIемер байги!

 ГIадатазда  хурхарал  кучIдул

* * *
Цо си буго, дир эбел, 
Нижер росдал тIарада
Жиндир бетIер меседил,
Жиндир кьучI жавгьаралъул.
Гьеб сида жаний йиго
ЦIакъ берцинай меседо,
Рос гьечIолъи гурони
Жинда багьана гьечIей.
ГIадамазул къоролал
ХIилла бугел рукIуна,
ГьечIебищ, эбел, дурги
Долъий гьабизе хIилла?
Дий Меседо йокьула,
Меседой дун вокьула,
Амма дой цогидасе 
Кьезейилан рагIула.
Васас гьабураб амру
ТIубазабизейилан
Къоролай гIедегIана
Гьадай Меседол кIалтIе.
–  Егарайищ, Меседо,
Кьижарайищ, хIурулгIин?
–  Егизеги егичIо,
Кьижизеги кьижичIо,
Щиб гьабизе, къороллай,
Дун къваригIарай дуе?
–  Яхъа, яхъа, меседо,
Къаси дилъуй рилълъинин,
Базаралде унезухъ
ГIарац битIун букIана,
Гьез бачIун буго дие
Гурдеялъе лъикIаб ххам.
Гьеб лъутIизе, букъизе,
КъваригIун йиго мун дий.
–  Мете-метер лъутIила,
Мете-метер букъила.
–  Мете-метер лъутIизе,
Мете-метер букъизе

ТIасияб авалада
Хун рагIула нуцалчи.
Къоролалъул рагIаби
Уйин ккарай Меседо
Тирщун тIаде яхъана,
Гьелда хадуй йилълъана.
Цее-цее Меседо,
Хаду-хадуй къоролай,
Гьенисан рилълъун щвана
Къоролалъул бакIалде.
ЦIа бакизе канилан
Квалквадана къороролай, – 
Квер къотIаяв цIогьорас
Бикъун буго каннахIехь.
Чирахъалъе нахилан
Сверсведана къоролай, – 
Чехь бихъаяб катица
Кванан буго нахучед.
Тирщун тIадеги яхъун
ТIамуна кIиго бусен.
–  Щай тIамулеб, къоролай,
Дуца кIиябго бусен?
Цо бусада регила,
Цо бусада кьижила.
–  Воре-воре, Меседо,
ГIантал харбал рицунге:
Гьаб араб рузман къоялъ
Арай дун дибирасде –
Регулел тIахьал руго,
Рицунел харбал руго:
Къоролайгун Меседо
Цо бусада регани,
Мунагь кIудияб бугин,
ХIакъ кIудияб батулин.
–  Царгъида нахъа бугеб
Хъваш-хъваши щиб, къоролай?
–  Зарар гурел жал ругин,
Кутул-гIункIкIал ратилин…

 Махсародул  кучIдул

* * *

Вас:
БецI къваридал къватIазда
Къвакан мун данде чIвани,
Гьай бихьила, берцинай,
Щиб дуй гьабулебали.

Яс:
БецI къваридал къватIазда
Къвакан мун данде чIвани,
ГIисин чIинхил сиги бан,
Сида тIаде яхина.

Вас:
ГIисин чIинхил сиги бан,
Сида тIаде яхани,
Сум – гIучIазул мали чIван   
Хадув дунги вахина.

Яс:
Сум – гIучIазул мали чIван
Хадув мун ваханани,
ХIатIал багIар тIинчI – мокъокъ
Бакълъабазде боржина.

Вас:
ХIатIал багIар тIинчI – мокъокъ
Бакълъабазде боржани,
Мокъокъ кколеб къвекIаб цIум
Хадув дунги воржина.

Яс:
Мокъокъ кколеб къвекIаб цIум
Хадув мунги воржани,
Куркьбал хъахIаб хъахIмикки
Къаябазде свердила.

Вас:
Куркьбал хъахIаб хъахIмикки
Къаябазде сверани,
Кьурабго талихIилан
Танкан рокъой ячина.

Яс:
Кьурабго талихIилан
Танкан рокъой ячани,
Хъварабго къадарилан
Къвал дудаги жемила.

* * *
–  Базаралда сверсведун
Свакарал дир махIаби
Цо свак буссинабизе
Виччай, гьудул, жаниве.
Шамахалде балагьун 
Макьихарал дир берал
Макьу хьвегIан кьижизе
Рагье, гьудул, гьаб нуцIа.
–  Базаралда сверсведун
Свакарал дур махIаби,
Эбел бечедай йигин,
Нахуца чурун вега.
Шамахалде балагьун
Макьихарарал дур берал,
Лъади берцинай йигин,

                                     Къвал бан вега, хазина.

                          * * *
Биун лажбар тIураб чIарбида тела,
ЧIулби меседилаб рагъидаса яс,
Мунго кьаралъизе кьегIерги хъвела,
Кьер-гьан бацIцIалъизе дарай ретIина.

    * * *
Мун лъикIай ятани, лъикIав инсул яс,
ЛъикIалазда аскIой гIодой тун хьихьла.
Мун квешай ятани, вацал чIахъаяй,
ЯчIарабго нухалъ рокъое йитIла.

   * * * 
Базарул ххамида хатI меседилав
Мамадада вугев дур васал хьихьде.
Хулжиниб гIарцуде мугьру батIияв
Бабал вацгIал вугев дуе вокьани.

    * * *
Нижер бахIарасул эмен чIахъаги,
Васасе рукIине кIалгIаби рарав.
Нижер бахIаралъул эбел чIахъаги,
КIалгIаби къачIазе къайи гьабурай.

   * * *
Вай, нижер бахIарав, нижер бахIарав,
Билил гъансинибе гъурараб чакар.
Вай, нижер бахIарай, нижер бахIарай,
Нодо маргъалулай, гъал меседилай.

    * * *
Нижер бахIаралда хIур хъвалебилан,
ХIавадул гъветI буго тIаде гьерщелеб.
БахIаралъул хIатIда хIарщ хъвалебилан,
ТIанса-салмаг буго гIодоб тIибитIун.

    * * *
ЯчIиней рагIула нижер бахIарай,
Меседил квераца кавуги рагьун.
БахIаралъул агьлу бачIинеб буго,
БагIар чиниялъул чол гьокоги цIун.

 Бертадул  кучIдул 

            * * *
МугIрул чIван бачIунеб чIор багIараб цер,
ЧIвала каранда квер, куна гьинал ракI.
Щобал ккун бачIунеб чIегIераб нухъа,
Кьунсрулъ гьава гьабун гьекъола берал.

            * * *
Дир ургьиб гьинал ракI гьалулеб бугин,
Васав, дур кин бугеб керемалъул хIал?
Дир чIегIерал берал чвахулел ругин,
Дуе щиб къварилъи, щай кIалъаларев?

                               * * *
Дур чIегIераб чоца накаби чIваяв,
Накабийищ чIвалел дур эбелалъе?
Чараб гормендоялъ габур бухьаяв,
Бахъун рухIищ кьелеб дур кьибилалъе?
                 
            * * *
Борхатаб магIарда цо гъветI рагIула
Рокьуца хваразе загьрулъун бижун.
Гъваридаб кIкIалахъе зумзум иццул лъим
ГIищкъу бергьаразе балагьлъун баккун.

            * * *
ГIадамазул гIадаб чIалтIараб гуреб,
Чи вихьун гьабула гьиналъул рокьи.
Чия-чияр гIадаб саяхъаб гуреб,
Сабураб букIуна берзул балагьи.

            * * *
ГIолохъанчи хвани, гIодулин ясал,
Дунгоги угьдула гьудул хисани.
Хабалъ рукъаразухъ къварилъула халкъ,
Дунин къварилъула, къотIи биххани.

            * * *
Рокьийила, гьудул, дуе бокьулеб? –
Дицаги гьабилин гIисинккун рокьи.
Балайила, гьудул, дуе хирияб? –
Дунги  балагьила дуда бадие.

 Ункъмухъил   кучIдул

         * * *
Рокьи ккаралщинал кьвагьулел ани,
Гендерил кьурулъун дун кьвагьилаан.
Балай бергьанщинал херлъулел ани,
Херазулги эбел дун яхъинаан.

                            * * *
Борхатаб магIарде гIазу бан гьечIин,
ГIадада дир керен киндай цIоролеб?
Гъваридаб кIкIалахъе цIер биун бугин,
ЦIорораб дир керен кин хинлъулареб?

                            * * *
Ихдал кьибил кварай кьегIер гIадай дун,
КьечIони гьаб дунял кинан босулеб?
Кьиндал кIалцIи квараб барти гIадай дун,
БихьичIони канлъухъ кин балагьулей?

                              * * *
Кинан аниги щиб бахIараб гIумру
Дуда берчIвалареб чIунтараб росулъ.
ЧIобого кьуниги, бакьан гуро дий
Гьудул вихьуларел хьиндал кIкIалаби.

                             * * * 
Хариде щуб гIадин щущан дунги тун
Щолищ дуда макьу, вокьарав гьудул?
Кьалул бусен тIамун кьурулъ гIодов чIун
ГIакълу биххарай дир хал гьабиларищ?

                             * * *
ХъахIилаб зодихъе моцIги холелъул,
Хваниги кIваричIо бицараб рагIи.
ЧIегIераб ракьалда лъезе ругелъул,
Лъуни щиб, хазина, гьечIел бугьтаби.

                             * * *
Борхатаб кьурулъе кьоялги лъоге,
Дурго кьолболъ вукIа, кьурараб месед.
Кьолареб бакIалде чиги витIуге,
Дурго къадру цIуне, къоролалъулв ас.

                            * * *
Дир инсул ригьихъе чIегIераб борохь
ЧIван гIодобе рехе кири бокьарас.
Вацасул махIлабахъ цIулал гъалдаби
Гъурун цIадаре рай цIул къваригIарас.

                            * * *
РечIчIараб чIор ани цIан бахъилаан,
Карндаса рокьи киндай бахъулеб.
ЧIорил ругъун ани местIер телаан,
Тезего кIоларин берзул балагьи.

                            * * *
Зобалда моцI гIадин яцIцIад йикIадго
МацIихъабаз лъуна хъубал бугьтанал.
ХъахIаб кагъат гIадин дир ракI букIаго,
РакI батIа гьабуна гьоркьохъабаца.

                            * * *
Зодихъ ругел цIваби цIалделелги тун,
МоцIрода квер бани киндай букIина?
Ракьалда тIад ругел гаргалелги тун,
Лочнода къвал бани къимат хвеладай? 

                            * * *
Гьал рорхатал мугIрул рикьулел ани,
Дир вокьулев вугеб росу бихьизе.
Зодихъ ругел хьухьал хьвадулел ани,
Берал берциниде цо ругьел базе.

                            * * *
Ихдаде зоб гIадин бералги гIодун,
Балай дие кьураб кьогIаб дуниял.
ЦIи бараб тIох гIадин керенги гIеккон,
КидаллъагIан, гьудул, гьадин йикIиней?

                            * * *
Рокьи ккаралазда дир ракI гурхIула,
Диргоги рокьуца рукьбал рииндал.
Балай бергьаразда дун барахщула,
Диргоги балаялъ берзул нур свиндал.

                           * * *
ВачIунарев ани гьобол росулъе,
Гьинал ракIги бахъун нахъвуссун унев.
Вихьуларев ани росу батIияв,
Рагьда бухьараб чу хехго кьололев.

                           * * *
Гьалдолеб лъадалъе дун реханиги,
Лъедон къватIий ячIун къвал дуда бала.

Сверун цIаги бакун дун юхIаниги,
Гьеб бухIи хIехьела, мун кIоченаро.

                           * * *
Дирги дурги гIадаб рокьи кканадай,
Рукьбазда тIегьараб, тIад пихъ бижичIеб?
КIиязулго гIадаб балай кканадай,
Я данде щолареб, я щущалареб?

                           * * *
Дунялалда дарман тIагIунги гуро,
ТIоларого буго духъ ккараб рокьи.
Цойги дун йокьарав камилароан,
Карандаса рокьи кинан бахъилеб?

                            * * *
Дурги дирги къадар данде хъвалищха,
Зодиб бугеб моцIги мацIий буссиндал.
КIиязулго мурад кинха тIубалеб,
ХIатIикь бугеб ракьги гьоркьоб лъугьиндал.

                           * * *
ГьацIуде цIам балел мацIихъабаца
МацIалдай гьаруна нилъеда гьоркьоб.
ЦIамутIа хIутI балел хIиллачагIаца
ХIилладай гьабуна нилъ кIиязего.

Дирни ана гIумру гIадаллъиялда,
ГIадалаб рокьуе бокьараб гьабун.
Рокьи гIадалаб жо, гIадан гьагаб жо,
Берал хьвадулел жал, хьул халатаб жо.

                            * * * 
МагIарде щваниги, щва дун ракIалде,
ГIидраде щуб гIадин, щущазе тоге.
Щобде ваханиги гьабе дир хиял,
Харилъе тIегь гIадин якъвазе тоге.

                            * * *
Мунгун гаргадарал гордал рихьани,
Гирула, вокьулев, бадиса магIу.
КIиялго хьвадарал къватIахъ балагьун,
Къварилъи тIамула гьинал рекIеде.

                          * * *
Дида гьаб дунялалъ дабагъ ретIана
КъатIипадул гурде тIасаги бахъун.
Дандияв гьудулас хвайилан тана,
Хваял гIадамазул мурадги гьабун.

                         * * *
МагIарда гурони чан букIунаро,
Чанихъ балагьарал рахъаял берал.
Щобазда гурони мокъокъ чIоларо,
Мокъокъ кодоб ккурай квер бекаяй дун.
       
                          * * * 
Ячарайищ, гьудул, гьагай къоролай,
Гьунар гьечIониги гIамал толарей?
Гьабурабищ, гьудул, дуцаги бертин
Имсул кули бичун квинзе жо босун?

                          * * *
Гьадин къварид арал къоялги кIочон,
Къаникь лъезе кIвелищ хвани дун дуда?
Къвал бан регун арал сардалги кIочон,
Барщун чIезе кIвелищ, ракIалъул гьудул?

                          * * *
МагIихъе гIодани, гIадан щаклъилин,                 
КочIохъе гIодула дун гьудуласухъ.
ТIатун чIегIер бани, чIвалин хIинкъула,
Балъго чIегIер бала чIухIараб лочнохъ.

                          * * *
Я гьаб дунялалда дуй щиб бокьилеб,
ДумитIа как балев зодил малаик?
Цинги дунялалда дуй щиб къабулаб,
Ракьалда рещтIарав ГIиса авараг?

                         * * *
МутагIилзабазул цIарго бахъуге,
ЦIар чIван восарав дир росу тун анин.
ЦIивуралщиназул биценго лъоге,
Бицараб рагIиги гIадада хванин.

                          *  *  *
Я гьаб рокьиялъул бугищ дуе кьал,
Те, ясай, дуцаги, тела дицаги.
Цинги балаялъул бугищ хIалуцин,
ХIалхьун мунги йикIа, дунги вукIина.

                           *  *  *
Шагьасул хвалчада бекьараб гIарац,
Мун вокьарай дие чи вокьиларо.
Ханасул хвалчада жавгьарул мугьру,
Тоге, гIамал берцин, дихъ ккараб рокьи.

                           *  *  *
Цо дир вокьулесул кьурарал михъал
Кьури меседилал, рас маргъалулал.
РекIел гьудуласул багIар гIаларча
Жибго меседилаб, жал-квар гIарцулаб.          

                    * * *
Рокьи гьабе, дир гьудул,
Рохьоб бацIил гIадинаб.
ХIинкъичIого кIанцIулеб;
КIвахI гьечIого бортулеб.
Балай гьабе, хазина,
Гъогъолъ царал гIадинаб:
Макру хIалаб, хIетI хехаб,
Хехго мурад тIубалеб.

                * * *
Балагьуге, вокьулев,
Дунги балагьуларин –
Дурги дирги балагьи
Балагьлъанин халкъалъе.
КIалъагеха, хазина,
Дунги кIалъалей гьечIин –
Дирги дурги кIалалда
КIи-кIи хъаравул вугин.

               * * *
Аллагь, рекIел хIалуцин,
ХIасрат ккараб чанилгIан.
Черхалъулги къварилъи,
Къорид ккураб царалгIан.
Дида бугеб рокьул хIал –
ХIал бугелал гурхIаги.
РекIелъ ругел ургъелал
Бичас тIаса росаги.

                            *  *  *
Дур багIараб тIагъур, дур багIараб чу,
Балагье, гьайбатлъи чергесаб логол.
Кьили меседилав, тIенк исхъалидул
Виун коцонивдай гIолихъан тIуна?
Дур багIараб тагъур гъурщазул цIеяв,
Гъурщил багьа гьечIей щайзе ячарай?
Гужгаталда килас меседил баяв,
ТIолго месед кьуни дун йокьиларищ?

                           *  *  *
Мажгиталъул кIалтIа тIогьилаб гужгат
ТIаде хIур кканагIан гвангъулеб буго.

Микъмухъил  кучIдул

ТIохил рагIалалда хъахIилаб тIагъур
ГIадамал хваниги рагIи хвеларо.
Метер гвайги буго Гургинаб хуриб,
Гул сверизе вачIа, сурмияб гужгат.
Сезе ясал руго росу хариниб,
Васандизе вачIа, гурараб тIагъур.

                           *  *  *
ХъахIилаб зодихъе хъахIаб гъеж бегьун,
Бакъул чIорал кколеб чIурканаб лага,
Сурмияб ралъдада тIад кверги бахъун,
Гьуламаргъал ххалеб гIарцул ххадиро.
ГьоцIойищ бецIцIулеб дур мацIалдаса
Гьанже дур бицунин лъилго ясаца,
ЦIибилищ чвахулеб дур кьунсруздасан
Духъ ялагьарай яс ичIго хун йигин.

                           *  *  * 
ХIалихьатав дуда аскIоялдаса
КъулгIадул росониб лъимлъун йокьила,
Яриманав дуда хьолбохъалдаса
Борхатаб магIарда чанлъун йокьила.
КъулгIадул росониб лъимлъун йигони,
ЛъикIав гIалимчияс каки чурила,
Борхатаб магIарда чанлъун йигони,
ЛъикIав чанахъанас гIужий йосила. 

                             *  *  *
Гьадаб моцIлхIаги, дир моцIрол канлъи,
МицIир бекун гуро, ракI бекун йиго.
МоцIрол гьумералхIа, йокьулей хваяв,
Дунял чIалгIун гуро, духъ чIалгIун йиго.
Гьаб дунялги чIалгIун чIегIер барай дун
ЧIаголъун йихьани, дуе баркала.
ЧIаго дунял рехун хвел гьарарай дун,
Хабал гIазаблъаги берзул балагьи.

                             *  *  *
РоцIараб зодихъе цIвагIан гIемераб
ЦIорол гIанси буго гIарцул каранда.
ГIодосан баккараб хергIан гIемерал
Ургъалаби руго гьинал рекIее.
РакIалъ гьабулареб хиял толаро –
ХутIиладай, Аллагь, дун гьаб хIалалда?
Черхалъ баккулареб гIамалги гьечIин –
Щиб къодай бихьила гIадалай дида?

                             *  *  *
Нилъер рокьиялда кьагIудай чIвараб,
Кьерилазда гьоркьоб бицен лъун бугин.
Берзул балаялда хIурдай рекIана,
ХIал хъубал щиналги чIухIулел ругин.
Нижер росулъехун мун вачIунаго,
Гьороца бачIуна гIадамасул махI.
ВачIун годекIанив мун рещтIидалго,
ГIурччинаб кьер чIвала гIолохъабазда.

                              *  *  *
Меседил лълъараниб лъама гIаракъи,
Лъихъго балагьичIо цо духъ гурони.
ГIарцул гъансинибе кьурараб чакар,
Дуйилан цIунараб чохьол эбелалъ.
Инсул кьибилалъул кьичIи бухIаяв,
Кьолбода гьикъунищ рокьи гьабулеб?
Кьолбода гьоркьосан багьадур хваяв,
Багьана щиб бугеб гIарцул каранда?

                              *  *  *
Дурги дирги хабарал
Гъункарасда рагIани,
Гъункарасул дибирас
Хабаралъе рицина.
КIалго нилъер къисаби

Мисриялде щванани,
Мисриялъул шарипас
ШигIруялъе ахIила.

                 * * *
ГIарац къотIулев къебед,
Курхьин бицатаб къотIе,
Дун тараб тайланида
Гъуждул гурун рихьизе.
Пашмакъ гьабулев устар,
Эгъе борхатаб гьабе,
Дун кьолеб кьибилалда
Эгъе кьурун йихьизе.

                              * * *
Якъун квананиги, квен билълъунареб
Кинаб гIаламат гьаб, гIолилал ясал?
Сордо бачIаниги макьу щолареб
Щиб гьалда лъолеб цIар, цIар берцинав вас?
Гьаб дуниялалда цIа рекIаниги,
ЦIияв гьудул кквезе гьечIо ракIалда.
ЦIа рекIун дуниял бухIананиги,
Дур гарбида гуреб къвалги баларо.
Кие варачахъе дун ананиги,
Ватуларо тохтир дир унти лъалев.
Гьаптекалде лъугьун балагьаниги,
Батуларо дарман дида рекъараб.
Ячинин абурал чарал рагIабаз
Чам дун гIадинайдай гIадал гьаюрай,
Теларин абурал кIалзул жавабаз
КIазикь берал чалух чандай гуккарай.
Гьанже дир гIадинан керен бухIизе
Капурай эбелалъ яс гьаюгеги,
Цинги дун гIадинан хутIизейилан
Хер кунеб хIайваналъ тIинчI гьабугеги.

                              * * *
ВихьизегогIаги вихьичIев ани,
Бахьин цIолбол ахикь алжаналъул хIинчI.
Вихьун хадувгIаги кIалъачIев ани,
КIалдиб мацI пасихIав хIежалъул микки.
Дие мун гIадинан дуйго хирияб
Бахайги дуниял дуда кодоса.

Дие мун гIадинан дуйго хIасратаб
Бахъайги дуниял духъа Аллагьас.
Гьанже дир гIадинан чара хванани,
Чарамалъул маххги бихх-биххун ина.
Цинги диде гIадаб багIари щвани,
БагIараб меседги биун тIагIина.
Дуниял кьеладай дир кьибилалъе
Боркьараб корониб чакар бассараб?
ХIакъикъат, хIинкъичIищ тIулилал яцал,
Бакъвараб гъотIода гъалбацI бухьине?
Гьанже дун гIадинай щийго йигодай
ГIодилагун гIумру гIадада арай?
Щийго дун гIадинай гIадан йигодай
Баккулаго моцIрол мицIир бекарай?

 Рокьул  кучIдул

                           * * *
Ихдал кьибил кунеб кьегIер гIадай дун
Эбелги гIедегIун гIадада хвана.
ГIодоса баккулеб тIегь гIадинай дун
ТIадго гьан бакъвараб къо бачIун буго.
РакIалъали хиял чанги гьабулин,
Воре, чорхол чара хвезе биччаге.
Черхалъали гIамал гIемер баккулин,
Воре, рекIел гьудул, гIадада хоге.
МугIрузул гIамирко, гIарщалъул гиго,
ГIайиб гурищ, лачен, мун чиярлъизе.
Гьадаб моцIалхIаги, дир моцIрол канлъи,
МицIир бекун гуро, ракI бекун буго.
МоцIрол хьибил ккураб канчIаб цIваялхIа,
Дун гIедегIун йиго дур хьибил кквезе.
Сордойил гьарула дунго хвайгиян
Дургун хиял къотIун къаникь йикIине.
Къадарги хъвачIого, мунги щвечIого
Щибун дун хьвадилей бухIадил росулъ.

                            * * *
Ихдал гIазу гIадин чапулей йигин,
Чи витIе, вокьулев, кьеян гьаризе.
Чвахун балеб цIадлъун ецIцIулей йигин,
Цо рагIиниги кье рокьи ккарай дий.
Халкъул гIаламалъго гIайиб чIваниги,
ЧIалгIуларо дида дур цIар ахIизе.
ТIолабго дунивал дие кьуниги,
Кьоларо дица дур берзул балагьи.
Борхатаб магIарде гIазу бан гьечIо,
ГIадада дир керен кин гьаб цIоролеб?
Гъваридал кIкIалабахъ цIер бетун гьечIо,
ЦIорорал дир лугбал щай хинлъуларел?

                           *  *  *
Ворея, рекIел тIегь, кин гIадин вугев,
Дирни керемалда ккун бугин унти.
Цинги, лага чергес, щиб хIалалъ вугев,
ХIал дагьлъулеб бугин дур хIисаб гьабун.
Дудаса ятIалъун тIамурал къоял
Къалъилищ, дир гьудул, бакъ бакканиги.
Дур къвалакье тIупун рогьарал сардал
Саналлъун лъугьунин гьалгъарай дие.
Къаси рокъой ани, рукъ батуларин,
Рукъ бухIад, къосине щай дун гьаюрай!
Радал конторалъул каву лъаларин,

Карандаса дир ракI щайдай бахъараб!
ГIодулей гьечIин дун, гIазизав гьудул,
ГIадалал бераца магIу кколарин.
Гьалулеб хьаг гурин дир керемалда,
Карандаса хIухьел угьун гурони.
Бухье, рекIел гьудул, гьитIинаб сапар,
Сардил макьу тарай тайлан йихьизе.
Агъваливе вачIа, жан берал берцин,
Жаниб цIа бакараб цо ракI бихьизе.

                          *  *  *
Меседил магIу тIун гIодизе ани,
ГIадан-чи щолареб щобалдеги ун.
ГIарцул хIухьел угьун угьдизе ани,
Аллагь гурев гьечIел кIкIалабахъе ун.
Гьаб жаниб танани турулей йигин,
Тебетараб унин ургьиса хIухьел.
КъватIибе рехани сурулей йигин,
Сабаб щиб букIунеб гьал унтабазе?
ЙикIинилан тола, кIолилан чIола, 
Уна гьаваялде гьагал хиялал.
Гьабилин йикIуна панаяб сабру,
Свердула гьинал ракI гIазул мугIрузда.
Хехго щолеб ани ахираб жаваб,
Дургин хивалги тун хвалде юссине.
ШайтIан гьород араб тIамах гIадинан,
ТIад гIарщалда буго дир бер сверулеб.
Алжаналда жанив ЖабрагIил малайк,
Цо дир гIарзаялъе гIин тIамиларищ?
МугIрузда сверулев ГIиса авараг,
Щай къварид гьаюлей къо бухIарай дун?

                           
                           * * *
–  Дир мина-къай сверун ссанги дур гьечIо –
Дур сверсвердиго щиб, сурмияб микки?
Сверун авалалда хурги дур гьечIо –
Дур тиртириго щиб, тулакаб жайран?
–  Дур мина-къай сверун ссанги дир гьечIо –
Дур сурмияб гурде бокьун буго дий.
Сверун авалалда хурги дир гьечIо –
Дур багIар мачуяхъ буго ракI бахъун.
–  Дир багIар мачуял рокьун ратани,
Рахъилищ, вас, тIаса – кье йокьулелъе.
Дир сурмияб гурде бокьун батани,
Бахъилищ, вас, тIаса, ретIе дуцаго.
–  Дур багIар мачуял гуро рокьарал –
Мачуял ретIарал мокъокъил хIатIал.

Дур сурмияб гурде гуро бокьараб –
Гурде тIад ретIараб маргъалалъул черх.

                             * * *
Берал, нужее щиб, щай нуж гIодулел,
ГIадада щолареб шунгъар сабаблъун?
Щайзе инагьдулеб, ургьиб гьинал ракI,
Гьаваялде араб лочнода хадуб?
Бадисан бецIцIулеб магIу бихьизе,
Хьухьикьан бецIцIулеб цIадахъ балагье.
Дир ургьисан унеб хIухьел бихьизе
Хьиндал кIкIалабахъе накIкIухъ балагье.
Вокьулев, мун индал тIураб гьинал ракI
ТIад хIаким таниги дир лъилъиларо.
Дуца щобал регун щущарал берал
Лъица ракIарулел, рекIел хазина.
Берал берцин, дуца бицараб рагIи
Дунго хвананиги хвезе теларо.
Ханасул вас, дуца кьураб сайигъат
Анкьабго ракьалде гьоркьоб босила.

                              * * *
Чилтиралъул тIагъур дидеги хьвагIун,
Чу кьололев вуго кьагIазул тIимугъ.
Къаламул килщаца михъалги кьурун,
Ярагъ балев вуго дир гъуждул гургин.
ВачIа, берал берцин, дунгун кваназе,
Мунгун кваначIони квен билълъунаро.
ВачIа, берал берцин, дунгун кьижизе,
Мунгун кьижичIони макьу щоларо.
Макьуги кин щвелеб лъадал беразда
Лъадигун вугев мун ракIалдеги щун.
Квенги кин билълъинеб гIарцул каранда,
Инсул рукъ бухIадил рокъов мунги тун.

                            *  *  *
МугIрул чан бихьизе чанахъан гIадин
Чанги дун йихьизе хьвадрав лачен.
Чанил тIинчI бихьигун нихьва бацI гIадин,
Гьанже дун йихьигун щай тамахлъарав?
МугIрул гIансида бай, вас, хъахIаб тIагъур –
Ясазе бахъулеб, дий хъубухъулеб,
Чалабаца къачIай ластикул гужгат,
Ясазе ричIулеб, дий кIичIал къалеб.
МугIрул рагIалалда гIодовги вукIун,
ГIамал берцин, дуца кванараб керен.
Бахъун хъурайсинги хьибилалда лъун,
Хъергъу, дуца къарал чIегIерал берал.

                               * * *
Гьалгаб чуги рекIун 
Чанав унев вукIанин,
Хур чIаралей ятана,
Аллагь, цо берцинай яс.
Дир салам босуларо,
Диде гьей юссунаро.
–  Нужер хурул тIиналда
БагIар меседищ бугеб,
Хурул рекIел тIиналда
Бахьин гIарацищ бугеб?
–  Нежер хурул тIиналда
БагIар меседги гьечIо,
Щиб гьабунла кIалъалав? –
Лъаларел гIадамазда.
Хурул рекIел тIиналда
Бахьин гIарацги гьечIо,
Кин абундай балагьла
Дун чияр гьоболасде?
–  Ханзабазги рекIунеб
Гьабаб дир гьалагаб чу,
Гьабги кьела, ва ясай,
Цо дидехун кIалъани.

ЛъикIаб къубуд къотIараб
БацIцIадаб гIарцул ярагъ,
Гьебги кьелиму, ясай,
Цо дидехун юссани.
–  Дуралдаса гьалагал
Ругин вацазул чуял,
Дуралдаса чарамул
Дун ячунесул буго.
–  Гъажабазул гургинлъи
Огь дур рукъ бухIаялъул,
Ханзабаздай куцарай
ГьедигIан берцинай мун?
–  Ханзабазги куцичIо –
Эмсул гIадлу цIикIкIана.
Нуцабазги квегъичIо –
Эбел лъикIай йикIана.
–  Эмсуда цIар щиб, ясай,
Гьоболлъухъ дун вегьизе?
–  Эмсуда цIар щай, васав,
Гьоболлъухъ мун вегьизе?
Гьоболлъухъ мун вегьани,
Богъул нухтIа тIамила.

* * *
Меседил гел кодоб ккун,
ГIарцул гIеретI мугъда чIван,
ЧIухIараб рилълъин гьабун,
Лъадай уней йикIана.

ТIаса билил рагъида
Вихьана цо гIолихъан,
Гьурщун тIагъур тIад лъурав,
ТIаргъикь берал чалухав.

Нахъюссун ячIунаго,
Рицана цо рагIаби,
Квеш букIараб лъаларо,
Мугъалда вуссун чIана.

 Рокьул  къисаби

–  Гьадав васго лъил, эбел,
ГьададигIан берцинав,
Досухъ бахъун араб ракI
Жеги нахъе буссинчIин.

–  Гьадав вуго, дир хирад,
Росдал ясазул тохтир,
ГIолохъанал ясазул 
РекIел унти къачIалев.

–  Эбел, яс унтун йиго,
Вас нилъехъего ахIе…
Эбелалъ чIагIа тIуна,
Ясалъ чакар бекана.

Чакар кунев мун вуго,
Керен кунеб дир буго.
ЧIагIа дуца гьекъола,
МагIу дица гьекъола.

Чу кьололев мун вуго,
Кьер босулеб дир буго.

Кьили чIвалев мун вуго,
РухI босулеб дир буго.

Мун тохтур ватанани,
Дару щай гьабулареб?
ГIолохъанай ясалъул
Керен бугин унтулеб.

                             * * *
Рокьи унтулебги гIадатдай бугеб? –
Дир вокьулев унтун анкьабилеб сон.
–  Рилълъа, гIолил ясал, гьесде раккизе,
Росдал гIадамаца гIайибал чIвала.
–  ЦIа босизейилан эбелги йитIе,
Эбел ахIизеян хадуй мунги а.
ЦIа босизейилан эбелги ана,
Эбел ахIизеян дунги йилълъана.
Дун хадуй ячIиндал хирияй эбел
Халат кватIичIого ана рокъое.
Вокьулесул къадру борхатги гьабун,
Гьанже байбихьана бицине рокьул.
–  Унтунищ мун вугев, мун щулалъаяв,
Щокълъунищ мун вугев, мун бигьалъаяв?
–  Унтунги дун вуго – щулалъиларо,
Щокълъунги дун вуго – бигьалъиларо.
Унтидал ячIине чIухIарай гьудул,
ЧIухIун гIодой йикIа дир магIирокъой.
Щокълъидал яккизе пахруяй гьудул,
Парх – пархун гIоде мун молода хадуй.
–  Унтидал ячIине чIухIун йикIинчIо,
ЧIухIарав инсукьа хIинкъун йикIана.
Щокълъидал ячIине пахруяй гуро,
Пахруял вацакьа нечон йикIана.
Кидаго бахъичIеб багIараб гурде
Бахъилищ, дир гьудул, лъугьинищ аскIой?
Кидаго ричIичIел гьал дир бекIичIал,
РичIилищ дуй, гьудул, балищ дуда къвал?
–  Кидаго бахъичIеб багIараб гурде,
Бахъуге ле, гьудул, гьечIин дир чара.
Кидаго ричIичIел чарамул кIичIал
РичIуге, дир гьудул, къанщулев вугин.
Гьенисан йилълъана инсул рокъое.

Лъухьулелни руго чармил хвалчаби,
Чакарулаб дир гьан къотIизейилан,
Чархида ккун руго лебалал нусал –
Нусабго дир лага буссизейилан.
КъотIани щиб, гьудул, чакарулаб гьан,
Чвантиниб лъезе те мацIихъабазе.
Буссани щиб, гьудул, нусабго лага
Солбода бай абе херав инсуца.
Лъабавго вацасул бал бугеб ханжар
ГIатIалъ гIадин къана гIищкъул каранда.
Херав, мегеж хъахIав инсул хвалчаца
ЗинкIан рехун ана гарбилъа бетIер.
Ясалъул жаназа бидулъги босун,
Вацаца, инсуца нахъ лъуна хунжрул.
Цояв рокьул боснов гьалаглъун хвана,
Цоялъул черхалъул кескал гьаруна. 

                ГЬИДЕРИЛ   ХОЧБАР
                      
                                1
ЧIухIарав ханасул хабар бегьана,
Гьидерил Хочобар Хунзахъе ахIун.
Хундерил Нуцалил нукар вегьана, 
Гьидерил багьадур «берталъе» ахIун.
–  Дир хирияй эбел, мун ургъун йихье,
Ун лъикIдай Хунзахъе ханзабазухъе?
Ва росу-жамагIат, гьал гIакъилзаби,
Цо гIакълу кье дие, кьалда бергьунеб.
– Божуге, эбел хвад, ханзабаздаго,
Хунзахъ-нахъеялъул нух кквезе гурин!
Унге, ле Хочобар, тIад магIарухъе,
Ханасул къавулаз къор гъезе гурин!
– Валлагь инев, эбел, дун ахIаралъув,
ХIинкъунилан ккела дун гьев ханасда.
Таллагьги вахинев, вацал, Хунзахъе,
Нуцал, чи ватани, чарлъуге абе!
АхIун вачIарасда дарай бухьана,
Нуцалие сайгъат-салам къачIана,
Ханасул Бахуе баргъич босана,
Росдал агьлуялъе оцги бачана,
Оцол лълъаралдаги мусру жемана.
– Кьолой,гIолохъаби, багIараб айгъир,
МагIидаса ярагъ дица бахъилин.
Дир хулжиниб квен лъе, хирияй лъади,
Дица гуржимачу, чухъа ретIинин.
ЧIинчIодул рагIалалъ магIуги бацIцIун,
ГIазизай эбелалъ абуна гьадин:
– Гьидалъ улкаялъул саламги бицун,
Дуца абе, дир вас, Нуцал-ханасда:
АваргIурухъ гIин бан гIодой биччараб
ГIанчIаб нилъер улка эркенго теян;
ГIурул чвахиялде рохел чучараб
Рохалил жамагIат жахIабго теян.
Эбел-хъизамалда къо лъикIги гьабун, 
КъватIиве лъугьана гьидерил лачен.
Гьидерил васазул квералги росун,
Сапаралъ вахъана бодул цевехъан.
ИгирагIалалде дун щвараб мехалъ,
Дандего рачIана рекIарал-лъелал.

 Къалул  кучIдул

Цоцаде балагьун бералги къинкIун,
Дий хъваш-баш гьабуна «гьалбадерица».
ХъахIал къанабахъе дун щвараб мехалъ,
АхIделев рагIана хундерил магъуш:
– ХIама бугелаца хIамица босе,
ХIама гьечIелаца магьица босе,
ТIаса гьоцIабахъе цIатари бачче,
Хочобар вухIизе цIа багIареян!

                            –  2 – 
– Асалам гIалайкум, хундерил нуцал,
Нуцалил улка-ракь, росу-жамагIат!
– ВагIалайкум салам, гьидерил Хочбар,
РещтIая чодаса, вачIа цевегIан,
Дир гIиял хъамулеб хъумуралъул тIинчI!
Гьоболасул барти чолода бухье,
«Чамасдакил» таргьа кIалалдаги бан!
Чарамул хвалченги дир Бахухъе кье,
Меседил магIида дализабеян!
Къавул гьаби гIадин, нахъасан речIчIун,
Нукарзабаз нахъе кверал рухьана.
Ракъарал бацIаца къан сверунги ккун,
КъвакIан дир бохдузда маххал рахана.
Дида цеве вачIун чIухIарав Нуцал
ЧIухIарал рагIаби рицунев вуго.
Макруялда квелъ бан, хиянат кьолон,
Ханасулаб гьабун, гьимгьилев вуго:
– Хошгелди, багьадур, вегьаравго лъикI,
Вугьун холев вугин, хинлъизе вилълъа.
Мун гIадав веццула дица цевехъан,
Цадахъ бо гьечIого, мунго вачIунев!
Азарго баркала улка-ракьалъе,
Дие сайигъатгун салам битIараб.
Нуж гIадал рокьила кьалул дандиял,
Кьал кодосел бутIрул кверде ритIулел!
– Гьай-гьай, вегьарав дун, ахIун вугелъул,
Амма, Нуцал, дуда царал махI буго!
Чанги боялгунги вачIун вукIанин,
Мун щай чIухIдарулев, хIиллаяв Нуцал?
Мун чи гуревлъини лъалебан дида.
Лъан букIа халкъалда Хочбарил къиса!
Ханасда божунни бухьинчIеб сапар,
Бицаде букIаха кIиябго бодуй!

                          –  3 – 
Бачея Хочбарил багIараб айгъир,
Бахъун чIовухъего, хъве дида цебе!
Босея гьанибе жавгьарул хвалчен,
Хочбарида бихьун, бакьулъа беке!
Бода цIар рагIараб багIараб айгъир,
Дирго хвалчен бахъун, хъун биччантана.
Такъия къотIулеб къвакIчармил хвалчен,
Дида кIалал гьикъун, кIихIи бекана.
ЦIоралъул мугIрузде хIихIи рагIулеб
БагIараб гIаларча гIебеде ккана.
Мунги бачун, Хочбар чабхъад аралъуб
Чан «багьадурасул» бетIер мерхьараб?
ГIарцуца угьараб алмасаб хвалчен,
Кескалищ рахъарал къадирабазе?
Мунги бахъун, Хочбар хвалчад аралъуб
Чан гургинаб горбол гирараб бетIер?
– Мун дир хъатикь буго, хъумуралъул тIинчI,
Дица цIан дудаса цIоко бахъила!
Ханасде гIасияв гIачияда вехь,
Дица дур рукьбузул мукъур гьабила!
– Дун щиб бицаниги цохIо чи вуго,
Амма хIелиларо хIалихьатав дуй!
ХIиллаялъ восарав цо асир вуго,
Анищ ккун жо течIо, бокьараб бахъа!

                          –  4 – 
– АхIе, ле Хочобар , жергъен кьабун кечI,
Жергъен кьабун кочIой цIакъав рагIулин.
Къире, ле Хочобар, гьадил чагъана,
Чагъана хъвазе мун лъикIав рагIулин.
– Валлагьи ахIилеб жергъен кьабун кечI,
Жергъада кIутIизе кверал ричани.
Таллагьи къирилеб гьадил чагъана,
Чагъана тIад лъезе хIатIал ричани…
Ричейилан абун тIинал лъугьана,
Ричугеян абун чIахIиял чIана.
Киниги гьитIинал тIаса ричIичIо,
Вичун виччан тана гьидерил Хочбар.

                           –  5 – 
– ГIенекке, ханзаби ва гьал нуцаби!
Хабар-бакъан бугин нужей бицине.
Дун - гьидерил улка эркен гьабурав,
Боязул цевехъан, цIар арав Хочбар;
Ханзабазда данде хвалчен бахъарав,

Бергьенлъи босарав багьадур Хочбар!
Дур хъантIараб квералъ хъамал гьабураб 
Халкъалъ дир къисаби къойил цIалила,
Дур тIурарал гьабзаз пасат гьарурал
Росабаз дир бицен чанги бицина.
ЦIулал рахъуялде гIунтIун тIад лъурал
Дур магъалабаца гъанкъун буго халкъ.
Рукъ рикIкIун рорцунел борцарабаца,
Росу рихун, къватIиб биххун буго халкъ.
Дица гурищ, Нуцал, мискинзабазул
Биги боцIи-малги цIунун букIараб?
Гьидалъа  вахъарас чабхъенги гьабун,
Дур чуязул илхъи лъица бачараб?
ЧаранмегIер цIурал гIиял рехъаби
ГIорккун эхедехун лъица къотIарал?
Нуцал-хан рекIунеб борхатаб айгъир
Тифлисалде нахъе рекIараб дица,
Нуцал-ханил Бахул дарайдул гурде
Гьадаб сивуниса босараб дица.
Дида сверухъ ругел бесдалахъ балай,
Хочбаргун данде чIван, умумул чIварал.
Гьадал тIохал цIурал къорол руччаби,
Росал чIваралдаса чIегIер бахъичIел.
ЦIакъаб жойищ, Нуцал, макроги гьабун,
Мугъалда нахъасан бидулаб хъат бай?
БахIарчилъи гуро, ахIунги вачун,
Чу-ярагъги бахъун, багьадур вухIи!
– Зурма-къали гьабе цIадул ракьанда,
ЦIа сверун свердулев Хочбар вихьизе.
Свери гIатIид гьабе, гьал гIолохъаби,
Гьидерил Хочобар цIадаве гъезе!
Зурмил къва-къвай буго, къолол хъуй буго.
Хъат кьабун, кьурдулев кьалул вас вуго,
ТIох-тIохазде рахун хундерил ясал,
Хочбарихъ ралагьун, паналъун руго.
Гьелегьун цIа буго, цIан болжал буго,
ЦIадав лъугьинехъин багьадур вуго.

                            –  6 – 
Валагьун гьимула пасатав Нуцал,
Цере-цере къала Нуцалил васал,
Берал къапилалде, къвалакь гьелги ккун,
КъвекIаб цIумалъул тIинчI цIадав кIанцIана.
ЦIа сверун рукIарал гьал нукарзаби
Карариххун хадур ралагьун чIана.
– Дуе талихI кьеги, гьидерил Хочбар, 

Гьаб тIалу дуй кьела, мун гьанив тела,
КIиго гьиналъул вас вухIизе тоге,
Дун тIаса лъугьина, тIад вуссун вачIа!
– Нужер къир-къири щиб, ханасул тIанчIи,
Жеги Хочобарил михъал чIурхIичIин.
Цинги щай гIодулел, гIисин нуцаби,
Жеги Хочбарида бухIи рагIичIин.
Хиянатаб тIалу ва тIекъаб ханлъи,
Халкъалъго бицина дир бице-кицен,
Эркенлъи бокьарал кьалул васаца
Кьела дир хабарал цереса-цере!
ГIодугеян абе дир эбелалда,
ГIадада хвечIебин гIундул къокъаб бацI!
Вореги, угьдуге, гьидерил васал,
Ханасул ракI регьун, багьадур хвечIин!
Радал къалъизегIан сухIмат, бертин, кеп,
Кодове щун вуго гьидерил Хочбар.
Къалъудаса хадуб магIирукъ, кверкьей, – 
КIиго ханасул вас рахъу лъугьана.

НАДИР-ШАГЬ ЩУЩАХЪ ВИХХИЗАВИ

ГIенекке, гIадамал, хабар бицинин,
Бицине лъарасе кици гIадинаб.
ЧIахъаял, гIинтIаме, къиса ахIизин,
АхIизе лъарасе турки гIадинаб.
Нусазар чи вугеб Хурасаналъул
Боги хадуб бачун вачIарав Тагьмас.
Къандагьаралдаса рекIарал рачун,
Шираз-Килаталъул лъалаби рачун,
ЧагIиги гIемерал гьамаданазул,
Чуял хазинадул цIезе гьарурал.
Базарги гIемерал дол табризазул
Базар цадахъ бачун, гьелги къачIарал.
Ханзабазулги хан, хваяв Надир-шагь,
КъачIана Тагьмасхан дуниял кквезе.
ГIарцуца къачIарал боялги рачун,
Меседалъ къачIараб къажарги бачун.
Галамал риххулел гумпарабигун,
Чадиралги росун, топхана бачун.
Чи вихьун алапа хъатица бикьун,
Багъарана къажар дунял къвагъизе,
Магъриб - машрикъалде хIинкъи тIамизе.
Даб Тифлис рагIалде жал щвараб мехалъ,
Суждаялда ккана Тифлисалъул хан.
КIиазар ашрафи бодуй бикьана,

ТIад харж къотIун тана азнавурзаби.
Гьеб хIакъаб капурлъи жинца къуркьидал,
Гьебщинаб улка– ракь квердеги босун,
Босанщинаб улка цадахъги бачун,
Багъарана къажар бехеб Гъолоде.
Я гьал гъолодисел жинца таниги,
Ибрагьим-хан чIварал теларин абун.
Ибрагьим-хан чIварал цIеца рухIана,
ЦIа тIамун къвагъана къамущил рукъзал.
Я дол гъолодисел рохьазде ана:
ЦIаракухъе ясал асир гьаруна.
Чи вихьун алапа бодуйги бикьун,
РещтIана Надир-шагь Закаталанив.
Гъолода гьабураб гьезие гьабун,
Багъарана къажар Дагъистаналде.
Гьебщинаб улка-ракь квердеги босун,
Босанщинаб улка цадахъги бачун,
Вагъарана Тагьмас доб Гъумекиве,
Къивуде Сурхайил хIалбихьилилан.
Улка-ракь кIудияв квер гьечIев Сурхай
Цо къо къалъилалде кверде восана.
Квер гьечIев Сурхайил МуртазагIали
ИмгIал Нуцалихъе Хунзахъе ана.
Сверухъ цIар рагIарай Сурхайил ГIашат
Гьев къажарасулгун бусен цолъана.
Горда керен цучIел берцинал ясал
Дин тарал къажараз басра гьаруна.
Мунагьалъе гIечIел гIисинал лъимал,
Майданалде рачун, чол бой риччана.
Гьебщинаб улка-ракь квердеги босун,
Босанщинаб улка цадахъги бачун,
Багъарана къажар ГIандаллъиялде,
ГIандалазул улка бухIизе абун.
МохIоб-ЧIалда гьоркьоб чадиралги чIван,
ГIабхъадерил магъилъ чуялги рухьун,
Бухтибгимо-Сугъралъ цIаялги ракун,
ЦIун буго ГIандаллъи гьал къажаразул.
ХицIибе магъилъе рагъ тIибитIана,
Сугъулдерил къади рагъде лъугьана.
Къол гIакIа ахIула сугъулдерица:
–  Жакъа чучарасул чилъи бухIаги,
Чучун вагъарасул лъадул цIар ккаги!
Вай, гьа гIолохъаби, гьа гIолохъаби!
Агиласул хIуриб къаргъа гIагилу,
ХIебул рагIаллъуда болчIор гIагилу,
Жакъа чучаравги дир чукъа гуро,

Чучун вагъаравги дир гьалмагъ гуро!
Кьабе, гIолохъаби, чарамул хвалчен,
Хвалчадул балада би бетизегIан!
Кьвагье, гIолохъаби, дурусал хъирмал,
Хъирмазул кIалазда кIкIуй бетизегIан!
Кьабизе рекIана гьал гIолохъаби,
Хвалчен кьабаралъуб катанги жемун,
Кьабезе рекIана кIалкъолал васал,
Гулла речIчIаралъуб чIортоги бугIун.
Гьадинаб хIалалда хIайранаб куцалъ,
ЦIа рекIараб рагъда рагъулеб мехалъ,
АхIдезе рекIана чIваяв Надир-шагь:
–  Балагье, балагье, квер гьечIев Сурхай,
Я гьал дур боязухъ, дир аскаразухъ;
Хал гьабун балагье, магIарул Сурхай,
Дурал гIункIкIазухъги дир кутузухъги.
–  ГIемерав чIухIуге, вочIорав Тагьмас,
Тирулеб-сверулеб гьаб бакъул дунял.
ЧIухIун гаргадуге, хваяв Надир-шагь,
БихьчIесда лъаларин чIухIаб Дагъистан.
БацIил гIамал бугел гьал магIарулал,
Метериса лъала дуда гьазул хIал.
Гьанже ГIандаллъиялъ ахIи тIамуна
Диналъул вацазде, магIарулазде:
Гьидгиму-къаралал, къелгиму-тIекьал,
Багвалал, чIамалал, кIкIаралал, тIиндал.
Анкьракьал, хьиндалал, тIолго НахъбакIал,
Аман-мададилан, тIаде щвайилан!
Гьелщинал бахIарзаз ярагъ балелде,
Рагъде байбихьана Кьешдул бахIарзаз.
Нахъияб бодуца чу кьололелде,
Кьолон магьди бана къаралазул бод.
БахьингIи гъурулеб гъалбацI киниги,
Гъерезе рекIана дов НурмухIамад,
Махх къотIулеб чаран - Гьочоса ГIамир,
КъотIаризе вана дов ХIажимуса.
Къаралазул бодуй къурбанин абун,
Къибла сверун чIана ГIисал Ибрагьим.
Хъван кагъат битIана Хунзахъ ханасде,
Гьадин ругин абун, лъикI гьечIин абун,
Сверун къужрузги ккун, къварид ругилан.
Гьеб кагътил мухIканлъи жидехъе щведал,
КъачIазе рекIана Хунзахъ Дайтилал,
БацIил лъулдул ругел туманкIал росун,
ХIанчIил бер толарел хъирмал хъатикь ккун,
Рорчун таманчаби рачлихъги рахъун,

Чармил къолдабигун, такъиябигун,
ТуманкIуй щулиял фиктарал ретIун,
Мугъзахъ рачI кIутIулел ягъзияталгун,
КIиябго рукьалда рукьамаххалгун,
Маххда рукъарулел, къан ккун чIоларел,
КIанцIун чан толарел чуялги рекIун,
Чергесазул кьалал чуяздаги лъун,
ГIандисел буртаби нахъаги рухьун,
Агъалда кIетIолел байтулмалалгун,
Зодихъ мацI бахъулел дугъалги рорхун,
Цо къукъа бахъана гъазаваталде.
Къукъадул цевехъан Хунзахъа Нуцал,
Къолдаби ретIараб бодул цевехъан.
Гьесда хадур ругел гьел гIолохъаби
ЦIадай кIанцIизеги нахъе къаларел.
Гьадинаб хIалалда рилълъун унаго,
ГIанада майдан тун цере унаго,
Нуцалид ахIана лъалхъеян абун.
–  Лъалхъе, гIолохъаби, вагIза гьабизин:
ГIандаллъи къажараз кодоб босани,
Басралъи нилъеда тIаса инаро,
Сугъаралъегин ЧIохъе малгIун ворчIани,
Метер-сезего гьев Хунзахъе щвела.
Гьабе, гIолохъаби, бацIцIадаб тавбу, 
Жакъа хваралазе хвелги шагьидаб,
ЧIаго хутIаразе цIарги кIудияб.
ЦIа тIамураб рагъулъ жал рагъулаго,
КIанцIун тIаде щвана Хунзахъ Дайтилал.
Гьединаб хIалалда чIвадарулаго,
Цо гъугъай бахъана гъазизабазул,
Дал хъахIилал зобал гъугъалел гIадаб.
МагIарде тIупулеб накIкIги жо гуро,
Балай кIкIуйдул парча ХIебул рагIалда.
НакIкIухъе бадулеб цIадги гьереси,
Арал бидул гIорал чвахун лъарахъе.
ТIаса кIкIуй инелде кIи-кIияв чIвала,
ЧIван нахъ восилалде щу-щуяв хола.
Истанбул хъирмазул кьвагьи рагIидал,
Кьер босун сорона вочIорав Тагьмас.
Хунзахъ Дайтилазул гъерей бихьидал,
Мугъ базе жубана къажаразул бо.
ЖужахIлъун боркьараб кьал гьабулаго,
КIалъазе жувана хваяв Надир-шагь:
–  Дуе гIумру кьеяв, квер гьечIев Сурхай,
ТIаде щвараб къукъа щиб рахъалдасан?
ТалихI кьун вохаяв, квер гьечIев Сурхай,
ЧIегIераб чодулав щиб улкаялъул?
–  ТIаде щвараб къукъа – Хунзахъ Нуцалил,
ТуманкIул кIкIуйдуца дунял къвагъараб.
ЧIегIер  чодулав – дир МуртазагIали,

КIиябго жиндир квер хвалчад къотIаяв,
КIиябго жиндир бер нухъид бахъаяв!
–  Огь, дурго къотIаги, квер гьечIев Сурхай,
Абизе кин кIвараб чохьол къинлъуде?
Дуралго рахъаги, квер гьечIев Сурхай,
Бицине кин кIвараб къадараб рагIи?
Дир бугеб улка-ракь дурани, Сурхай,
Хунзахъа Дайтилал дирани, Сурхай,
Дур МуртазагIали дирани, Сурхай!
Гьенисан лъутараб къажаразул бо
Хвалчаца бацIана гIолохъабаца.
ЦIоралъул Коралда керен цузегIан,
Хъамуна Надир-шагь магIарулаца.
Агъалдисеб чакма бидул цIезегIан,
Чодасан рагъана дол Дайитилал,
Черхалдесеб ярагъ цIед биинегIан,
ЧIвадарун свакачIо дал Огъузилал.
ХIанчIил би тIинкIичIеб ХицIиб магъилъе
Къажаразул бица хъитIал рахъана.
Ракул хIама щвечIеб махIадерил мегъ,
Гьанал мачIу чIвана лъикIал бахIарзаз.
ЦIадал чучай щвечIеб гIабхъадерил кIкIал,
Бидул гIор биччараб гъазизабаца.
–  Гьаб сапаралъ нужер харбий чи тела,
ТIадруссун рачIани, гIилъун хъвехъила.
    
            ГIУМАХАНАСДЕ 

Чанги хан вахъана гIатIиракьалда,
Пулаво кваналев, чалтук бекьулев,
Цо хан вахъун вуго хунздерил ТIалтIа,
Харица галамал зодихъе ралев.
Маххул гьабуниги, галам толарев.
Гачил гьаруниги, сиял толарев,
Маххда рукъарулел, къазе кIоларел,
ТIад чагIи толарел чуялги рекIун,
Чуяздеял кьалал килисалъулал,
Вахъана ГIумахан гъизилбашалълъе.
ТIад тарихал хъварал дугъалги росун,
АбцIил лъулдул ругел хъирмалги росун,
Дайитилал рачун, угъузилалгун,
Гьениса вилълъана нахъе ЦIорове.

Жанив гьиндив вукIун кIулден хьвагIидал,
Калаюриб каву кIал-кIала чIварав.
КъватIив ТIалде вахъун туманкI кьвагьидал,
Тулписалда ханги  жанив вахчарав.

      АХIУЛГОХIДА ККАРАБ РАГЪ

ГъазимухIамад чIварал
ЧIахIиял аскарзаби,
Жинца хвалчен бахъидал
Рахъ-рахъалде лъутарав,
ГохIде гурараб солдат
ГIурулъе гъун гъурарав,
Зирани тушманасда
Чол гьан кваназабурав,
Дагъистаналъул муршид,
Муридзабазул бетIер
Шамил гIадав аздагьо
Эбелалъ гьавиларо.
ГIалил зурпукъан гIадаб
Жиндир мисрияб хвалчен
Чорхол рухI босизегIан
Солдатазда кьабурав,
ТуманкIул гьабураб рагъ
Махсаролъун рикIкIарав,
Мисрияб хвалчен босун
Гъазаваталъ вахъарав.
РакIалда чаран бугев,
Черхалда гьунар бугев,
Горбода хъирим барав,
Хъатикье хвалчен ккурав,
ГIашилтIаса Малачи
Чучи гьечIев багьадур
Щулалъул гохIда чIвайдал,
ЯхI хвана АхIулгохIил.
Бахъун хвалчен хъатикь ккун,
Малачи вагъулелъул,
Гаргадана аскарал
Асадалъухъ балагьун:
ГIадамасецин бикьун
Кьураб гьунар гурилан,
Жиндиего бокьухъе
Босселъун тун бугилан.
ГIелмуялъул мадрасал
Жинда жанир руссараб,
ЖамигIул азгьаралда
ЦIар хъван батила нужер.
ГIакълуялъул камиллъи
Киназдасаго тIокIаб
Истамбул шагьаралда
Щущан батила бицен:

Нуж гIадал гъазизаби
Жидеда рагIичIилан,
Пачалихъалде данде
Къей гьечIого рагъулел.
Рагълчунго рик1к1инаро
Ах1улгох1да ккараб рагъ
Будругун УхIудалда
Гъугъарал гъазизаби
ЦIакъго дагьлъун рихьула,
Гьелъул хIисаб гьабигун.
ГIенекке, гьудулзаби,
Гьанжеги хабаралде,
Малачиги чукъбиги
Тогейин битIараб бо,
Нусго солдат ворчIана
ЧIикIасезул рохьазде.
Гьал гьадин риччанани,
Нилъей нич букIинилан,
ХIалчIахъаял чIикIасез
ЧIва-чIван рана гIурулъе.
Гьекъезе лъим тIагIиндал,
ТIаде кIанцIун бахъулел,
Гулла-хер къваригIиндал,
Солдатал чIван босулел,
ГъалбацIил тIанчIи гIадал
ГIешдерил гIолохъаби
ЧIвана Щулалъул гохIтIа.
Ярагьуневщинав чи,
Валлагь, дозулги чIвана
ЧIухIарабщинаб аскар,
Кинниги гIемерлъиялъ,
ТIагIинабизе кIвечIо.
Огь, мун гIодобе аяб,
ГIешдерил Щулалъул гохI,
Шамилил къвекIаб цIудул
ЦIар къотIизе гьабураб.
ТIун гIодорехун аял
АхIулгохIил кьураби,
Чамги магьидул хъирим
Хъундагъ бекун хутIараб.
ЛъагIрибе муцIидалъе
ЦIар кIудияб аздагьо,
Ахъбердилавги вачун,
Чачаналдехун ана.

ЦIоралъул авлахъалда
Хъузхъул толареб гъалбацI –
Хириясул ГIалибег
ГIарада речIчIун чIвана.
Расуласул халипа,
ХатIтIабил ГIумар гIадав
Лачен Малачил Сурхай
АхIулгохIтIа хутIана.
РагIанищ ле, гIадамал,
Гьадинаб хIакъаб хабар:

   ХIАЖИМУРАДИЛ  ГЬУНАРАЛ

Балай, гIолохъаби, хабар бицине,
Хунзахъ вахъарасул къиса рикIкIине:
Инсул хабаде ун, гIарацги бикьун,
Бесдал лъималазе садакъаги кьун,
Къорол руччабазе гордалги гьарун,
Сахалщинал рищун чуялги рекIун,
Чилъи бугелщинал цадахъги  рачун,
Нахъе цебе буссун тIикъва-магIги чIван,
КъачIаравин лачен ТешлахIаралде,
ТешлахIарго цIураб хъузхъузул рехьед
ЦIалад кIутIун цебе къотIилин абун.
ТешлахIаралде ун давлаги гьабун,
РекIел мурад тIубан, илхъиги хъамун,
Хадуб бугеб ахIуй гъоркьчIелал гьарун,
Илхъи бацIун, цере чуялги рухьун,
РачIунел рукIарал, байдаби къотIун.
Дарагун хъазахъалъ гIарада бана,
КIудияв Даниял хадув лъугьана,
ЧIухIараб милица цебе кIанцIана,
Сверизе гьаруна гьел авлахъазде.
Авлахъ эзий тана, рохьоре щвана,
ЧIахIияб гъветI къотIун, галаван лъуна.
Сангар гIечIелъубе синжир тIамуна,
Синжир гIечIелъуре хъун чуял лъуна.
Чуязул чахьазда байрахъалги чIван,
Рагъизе квер бана гьитIинаб къукъа.
ГъотIодаса гъоркье гъеду кинигин,
Рортула чодаса гьел милицаби.
Катица гъурулел гIункIкIал кинигин,
Гъурун балеб буго чIахIияб салдат.
ГIоштIоца чIван балеб рохьоб цIул гIадин,
ЧIван гIодобе бана дарагун хъазахъ.

Цо лъабнусго муридас
Лъеберазар чи чIварав?
Сордо-къо тIагIинегIан
ТIаде вуссун ургъидал,
Гьаб гуреб хатIру лъачIо
Хадуб хъваяб ракIалда.
Дунялалъул ахIбарал
Рицинилан вукIарав,
Рицинего эл кIвечIо
Пагьму гьечIеб кIалалда..

Гьеб къо къасилъигIан дандеги рагъун,
Къаси нух бахъизе малълъ-хал гьабуна.
Хвалчаца рохь чапун, чуяз нух бахъун,
КъватIир рорчIун ккана гъалбацIил тIанчIи.
Хадуб ахIигимо, сверухъ кьвагьигун,
РачIунеб мехалда Жунгути кIанцIун,
КIудаб цIар босараб давла гьабуна.
Маххуца къачIараб Жунгутиб хъала
Хвалчаца бахъана дур хIалчIахъаяс!
Хъалаялда жаний ханасул бика
Чода нахъа къана ХIажимурадид!
БоцIи цебе къотIун, чуялги рачун,
Цо тIел нухар рагъун, жал цере рилълъун,
РорчIана бахIарзал тIадмагIарухъе.
Хъвехъизе хьихьарал ираван куйдул
Къасаб гьабун тана Талгим кIкIалахъе…
Путазул хIал лъалев къуларав шамхал,
Путаз цIамо риче дурго гIурусал.
Ражипер кваналеб гъоб лъарагI агьлу,
Порой гIоло кванай хъазахъазул гьан.
Жакъани дун нухтIа аравин, шамхал,
ТIадвуссун щвелалде хIадурго вукIа.
РекIее бокьухъе мурадги тIубан,
Хьул лъунщинаб давла кодобеги  щун,
Гьунаралъ рахъана, рокъоре щвана.
Эбел къинай лъугьун, вас гьавунани,
ХIажимурад гIадав гьавеги Бичас!
ГIисинал чIахIалъун, бахIарзал гIуни,
Эсул къукъа гIадал рахъаги васал!   

             АХЪБЕРДИЛАСДЕ

Хунзахъахун баккараб
Нур меседил багIар бакъ,
НакIкIулъе тIерхьун индал,
Щайзе къварилъуларел?
Къиралзабиги рекъон,
Дуе гьабураб хвалчен
Лъалиниб зигардула,
Мун ракIалде щолаго.
Шамилие чIужулъун
Бика хъамурав лачен,
Чармил ракI гъурав гъалбацI –
Ахъбердилав, мун чIвайдал,
ЧIунтун ккана Дагъистан.

Моздокалде чабхъад ун,
Чол илхъаби рачIарав
Ахъбердил вас МухIамад,
Вахъа дунял бихьизе,
Мун чIвайдал, чIалу бекун,
ЧIунтун кканин Дагъистан.
КъваригIина нилъее
Гьесул гIадал гьунарал.
Нусго чи кьунаниги,
Чухъа жидер кьоларел.
Чанги лачен бегана
АхIулгохI бахъулаго.

           ЯПОНИЯЗУЛГУН   РАГЪ

ГIенекке, гIадамал, хабар бицинин,
Нижги олел ругин гъазаваталде,
ГIурус хазинадухъ хираб рухI бичун,
Бичасул диналде хилипалщинал
Хвезе гьарилилан къотIиги гьабун.
Халикъас лавхIалда бихьизе хъвараб
Чияда бихьларин, бихьиналлъун чIа.
БахIарзазда гъорлъе ярагъги борчун,
БахIарал мусудул росулъ хIалхьун тун.
Воре, гIолохъаби, чучун хьвадуге,
Чияй хIакъирлъула, кIарчанлъи буни.
Михъ кьурун чIезабе, кьалулъ яхI гьабе,
ЯхI баччизеянин къватIир рахарал.
Ниж рагъде рахъунеб зухIа гIужалда,
Бакъулги нур суна, сипат хисула,
Сверун гIаламалда тIад накIкI хурхула.
НакIкI гIадин лъун бугин кIкIуялъул пача,
НакIкIулъанги кьвагьи, вай, кьалул кутак!
Кьурулъанги гъугъай – гъолеб тIад аскар!
Нахъего къачIого, къала гьел тIаде,
КъотIиго гьечIого, бала гIарада!
ГIодобе кколаро кьвагьанщинаб жо,
Кьабуралъ рехула кIихIи къотIун чи.
Рагъуй гъира бугел, гъараде цIакъал,
ГъалбацIалъул тIанчIи – тIадмагIарулал
ТIагIун улел руго цо-цо, кIи-кIиккун.
Я гьал чачаназул чиго хутIичIо,
Чодасан вагъизе жидер чи гьечIо.
Чачан, гьириязул – асатIиназул
Инсанцин хутIичIо харбие нахъе.
Гьединаб хIал-зудму хIехьезе кIвани,
ХIамил базарганги чода рекIина.
Черхалъул рухI бичун, хвалчен хьвагIани,
Нужей гIарац буго, гIурухъ гъегъ гIадин.
Гъира бугев гIадан полкалде вачIа,
Бициндал лъачIесда бихьидал лъала.
Борхьил чохьонисан чуялги рачун,
ЧчугIил мугъзадасан ралъадги бахун,
Рихьизе тIаде ун тIуризаруна.
Низанги битIарал, закон бичIчIарал,
Зоб-ракь бижарасде таваккал цIакъал,

Тамашаха, вацал, капурал руго:
АхIмадил шаргIалда рекъараб хIалалъ
Гьез гьабулеб гъаза, гъурулеб гIурус.

ГIибранияв Муса Мисри ханлъана,
Мисриязул ракьда гьел байдабазда.
ЧIаго ругелазул саламги буго,
Саламат вугев чи къанагIат вуго.
Ругъун щварал руго, щокълъарал руго,
Чуял кодоса ун камлъарал руго.
МачI гъурарал руго, гъеж тIурал руго,
Гъванщида нахъаса рорлъарал руго.
Медал-киласаца керен берцинлъун,
Каранда ругъун щун сахлъарал руго.
Рахъуларел ругънал черхалдаги лъун,
Чол малаца мерхьун, гъоркь тарал руго.
Гъарин эбел-инсуй лъан батиладай?
Гъаримаб хIалалда ниж ругеб лъани,
Ракъун квананиги, квен билълъинадай?
Гуллил цIад баниги цIер гIадин тIаде
ЦIар бакъвазе хъвачIев холевги гьечIо.
ЦIвабигIан гIарада тIаде баниги,
Жидерго диналъухъ дунялги бичун,
Чанги японияс хьвагIула хвалчен,
Хьвар-хьварун рехула чодаса гъоркье
Чалабаца къарал абицерзаби.
Чанги баяр вуго бидуца велъун,
Бадиб туманкI речIчIун, щапун гIодов ккун.
ГъежтIа чинал ругел чIахIиял полкал,
ЧiухIдай гIурус гъурун, гъазаги тIубан,
Къойилго камула цо-цо миллион,
Кодоб щвараб гьечIо, щвараб ун буго.
Щиб балагь букIараб падишагьасда,
Петербургалдасан полкалги рачун,
Порт-Артур бахъизе тIаде унаго?
Мукденалда бугеб салдат бакIарун,
Солдатасухъ ругел гIарадабигун,
Вилълъана инарал элгун вагъизе.
Гьесда нахъа бугеб кутак бихьидал,
Куропаткинасул кьер босун ана.
Кьвагьулеб туманкIул тамаша бегьун,
ЦIцIани гIадин солдат гъоркье лъутана.
Наврудил си гIадаб хъалаялъул тIох

Хъазмил гIарадабаз гьалаг гьабуна.
Рагъуй гъира бугел магIарул полкал
Гьурра ахIун гъола гъорлъе рагъизе.
Гьанир лъимал ругел умумузул кьер,
Кьавуца махх гIадин кваналеб гьечIищ?
Гьобогодай гьечIеб пачалихъалъул,
ГьадигIанго нижей чед мукъсанлъизе?

Кутангодай бачIо гьазул ракьалда,
Кваназе чед щвараб къого бачIинчIин?
Я дур ханлъиялъул хвалчен бекаяв,
Хвалчада би бетун чIалгIунеб гьечIищ?
Ханзабазда жанив гIодовгIанлъаяв,
ГIазаб щай гьабулеб дурго халкъалъе?
Улка гIемерлъиялъ гIей гьабуларо,
РакIгин кIал мукIурлъун, кIибикIе бетIер!
Къиралзабалъ вагъун мун бергьинаро,
Тункила мун гIемер, ккела мун гIодов,
Ккарав вахъугеги, я рабби Бечед!
Хъанч аллагьлъун ккурав капураб хIама,
ХIиллаялъ гурого, кутакалъ вагъун,
КигIан щиб бахъараб, бихьизе гьабе!

    КЬУРУЛЪ   ХУТIАРАВ  ГIАЛИ

–  Вилълъадила, ГIали, чаран кьурулъе,  
Исанаги лачен къинлъун рагIулин.
–  Вилълъинаро, вацал, чаран кьурулъе,
Я хIилла батила, я рекIкI батила.
–  ХIилла букIунебдай тIулил вацазул
Ва рекIкI букIунебдай тIулбикьаразул?
Росдада тIад рищун гIарщалги росе,
Рилълъининха, вацал, чаран кьурулъе.
ТIамедила, вацал, тIаргъиниб можор.
ТIамунила вацаз тIаргъиниб можор.
ТалихI къарав ГIали, можороги къун,
Бакьулъаги вухьун, гъоркье виччана.
–  Аниб лачен гьечIо, чаргъеду буго,
Лочнол бусен гьечIо, гъадил гурони.
–  Лочнол бусенилан лъица абураб?
Чаргъадил гурилан лъица бицараб?
–  Нужей талихI кьеял, тIулалъул вацал,
Дие инсул щвараб щунусабго гIи,
Щу-щуккун бикьила, дун тIаде вахъе,
Эбелалъул щвараб росда цебе хур,
ГIарщид чIван къотIилин, дун гьанив тоге.
–  Инсул дуе щвараб щунусабго гIи
Щу-щуккун бикьила, мун гьенив тела.
Эбелалъул щвараб росдал цебе хур
ГIорхъи чIван къотIила, мун тIад вахъларо.
Гьагъал цереса ун дагьаб мех индал,
БачIинеб бихьула гIурайдул нухъа,
ГIодоб ракь бухъурхъун, тIад гьава гьабун:
–  Боржунеб жо хъвачIеб чаран кьурулъе
Лъил хIилла бергьараб, гьитIинав ГIали?
Чанил малъ кIутIичIеб дир бусеналде
Лъил макру бергьараб, лъикIав бахIарчи.
- Боржунеб жо хъвачIеб чаран кьурулъе
ТIулалъул вацазул хIилла бергьана,
Чанил милъир хъвачIеб дур милъиралде
Эбел цадахъазул макру цIикIкIана.
Дуе талихI кьеяб, гIурайдул нухъа,
Дун тIаде вахъизе рес рекъеларищ?
–  Мун тIаде вахъизе рес кин рекъелеб,
Малърал хIулун руго, хIокI бекун буго,

Балладаби

ТIанчIазе хIелхIедун хIалакълъун буго,
НекIсияб замана дидаги гьечIо.
–  Дуе талихI кьеяб, чIегIараб нухъа,
Цо дир эбелалде хабар ккезабе,
Ячарай лъадуда вугеб бакI бице!
Гьенисан боржана чIегIераб нухъа,
Гьесул къайи сверухъ свердулеб чIана.
–  ГIемераб свердуге, чIегIераб нухъа,
ГIали кьурулъ вукIин дида лъан буго.
БачIун дур хъванкIди щиб, чIегIераб нухъа,
Эв вакъун вугеблъи дида лъан буго…
Чакар бараб таргьа къвалкьеги ккун,
ЧIагIдал цIураб парчи хъатикьеги ккун,
Гьенисан йилълъана чаран кьурулъе.
–  ГIали! – ян ахIана. – Ва! – ян ахIана.
Воре! – ян рехана чакарул таргьа.
Гьесухъе щвечIого гъоркьа речIчIана.
–  ГIали! – ян ахIана. – Ва! – ян ахIана.
Босун рехун ана чIагIдалаб парчи.
Гьесухъе щвечIого, гъоркьа речIчIана.
–  Дуе талихI кьеяй, чехьалъул эбел,
Дагьай цеегIан къай, хал гьабун бихье.
Дагьай цеегIан къан, хал гьабун бихьдал,
Маргъалул черхалда чарчураб гужгат
Бортун инеб буго кьурулъа гъоркье.
Бахьинаб надалде хъурайсин тIагъур
Гирун инеб буго парсиса гIодоб.
–  Ваба-бай, вада-дай, мацI бахъаги дир!
Огьо-гьой, агьа-гьай, гьан тураги дир!
ГIагардасан йилълъун нухги батичIо,
РикIкIадасан йилълъун, гъоркье рещтIиндал,
Маргъалул черхалде чакарлъул гьан
Чапун унеб буго кьурса гIодобе.
Чакарул гьаналъе магьидул рукьби
Гъвегъун унел руго гъугъдулъа гъоркье.
Чакар бараб таргьа рокьолги цIуна,
ЧIагIдал цIураб парчи бидулги цIуна.
Гьениса йилълъана гьасул бакIалде.
Инсул гьесий щвараб щунусабго гIи
Щу-щуккун бикьула кIиго тушманас.
Эбелалъул щвараб росда цебе хур
ГIарщид чIван къотIула кIиявго вацас.
–  Гьеб гIоларелъубе гьабги босе! – ян,
Рокьол цIураб таргьа цебе рехана.
–  Гьелъ гIорцIуларел нуж, гьалъ гIорцIе! – илан,
Бидул цIураб парчи цебе чIехьана.

           МУГIРУЗУЛ  ГIАЛИ

Борхатаб магIарде гIигун вукIаго,
ГIияд цеве лъугьун, швантIих пулаго,
ВачIинев вихьула инсул хIанихъан,
КIал чIегIераб хIама цебеги къотIун.
–  Ассалам гIалайкум, мугIрузул ГIали!
–  ВагIалайкум салам, инсул хIанихъан!
Бехебе росулъе хабар щиб бугеб?
Дир чохьол эбелалъ ругьел щиб бараб?
–  Бехебе росулъе хабарал руго:
Дур йокьулей лъадул гьулияб маргъал
Росдал гIолохъабаз бутIаде бикьун,
Гъажалда рукIарал меседил курхьаз
Жиндир вокьулесул ханжар къачIанин.
Дур чохьол эбелалъ ругьелги бана
МаркIачIул какиде мун рокъов щваян.
Мех щвегIан чIечIого гIиги бечIчIана,
ГIуж щвегIан чIечIого хIанги бахъана,
МаркIачIул какиде рокъове щвана.
Как балей ятана йокьун ячарай,
Как бан лъугIизегIан сабру гьабуна,
Как бан лъугIарабго жанив лъугьана:
–  Ассалам гIалайкум, йокьун ячарай!
–  ВагIалайкум салам, мугIрузул ГIали!
Кидаго букIкIинчIеб бахьинаб гьумер
Кин жакъа букIкIараб, рекIел хазина?
Даим хъвалисичIел чIегIерал берал
Кин жакъад хъвалисун дихъ ралагьарал?
–  Кидаго букIкIинчIеб бахьинаб гьумер
Жакъад букIкIинчIого кинан букIинеб?
Даим хъвалисичIел чIегIерал берал
Жакъад хъвалисичIел, хъвалсалел кида?
Дур горбода балеб маргъалгун якъут,
Кинал инсул васахъ чвантинир ругел?
Гъажалда рукIарал меседил курхьай
Щив багьадурасул хонжрод рекьарал?
–  Дир горбода ралел маргъалгун якъут,
Мун гьечIеб бакIалда базе кIвечIого,
Гъансиниб лъун буго, басралъилилан.
Гъажалда рукIарал меседил курхьай,
Къандалъо тIаде цIан, гъоркье валагье.
–  Гьеб бицарай дуца бицинареб щиб?
Гьеб абурай дуца абилареб щиб?
ГIалица битIахъе кIибалаб ханжар
Лъабго нухалъ чIвана лъадул рекIеда.

Тарун гIодой кколей лъадуд абуна:
–  Ханжар чIварав ГIали, реццги дуй цIарги,
МацIал гьаруразул рахъаги мацIал.
ГIумру халалъаяв, мугIрузул ГIали,
Бидул хIориниса дун нахъе яче.
Кьураб гIумру дуе талихI батаяв,
Хвалил бусадаса дун хвасар гьае.
Гьардолей лъадуде кьурун вуссинчIо,
Къирщулел цабигун, кьурун михъалгун,
Гьениса вортана эбелалъухъе.
–  ТIаде мегIералде хабар щиб, эбел,
Инсул чапарасда ругьел щиб бараб?
–  ТIаде магIардеги хабар битIана
Йокьун ячарай духъ чIалгIун йигилан,
Инсул чапарасда ругьел гьабуна,
Цадахъ гIиги бачун, рокъове щваян.
Гьенисаги вуссун рокъове щвана,
Маргъал балагьизе хъваштIан вортана.
Гъансинив ваккидал батана маргъал,
Махмарул къандалъо тIаде борхидал,
Гьелда гъоркь ратана меседил курхьай.
Гьанже мугIрул ГIали гIодов виччана.
Сабру тIагIарав гьас керен хъвагIана:
Вахъун чIезе гьечIо гьаб дунялалда.
Лъугьараб бицине дун нечон вуго.
Гьеб кIиябго рагIи кIалалъги абун,
КвачIида хъурщана холей лъадухъе.
Лъадуде валагьун ГIали ахIдана:
–  Сабур гьечIев дие жакъа хунго лъикI!
Чидар мацIидаго кин дун божарав?
Лъадуда гьарана тIасалъугьаян.
Гьеб рагIигин цадахъ тIаде вахъана.
Йокьун ячаралъул бидулъ тIерхьараб,
Кодоб ккун букIараб лебалаб ханжар
ЛъабцIусаго чIвана жиндирго каранлъ.
КIиго гъаримазул черхалдаса би,
Эхей унеб гIорлъун, чвахана цадахъ.
Гьединан цоцазе хириял рухIал
Цадахъ роржун ана хъахIилзодихъе.

          БАХТИКАЛ  КЕЧI

Меседил гьаркьица гъалал ххалаго,
Хабар бачIанила Шушаялдасан.
ГIарцул саргъасалъуй дун чурулаго,
Чапар нахъ гIунтIарав гъарабагъазул.

Щибдай-киндай абун къватIий яккидал,
Щурщудулел руго кьерилал ясал:
«ГIумаханасени гIемераб гIарац,
Гъарим Бахтикае хъван тараб къадар!»
Ургъалил керен цIун, тIохде яхана,
Хьихьарал вацазул мугъ бекагиян.
МагIид берал хулун, гъоркье рещтIана,
Дие гьабуразе Бичас гьабеян.
–  Кьоге, вац ГIумахан, дун Шушаялде,
ЦIарго лъикIаб гьечIин Шуша ханасул!
ЙитIуге, яц хваяв, Гъарабагъалде,
Инсул тушманасул улка бихьизе.
- КьечIого кин телей мун Шушаялде,
ГIумаханил кIалгIа гIарцуца цIедал.
ГIелищ йитIичIого Гъарабагъалде,
ГьоцIдерил чIункIбузда дарай ретIиндал.
–  ГIарацищ, ГIумахан, дуе хирияб,
ТIаде барабщинаб дуй гIарацлъаяв!
Меседищ, тIулил вац, дуе бокьулеб,
Доб хунздерил ТIалу дуй меседлъаяв!
Дун йичун босараб меседгун гIарцул
Пурцимаххал гьаре хунздерил бодуй!
Дун кьуралъухъ кьураб мирзайххамалъул
ЛъагIилухъ тукен лъе, дир вац ГIумахан.
Нусго яс гьаеги ГIалискандие,
БоцIи къваригIиндал гIарцухъ ричизе.
ГIарцул лал тIамаги хунздерил ТIалтIа,
Гъов дир вац ГIумахан гIарцуд гIорцIизе.
Рокъоса къватIие дун лъугьунаго,
Йигейанищ эбел хадуй гIодизе!
Хунздерил ТIалтIаса дун рещтIунаго,
Хадув валагьизе Нуцалхан анищ!
Игилъа эхее дун къокъунаго,
Горсан ваккизеан гьитIинав Булач!
ЗагIиса гIебеде дун тIавагьиндал,
Цо берчIвазе анищ МухIамадмирза!
Я Аллагь батаги нух гьечIеб кьуру,
Тушман ракьалде дун кьолей ятани!
Цингиги батаги кього гьечIеб гIор,
Байган Шушаялде щолей ятани,
–  Нухго гьечIеб кьурде мун лъутаниги,
Кьола мун, Бахтика, тушман ракьалде.
Кього гьечIеб гIорде мун кIанцIаниги,
Къадар хъвараб дуе Гъарабагъалде!
–  Нухда гъара балеб цIогьораб Мукракь
Диеги ратаги гъараялъе чIун!

Вихьун чи толарел дол гъолодисел
Дида данделъаги, дур мугъ бекизе!
Гама гебегулеб хъахIил Алазан
Дие гебегаги, дур ракI цIорозе!
–  Нухда гъара балеб цIогьораб Мукракь
Дидани ратичIо, рацIцIун тIагIаял!
Вихьун чи толарел дол гъолодисел
Дида данделъичIо, къавуда щваял!
Гама гебегулеб хъахIил Алазан
Дие майданлъана, тIупан чучаяб.
Ургъелал гъенолел гъваридал кIкIалал,
Дир васигат бице хунздерил бода!
Гъаримал рахунел рорхатал щобал,
Дир хIакъ хIалал абе ГIумаханасда!
Дун йигилан абе къваридаб куцалъ,
Къоринибе ккараб тIинчIмокъокъ гIадин!
Цинги танин бице захIматаб хIалалъ,
ХIатIазда хIехь барай гуржияй гIадин!
ГIазу балеб къоялъ къватIий яхъани,
Капураб махI буго росдадасаго.
Гьури пулеб къоялъ гортIе яккани,
МахIцараб махI буго авалалдаса.
Кваназе квенилан дица абигун,
КIутIун босун лъола болъоналъул гьан.
Гьекъезе лъимилан дица абидал,
Гьекъезе бачIуна жагун гIаракъи.
Ханго-ханин абун дидаги абун,
Хвенехги кIудияв къажар ватана.
Бегго-беган абун дидаги бицун,
Килщил малъ хIуларав хIама ватана.

АНКЬГО ВАЦАСУЛ ЯЦ ХЪАМИЯЛЪУЛ КЪИСА

Ризаб ролъул хурий чIар бахъулаго, 
Рахъун хвалчабигун рачIана лъелал.
ХъахIал килщал риччан тIугьдул тIолаго,
ТIаде щвана гьалде анцIго рекIарав.
РекIарасул бодул цевехъанасул
БетIер сверун ккана, гьалда берчIвайдал,
ИчIавго гьалмагъги гIищкъул гъугъаялъ
Гогьлъарал бутIрулгун тIаде рорхана.
–  Киса мун, чIамалай, гIанаби багIар,
Лъил кваркьи жемараб, мунго милъиршо!
Дур беразул чапи, гъалазул кьури,
РекIее гIурав дун дуй вихьуларищ?
Хекко босе рухьен, магь къай гIедегIун,

Гурони чода нахъ дицаго лъела.
–  Я ле, кIал бечедав, керен бачилав,
Дуца чода лъезе дун щиян вугев?
Борхатаб чол кьили дуй щванин абун,
Щиб хабар бицун мун дихъ вачIун вугев?
Гьабе дурго милат, хъваге дида квер,
Дир анкьавго вацас ратIа бахъила,
Бахъе дурго хвалчен ясалде данде,
Мунго бода сурун асир гьавизе.
Дий гьабураб калам нахъеги босун,
Нух босе, хазабе, гIанкIил ракI, нахъе.
Ясал гьав васасда гIемер рихьана,
Амма гьадинаб рухI гьасда бихьичIо.
Калам-каламали гIемер рагIана,
Амма гIебу гIадин къалел рукIинчIо.
Гьасул рокьи гучаб, чIухIаб букIана,
Берзул нур босичIо гьалъ кинигинан.
–  ВачIина, вачIина, чIухIарав аскIов,
Къвал бан мун ячина дидаго цадахъ.
ГIанкIил ракIан дуца ахIарав вахIид,
ХIелун дур гIанаби къочун вукIина.
Анкьавго дур вацас суризавуни,
Къвалакье мунги къан хвалчен бахъила.
Бахъараб бо бачIун тIаделъаниги,
Дица мун кодоса нахъ йиччаларо.
Данде цIараб месед, давла битIунги,
Батта-хIуму-хIараш мукIур гьабила.
Гьанже дуе хабар гIадада буго,
Яха мунго йилълъа багIараб чоде,
Данде къеркьон духъа бажариларо.
Бежараб каранде, ячIа, хъвай бетIер.
Ясалъул бадиса кьер тIун босана,
ГIагарал мугIрузде сверун юссана,
ЧIарал гъуниялде гьай ялагьана,
Чохьол эбелилан магIу чвахана.
Ццин бахъарай ясалъ гьасдеги юссун,
Черхалда сири щун, гьадин абуна:
–  ХIал дагьай ясалде тIаделъизе кIун,
Бергьунев вихьула хIалихьатав вас,
Ярагъ-чу махIрумай, кьалда цояй щун,
Мун цIакъав вихьула, цIуяв багалав.
Дур багIараб чода дунго рекIине,
РекIарал, лебалал, болъ лъикIал вацал,
ХвечIого хуриса мунгун нахъ ине,
Зоб-ракьалда тавуш кIудияб кьибил.
Кье дихъеги хвалчен, те духъго ханжар,

Къапи гурей, мунгун гочинаро дун.
Гьав рохел гьарзаго гьимана гьалде.
Бахъун хвалчен кьуна, калам гьабуна:
–  Дун нахъе къаларев лъаларогунищ,
Дунгун махсароде яхъуней йигей?
Дир хвалчал лебаллъи рагIичIогунищ,
СуркIа-кIуни берцин кIалъалей йигей?
–  Дур лебаллъиялъул цIар рагIун хадуб,
Хвалчаде  яхъине къасд гьабилищха?
Дур бахIарчилъидал махIчIван хадуса,
Дийго хвел босизе хиял гьабилищ?
Гьас хвалчен бегьана, билбагIарлъана,
КIиялго рокьарал кьалде журана,
Жемулеб букIана гьал кIияздаго
РакIазе гIадалаб гIасияб гIажал.
Гьас ханжар паркъезе гьабулеб буго,
Гьалъ хвалчен ботIроде хьвагIулеб буго,
Гьалъ хьвагIараб хвалчен карандаги щун,
БагIараб би чвахун гьав гIодов ккана.
ИчIавго рекIарав тIаде къалелъул,
Гьас гьаракь гьабуна рикIкIад чIайилан.
Ясалдехун вуссун, дагьав къварилъун,
Лъабго-ункъо рагIи гьалда абуна:
–  РекIел чаранлъи щиб, дур чи тIагIаяй,
Дица мун хъамизе йикIана, бичIчIа,
Дур гьеб бахIарчияб чорхол кьуриялъ,
Гьале дуца керен кIихIи борлъана.
Болъа кидаго дун бергьенлъабигун
Вуссунаан рокъов, инсул росулъе,
Багъулъа лълъар бекун, бугъа гIадинан,
Гьадин анкьабгоги рекъезе гьабун,
Дун рокъов витIуге, цIаргIаги бице,
ЦIарухъего тIокIав молода лъурай.
Ясалъул рекIеда гурхIел  батана,
Гьасул бахIарчилъи гьалда бихьана:
–  Анкьавго вацасул, кьолболгун инсул
Сси духъе кьолей яц дун гурей бичIчIа.
ЧIамалазул бодул бетIерасул яс
ПатIимат щийилан дуцаги цIехе.
Гьалъ хъахIаб кверлъадул мочIу бихъана,
Яхъун гьасул ругъун жинца бухьана.
Бахьинав васасда сагьвиллъун хутIун,
РекIел бугеб мурад бераз бицана.
Гьав бахIарав хIалид чоде вахана,
ТIагъур бахъун гьалъий къо - лъикI гьабуна.
Цоцазеги гьимун гьудуллъи ккарал,
Кьал гьечIеб рокьи ккун, ратIалъун ана.

                            * * *
МугIрул щоб бегулеб гIангис буртина,
Молоде гIунадай гIолохъабазе?
ГIурул накIкI босулеб хъурайсин тIагъур,
Тушманасдай ана эбел хваясул?
Мокърокь чIалуй чIолеб чIурканаб лага,
ЧIорбутIдай речIчIараб дир дарманасда?
ЧIвани хIобой чIолеб хIангIарцул кIигъеж,
Гулладай кванана тушманзабазул?
Цо хвалчацаяли мун къотIуларо,
Хвалчен мисриябдай гIолохъабазул?
Дир росилан гуро, росдал руччаби,
Бесдалазе эмен хIажат ватана.
Дий хIажалъун гуро хIалалав гьалмагъ,
ЗахIматаб хIалтIуе хIажат ватана.

                           * * *
Бакараб кан гуро дир керемалда,
Карандаса гурде бухIулеб буго.
Гьалдолеб хьаг гуро дир хьибилалда,
Хьабалахъа гIучIал релъунел руго.
Нужеда рагIанищ, я гьал гIадамал,
Жергъен кьабунилан кверал рищарай?
Росдал гIолохъаби, лъалей йикIанищ,
КечI ахIунин абун къотI-къотIун ярай?
Вореги угьдуге, чехьалъул эбел,
Чанги лачен араб хабал къаникье.
Дирги букIа абе къотI-къотIараб черх,
Дирги букIа абе бухIараб гIумру.
Цингиги угьдуге, эбелалъул яц,
Чанги щунгъар араб чIегIер ракьулъе.
Дирги букIа абе бищ-бищараб черх,
Дирги букIа абе къотIараб гьаракь.
КъватIире магIарде кагъталги ритIун,
Дир каранда ханжар чIвазе гьарурал,
МацIал гьарурарзул мацIал къотIаги,
Дун къотI-къотIун ярав Къурбан чIахъаги!
Кагътал ритIаразул кверал рищаги,
Дида ханжар чIварал вацал чIахъаги!
Зодибе мали чIвай, чIухIай мацIихъан,
Дур кIудияй тушман хабалъ лъун йигин.

 МагIаби

Дида бугеб гIайиб лъалеб батани,
БакIаре гьаб росу, чIвай дун гIужие.
Кьибил-тухумалъе рогьо батани,
АхIе кьибил данде, кье дун хвалчае!

                           *  *  *
Угьун хIухьел биччан, керен чучани,
Чиго велъиладай дир хабаралда?
Чара хварай дица магIу  тIунани,
ГIайиб гьабиладай дида гIадамаз?

Нусабго логоца гьарай бачиндал,
Чвахун анин магIу гIайиб чIваниги.
ГIелбащадал васал ракьалда лъедал,
Лъабго рагIи хъвана хъахIаб кагътида.

БитIун мурадалда къвал жемулаго,
Къадар батараб куц дие хIадурун.
Дараял рукIана, мокъида рана,
Къвал гьечIел ретIана, тIоритIун ана.

Къаси хамиз сордо, сухIмат гьабизе
Свере, кьолбол ясал, васазда данде.
ЦIараб болжалалде заманги щванин,
ЩайзегIан чIарал нуж пуй гьабичIого.

РекIел мурадалде щун хварал ани,
Аб дуниял тезе бертин букIана.
Чорхол анищ тIубан, къанщарал ани,
Рохалил лъелаан нужее свери.

МагIида гIодула гIатIласул кастум,
Дур лугбахъ урхъараб – вахъа ретIине.
ГIодилеб чIоларо хъахIилаб тIагъур,
ХъахIаб нодоялъухъ гIащикъ бугилан.

ХIатIида рекъарал чIегIер чакмаби
Квералъ хIур ккун руго шкафалъур лъун.
Бараб магI чIухIараб чIегIераб пальто –
Дун турулей йиго – вахъа ретIине.

Цо вас хванин абун росуги буго,
Росдал ракI бахъараб хъергъуги букъун.
Васал тIагIанилан тухумги буго,
Биун чаран тIураб чIорги ракьулъ лъун.

Расанди сабруял, сухIмат гьуинал
Сундедай ракI гъолеб гIолохъабазул.
ГIолохъабазда гъорлъ тIабигIат берцин,
Лъидедай чучилей чара хваяй дун.

Маргъалалъул цаби къирулеб мехалъ,
Къаданий йикIинчIей тIулил яц хваги.
Къаламалъул килщал сукIунеб мехалъ,
АскIой гIодой чIечIей гьудул къанщаги.

Нужер гьан чапарал чабхил бакълъазда
Шавкъалъ гIадан холеб сипат баккаги.
Жаназа букIараб къирбадул щобтIа
ТIезе барахщарал тIугьдул раккайги.

Магъилъ чIичIидулел чIоролабазул
ЧIахIго бакъвалалде бакънал тIагIана.
Мокърокь бусен лъурал милъирщабазул
Милъир хIулилалде хIухьел тIагIана.

КIиго бахIарасда тIаде ракьги хъван,
ТIокIаб бохиладай тухумалъул ракI.
ТIогьол квацIабазда квасквасги тIупун,
ГьечIо кьибилалъе сабруялъе бакI.

ГIаламго урхъарал хъергъудал берал
Хабал мицIиралде рецIцIун инадай?
ЦIорол матIу гIадал тIадагьал лугбал
БецIаб лахIтуялъур хIарухIинадай?

Раккиго берцинал чIегIерал михъал
ГIонкIкIоца бусадуй русс-руссиладай?
Балалайка хъвалел хъахIгIарцул килщал
Унго, гъвегъинадай чIарбил гвандиний?

Цо хабалъ рукъаги мокъокъил тIанчIи,
Къвалал ран кIиязго ургъел бикьизе.
Къоно борхатаб чIвай хабал къаданиб,
Къо щвелалде хварал халкъалда лъазе.

ТIокIаб бакъ чIваладай чIунтаяб росулъ
ЧIухIарал васазул берал къанщараб?
ГIидра тIегьаладай гIурччинмагъилъе
МугIрул гIамиркаби гIурдалъ тIупараб?

ГЬАБСАГIАТИЩ, ДАГЬАБ НАХЪАЙИЩ?

КIиго вац вукIун вуго, гьитIинав бечедав, кIудияв мискинав. Бечедас 
мискинасул сан гьабулеб букIун гьечIо. КIиявго цоцалъ кутакалда барщун 
рукIун руго. Бечедасул рукIун руго цадахъ квана-гьекъолел, жидеде гьесул 
божиги бугел гIемерал гьудулзаби.

Цо къоялъ гьитIинав вацасул гIакъилай чIужуялъ росасда абун буго буго:
–  Вацги нахъегIан тун, дуца чадилги гьакълилги гьудулзаби цере 

кколел руго. Амма, дуде къо ккани, дуе вац гурони ватиларо. Бокьани цо 
хIалбихьизеги бегьила.

Рос хIалбихьизе разилъун вуго. Цо кIудияб дегIенги хъун, гьез гьелда 
мусрал ран руго. Цинги киналго гьудулзабазда лъазабун буго:

–  Къаси нижехъа тохаб жо ккун, цо чи хун вуго, гьев цевеса тIагIинавизе 
цо кумек къваригIун буго, –  ян.

Щивас цо-цо багьанаги батун, гьудулзаби чухьарлъун руго. Вацасда 
лъазабураб мехалъ, гьес гьикъун буго: 

–  ГьабсагIатищ, дагьаб нахъайищ? –  ан. 
–  ГьабсагIат, –  ан жаваб кьураб мехалъ, беркъанщилалде тIадеги щун, 

гьес абун буго:
–  Гьалъие гьабизе кколеб жо дица гьабилин, жаназаги диде борхун, нуж 

паракъат рукIа, –  ян.
Баччун къулагIигун кIудияв вац унеб мехалъ, гьитIинас абун буго:
–  Гьеб жаназа гуро, къулагIи буго, дуеги дур хъизаналъеги хIалаллъаги! 

– абун.

ГЬАБУХЪЕ БУКIУНЕБ ЖО ДУНИЯЛ

Гьедин хъван букIанила ШагьгIабас абулев цIакъ бечедав, гIакъилав цо 
ханас.

ВачIанила цо гIадатияв гIолохъанчи ШагьагIабасихъе жив дур вацасул 
вас вугилан. Цадахъ бугила гьединабго гьалмагълъиги. Шагьас щибго хIал 
лъазе течIила, кIудияб хIурматалда гьобол жиндирго кIалгIаялде вачанила. 
Гьоболлъи-хIурматалдаса хадуб, аскIоса чагIиги нахъе ритIун, шагьас 
абунила:

–  Ле! Мунго кинав гIабдал, шагь махсароде кколев? Дир вацги гьечIо, 
вацасул васги гьечIо! – ян.

Васас къокъаб жаваб кьунила:
–  Дуца гьадин хъван батана, дицаги гьабуна, –  ян.
Шагьас гьев витIухъ гьавунила. Жинца жиндирго вацасул вас вазирлъун 

толев вугилан халкъалдаги лъазабун, гьеб балъголъи бахчанила. ШагьгIабасил 
вазирзабазда гьоркьов гьасдаса гIакъилав, цIакъав цониги вукIинчIила.

 Биценал

ГЬИТIИНАБ  ЖО  КIОДО  ГЬАБУГЕ

Хунздерил ханас магъало бакIаризе унел чукъбузда цадахъ жиндирго 
васалги ритIун рукIун руго. Инсуца васазда абун буго, Гьидалъ вугевин цо 
гIакъилав херав чи, досда гIакълуги гьикъеян.

Ханасул лъимал, жидеда инсуца малъухъе, гьидерил гIакъиласда аскIоре 
ун руго.

–  Вай дир лъимал, вай дир лъимал, –  ан абун буго херас, –  ханасул васазе 
кьезе гIакълу киб букIинеб дун гIадав мискинчиясул…амма нужеца гьитIинаб 
жо кIодо гьабугеха.

–  Гьабищха гьидерил гIакъиласул нижеда малъизе букIараб жо, –  ян 
ханасул лъималаз гьев цIакъ гIад гьавун вуго.

Нухда рачIунаго, гьез, цояс цоясул гьалагаб чода мал тункулеб букIун буго, 
тохлъукье цIал кьабулеб букIун буго. Щай жиндие гьадинаб жо гьабурабан 
вацасул ццин бахъараб мехалъ, гьитIинаб жо кIодо гьабугеян цояв вацасги 
абун, кIиялго релъулел рукIун руго.

Ханасул лъималазда кIудияв чиясул гIакълуялъул ритIухълъи лъан буго, 
НакIкIикь росдал цо рагIиятчияс магъалоде кьолеб ражипорол гъал сабаблъун 
жидер цояв вац чIвараб мехалъ.

КIИГО  НУХЛУЛАВ

Сапарладаса тIадвуссун, рокъове вачIунев вукIанила цо кIудияв чи. Гьесда 
цадахъ кканила цIалун вачIунев цо гIолохъанчиги. Хабар  -  кIалалда  рилълъун 
рачIунаго, гIолохъанчияс кIудияв чиясда абунила:

–  КIудияв чи, нилъго свакачIого рукIине, цоцазда рекIун рилълъани, лъикI 
букIинарищ? – абун.

–  Мун гIадаллъунищ, гIадамал цоцазда рекIун рилълъунеб гIадатищ бугеб? 
– ан абунила кIудияв чияс, васасул суалалда гIажаиблъиги гьабун.

Васас щибго жаваб кьечIила. Гьедин лъикIалан бакIалде рилълъараб 
мехалда, цIакъ берцинго бижараб, лъилъизе мех щвараб ролъул хурзабазда 
аскIоре кканила гьал.

КIудияв чияс абунила:
–  Огь, баркаман, лъикIго бижун бугеб куц бихьулищ гьаб ролъ! – ан.
Васас гьесда гьикъанила:
–  КIудияв чи, гьаб тIощел кварабдай буго, квинчIебдай буго? – ян.
–   Мун гIадаллъунищ вугев, жеги лъилъизего лъилъичIеб тIощел кин 

квараб букIунеб? – ан жаваб кьунила кIудияв чияс.
Вас, щибго абичIого, вуцIцIун чIанила. Гьедин таманалго рилълъараб 

мехалъ, гьел щванила цо росурагIалде. Гьениб хварав чи вукъулеб жамагIат 
бугоанила. КIудияв чияс абунила:

–  Валлагь, цо хвел букъулел чагIи рихьулаха гьанир, –  ан.
Васас кIудияв чиясда гьикъанила:
–  Хварав чидай вукъулев вугев, хвечIев чидай? – ан.
Херав чиясул ццин бахъанила ва гьес гIолохъанчиясда абунила:
–  Мун гIадалъунищ вугев? ХвечIел чагIи рукъулеб гIадатищ бугеб? – абун.

КватIичIого кIудияв чиги гIолохъанчиги щванила кIудияв чиясул росулъе. 
КIудияв чияс вас къаси жиндихъего сордо базе гьоболлъухъ ахIанила. Васасги 
хIукму гьабунила къаси гьенив чIезе. Жаниве лъугьунеб мехалъ, кIудияв 
чиясул рокъой цо берцинай яс ятанила. ГIолохъанчияс, ишанги гьабун, цин 
цо килищ, цинги кIиго килищ цебе ккунила. Ясалъ васасда цебе цо килищ 
ккунила. Инсуда гьезул ишанал рихьанила. Кин бугониги, гьоболги вугелъул, 
гьев васасдехун рагIи абичIого танила.

Къаси гьенивги вукIун, радал гьезулгун къо-мех лъикIги гьабун, вас нухда 
вахъанила.

Гьев ун хадуб, инсуца ясалда абунила:
–  Валлагь, тIубан гIакълу камилав чисяда релълъунаро гьадав вас, –  ан.
Ясалъ цIеханила, щай дуца гьедин абулебан. Инсуца гьелда бицанила васас 

нухда рачIунаго жиндиего кьурал суалал. Ясалъ инсуда абунила:
–  Эмен, гьев чи дуда вичIчIун гьечIо, амма гьев гIакъилав чи вукIине 

ккола, –  ян.
Инсуца гьикъанила дуда ричIчIулелищ гьесул суалалан. Ясалъ абунила 

ричIчIулилан. Инсуца яс тIамунила гьел суалазул магIна бицине. Ясалъ 
абунила:

–  СвакачIого рукIине, цоцазда рекIун рилълъинин абураб жоялъул магIна 
ккола, нух теялъе, цоцазе лъикIал харбал рицунаго рилълъинин абураб. Квараб 
хурдай, квинчIеб хурдай абураб суалалъул магIна ккола, хур бачIинегIан, 
тIорщелги тIагIун, хурул бетIергьанас къарзалъе босун, гьезие рецIалихъ кьезе 
кколебдай тIорщел, ккечIого, жидецаго квине бугебдай абураб. Хврав чидай 
вукъулев вугев, хвечIев чидай абураб суалалъул магIна ккола гьадинаб: цо-
цо чи вукIуна, дуниялалда жиндирго напсалъул гурони ургъелги гьабичIев, 
лъиениги лъикIлъиги гьабичIев. Гьединав чи хун хадуб, дунялалдаса хеккого 
гьесул цIарги тIагIуна. Гьев чи ккола, хIакъикъаталдаги, хврав чи. Цоги 
гIадмал рукIуна чIаго ругеб мехалда халкъалъе жидедаса кIудияб пайда-хайир 
бахарал, халкъалъе гIоло жидеца лъикIа-лъикIал ишалги гьарурал. Гьединал 
чагIи хабалъ рукъаниги, гьезул цIар халкъалда жаниб чIаго букIуна. Гьеле 
гьединлъидал, гъов васас дудаги гьикъун буго, гъов чи кинав чидай вукIарав 
абун. Рокъове жаниве лъугьунаго, васасги ясалъги гьарурал ишаназул ясалъ 
бицинчIого тедал, инсуца гьелда гьикъула:

–  Гьанже дуца бице, жаниве вачIунаго, дов васасги дуцаги цоцазе гьарурал 
ишаназул магIна щиб кколеб? – ан.

Дагьай нечарай гIадинги лъугьун, ясалъ гьадин жаваб кьола:
–  Гъос дида цин цо килищ, цинги кIиго килищ цебе ккуна. Гъолъул магIна 

ккола, мун росасе арайищ, яги инчIейищ абураб. Дица гъосда цебе ккураб цо 
килищалъул магIна буго инчIей йигин абураб, –  ан.

Гьебмехалда инсуда бичIчIун буго вас  гIакъилав чи вукIин, ва жиндирго 
ясги кьун, гьев вас дурцлъунги гьавун вуго.

       ГЬУНАР КИНАЗУЛ ЦIИКIКIАРАБ?      

ВукIанила, вукIинчIила цоцазул хъатир кIудияв, цояв цоясе цIакъ хирияв 
кIиго вац. КIиясулго лъимал-хъизанги букIанила, аскIорегIан рукъзалги 
рукIанила. Гьел вацал жалго жидеего хириял ругел гIадин, гьезул хъизамалги 

гьединго лъималги цоял цоязе хириял рукIанила. Цоязул рокъоб къварилъи 
ккани, ялъуни гIатIилъи ккани, гьебги кIиязего бащад букIанила. ХIасил, 
кIиявго вац, вацал гIадин, вацазул хъизан-лъималги, вацазул хъизан-лъимал 
гIадин рукIанила.

Вацазда гьеб божи-рокьиги гьуинлъиги жидер гьунарлъун, жидеда хъизан-
лъимал куцазе лъайлъун бихьулаанила. Амма кIиявго вацасул чIужуялда 
гьеб иш жиндиргоги жиндир дандияй нусалъулги гьунар букIин лъалаанила. 
Щиялъ жиндирго росасда гьеб гьунар жиндир букIин бичIчIизабулаанила. 
«Нуж, бихьиналищ, лъикIал, ниж, руччабийищ лъикIал» абураб суалги росасе 
кьун, гьелда тIасан къец кколаанила.

Цо къоялъ гьитIинав вацас куй хъун букIанила. АскIор кIудияв вацасулги 
жиндиргоги васалги рукIанила. ГьитIинав вацас лъималазухъе цо - цо 
ургьисала кьунила. Кодор гьелги кIанцIезарулаго, гьев кIиявго вас кIудияв 
вацасул бакIалде анила.

–  Нилъ вацги вацасул хъизамгиян холел рукIуна, нилъеца куй хъун 
букIарабани, кIудияб ургьисала гьесул васасухъе кьун, гьитIинаб нилъерго 
васасухъе кьелаан. Бихьулищ, гъоз, нилъер васасухъе гьитIинаб кьун, жидерго 
васасухъе кIудияб кьун буго, –  ян гъулгъудизе лъугьанила кIудиясул чIужу.

–  Нилъ гьелилан холел ругеб мехалъ, гьезул балагьи гьединабищха 
букIараб, –  ан, кIудияв вацасулги ракI квешлъанила. ГьитIинав вацги ахIун, 
гьесие бадибчIвай гьабизе, гьесде семизе, вагъизе хиял гьабунила гьес. 

ЧIужу, лъикIав чиясул пирхи– кьвагьи бихьулищан, балъго ехъанхъилей 
йикIанила. Цинги гьелъ росасда абунила:

–  ГIадаллъуге, дир гъарин, цо куялда кIиго батIияб: цо кIудияб, цо 
гьитIинаб ургьисалаги букIунаро, руччабаз бица - бицаралдаги божун, 
хехдаризе бегьуларо, –  ян.

Цинги гьесда бичIчIанила вацлъиги, божилъи цIуниги, гьоркьоб гьогьен 
ккезабиги руччабазда бараб букIин. 

ХЪАБЧИЛЪ ВАТАРАВ ГIАКЪИЛ

Цо нухалъ ханас пуланаб росулъе хехаб кагъат босун чапар витIун 
вачIанила. Ханасул цIаралдасан гьениб хъвалеб букIанила: гIакъилзабазул 
бищун гIакъилав лъазе нилъер вилаяталъул киналго гIакълучагIи данде 
ракIарулел ругин ва гIакъилзабазул мажлисалде нужецаги росулъго бищун 
цIодорав вакил витIеян абун. Гьеб рагIидал, жамагIаталъул пикру кканила 
ханасухъе цIодорав чи витIичIого, хан махсароде кквезелъун, росулъго 
гIабдалин тарав Хатанил ХIурхIи абулев рохьдохъан витIизе.

ХIурхIи ханасухъе кIудияб гъираялда анила ва ханасул кIалгIаялда 
жаниб гIакъилзаби ракIарараб рукъалъул бокIнилъ гIодов чIанила. 
Сверухълъиялдасаго рачIарал цIар бугел, чIухIун къачIарал гIакъилзаби, 
гьурмада лъим хъвачIев, тIутIураб ретIелалъул  гьасда тIад релъанхъулел, 
гьев махсароде кколел рукIанила. ХIурхIиян абуни, жинда щибго рагIулеб 
гьечIеб ххвелги гьабун, сабуралда гIенеккун чIанила.

Байбихьанила ханас суалал кьезе. Киназдехунго вуссун, ханас цо нухалъ 
кIалдибе рехун кунеб бищунго тIагIамаб квен щиб кколебан гьикъанила. 
Киналго гIенеккун чIедал, ХIурхIица абунила:

–  БетIерчIахъаяв хан, бицине бегьилищ? – ан. – Гьеб ккола гIанкIудал хоно.
Гьесул жавабалъ хан кутакалда хIайран гьавунила.
Хадуб ханас цIеханила, лъида кIвелеб жиндие дунялалда гьечIеб кьералъул 

оц бачун бачIинеян. ГIакъилзаби цоцахъ ралагьанила, гьурмал кьер хисанила, 
бан гIетIгун, гIодоре руссун чIанила. Гьезда ццин бахъарав ХIурхIица, цо жо 
ккелин гьалъулан абун ракIалдеги ккун, тIаде вахъун, дида кIвела, гIакълу 
тIадегIанав ханилан абунила.

–  Кида мун вачIинев? – ан цIеханила тамашалъарав ханас.
–  АрбагI гуреб, хамиз гуреб, рузман гуреб, итни гуреб, талат гуреб, гьатIан 

гуреб, шамат гуреб – бокьараб къоялъ радалго вахъун вачIина, –  ян жаваб 
кьунила ХIурхIица.

Гьесул жавабалъ виххун ккарав ханас мун кисайилан цIеханила ва дур 
росдал гIадамал кин ругелали баян гьабеян абунила. ГIемерго ургъичIого, 
ХIурхIица жаваб кьунила:

–  ЧIужу лъикIал лъикI руго, чIужу квешал – квеш руго, –  ян.
Хасмуш гIадав гьесие цIодорлъиялъул цIар кьезе бокьичIев ханас ахирги 

гьикъанила, нужер росулъ бищун лъикIаб жо щиб бугебилан.
ХIурхIида бичIчIанила гьесул пикру ва байбихьанила тIуванго хан 

махсароде кквезе:
–  Валлагь, хан, нижер росдал кьурулъ бижун буго унтулареб, холареб, 

херлъулареб пихъ, –  ан жаваб кьунила гьес.
Гьесда божарав ханасда ракIалде кканила гьелдаса жиндие хIажатаб жого 

щибха бугебан ва цIеханила, кидаха мун гьебги босун вачIине вугеван. Ханас 
гьедин цIехезе бугеблъи цебеккунго лъалеб букIараб гIадин, ХIурхIица хехго 
жаваб кьунила, чи гьечIеб базаркъоялъ вачIине кIвелилан. Гьесул кьварарал 
кIалъаял ва цIодорал жавабал рекIее гIедал, ханас жиндасан тIубазе бокьараб 
мурад гьечIищан цIеханила.

- БетIер чIахъаяв хан, риидалил рукъги рукъалъул хIубиги кьуни, дие 
гIелаанха, - ян абунила гьес.

Хан дагьалъ лъалхъанила ва гьесие мукIурлъун бетIерги кIибикIун, 
магIидаса бахъун буртинаги гьесухъе кьун, абунина:

–  Ма дуе риидалил рукъ, рукъалъул хIубиги росулъа балагье, –  ян.
Рукъ цIурал гIакъилзаби ХIурхIиде ццидаханила ва гьев къолеб 

хIиллаялъеги  ургъанила. Гьезда ракIалде кканила ХiурхIил хучарал, халатал 
михъал, гьоцIогун тIех кунаго, данд седезе ругилан ва гьесда цебе хIерчч 
цIураб тIехги хъаба гьацIулги лъунила. ХIурхIида жинда тIад релъанхъизе 
бокьун букIин бичIчIанила ва кваналелде цин гьацIулъ килщалги ччун, лъикI 
михъал кьуранила.

ГIорцIизегIан кваназеги кванан, чехь цIедал, хадур балагьун гIакъилзабиги 
тун, ханас кьураб буртинаги босун, рукъалъул хIуби – чIужу щийдай ячун 
лъикIилан пикрабиги гьарулаго, рокъобе хазабунила гьес.

Гьелдаса нахъе щуго сон ун букIанила ва жиндирго богун хан сапаралдаса 
вачIунев вукIанила. Гьеб заманалда гъоркьан тIаде вачIунев довго ХIурхIи 
вихьидал, вакъун вукIарав ханасда гIанкIудал хоно ракIалде щванила.

–  Ассаламу гIалайкум, хоно щибгун? – ан гьикъанила гьес.
–  ВагIалакум салам, цIамгун, –  ан салам буссинабунила ХIурхIицаги.
–  Ялъачи, нужер гьаниб багIаргьалида накъищал рахъизе вачIун вукIарав 

чиго щив? – ан гьикъанила нахъеги ханас, гьеб суалалъгIаги гьев мекъи ккелин 
абураб пикруялда.

–  Нужер чIегIергьалида сагъри биччалев устар вачIун вукIана, –  ян жаваб 
кьунила ХIурхIицаги.

–  ГIакъилзабиги хъабчилъ рукIунел руго, –  ян абун, хан жиндирго нухда 
анила. 

ХIАМАГИ  БАЦIГИ

Хасало гьирал раччун, гьодги ччукIун, хьалбаздаса  расги хIулун, цо 
хераб хIама ихдал гIурччинхарда кваналеб букIарабила. Майданалдаса хер 
кун, лъарахъ лъим гьекъон, бакъ бухIидал, рохьобе лъугьун, гьогьомидал, 
сагаялда кванан, бокьараб хIалалда букIанила. Гьанже дидаса лъикIаб хIалалда 
дунялалда щибго гьечIилан ракIалдеги ккун букIанила гьелда.

Цо къоялъ хIама лъим гьекъезе лъарахъе бачIанила. Маргъал гIадаб 
чабхидасан, тахта гIадин кIургIун чвахулеб лъадал каркариялъулги, сасаб 
гьороца гьулчулеб ралъад гIадин, цояб рахъалде чвахун унеб рохьил 
ващиялъулги гьайбатаб бакъан букIанила.

Лъим гьекъолеб хIамида тIадехунисан цо чвархъи рагIанила, эхеде 
борханила. ТIаса гъоркье цо бацI бачIунеб бихьанила. ХIамил нусабго лага 
букIкIанила, ругелниги расал рахъун чIанила. Берал чIваркьанила, гьекъолеб 
букIараб лъим кIалдиб кковухъе хутIанила, тIуртIудулаго, бацIихъ балагьанила. 
БацIица, мун гьаб бакIалда щибулебан, гIасияб гьаракь гьабунила.

–  Дун гьаниб къойилго букIуна, бетIергьанчияс ниж кидаго гьанире гъола, 
–  ян хIама хIелхIедизе лъугьанила.

–  Кидагояли гьаниб церекъад дица чIвараб хIамаги букIун буго, цебего 
лъарабани дида гьанир хIамул рукIунеллъи, –  абун бацI тIаде-тIаде къанила.

РухI мукъулукъалде бахараблъи бичIчIун, хераб хIамица бацIие батIияб 
наку бачанила. Гуккун, батIа гьабун гурони, жиндир богIолабазукьа бацI 
хIинкъулареблъи лъарабго, гьелъ гьадинал жал рицанила:

–  Гьай пакъир, бацI, цIакъ бакъун батила мун. ЧохIоца хвараб, баккизе 
би гуреб, чIурхIараб къехь гIадаб дир гьодал хъарсунилан мун гIорцIиларо. 
Хераб гвадаралдаса дуе гьан гьуинал, рахь рекIарал кIуртул лъикI. Дир рокъор 
ругел кIуртул кванай. Гьел ункъо руго дир. Гьезул цоялда цIар ГIебса, цогиялда 
Халаса, лъабабилелда Лъараб, ункъабилелда цIар ЛъачIеб буго. Дун чIолеб 
бакI гIемер рикIкIад гьечIо. Гьадале, гьадаб бакIалда буго. Къаси бачIа, къан 
ккун дуего бокьараб кьела, –  ян гаргаданила хIама.

БацIида ракIалде кканила: абухъего, рахь рекIараб кIертги щолаго, дие 
цIацIазе аб хераб болъонго щай къваригIараб абун. ЛъикIаб жоялде ургъанин 
мунилан абун, хIамие баркалаги кьун, бацI цо рахъалдехун балагьун анила.

ХIама квана-гьекъон, парахат букIанила. БацIги, кидадай къаси мех щвела, 
сордо бачIинаян, кIартиде бугеб хиялалъ хьуликъвачIа бихъулеб хIалалда 
букIанила. Роол къо анила, бакъанил гIуж щванила. ХIама, рокъоебги 
билълъун, щула гьабун, рахан нуцIагун, парахалъанила.

Къаси, чи кьижараб, гIадамасул чIинхъи гьечIеб гIужалъ, хIамил кIалтIеги 
бачIун, цо жо тенкезе лъугьанила. ХIамида лъанила бацI бачIун бугеблъи. 
Лъаниги, кIалъачIого чIанила. Аб жегиги рокъобеги бачIинчIогодай бугоян, 
бацIица «ГIебса!» абун ахIанила. ХIамица: гIебса хIос бан бугилан абунила. 
БацIица «Халаса!» абун ахIанила. ХIамица: халаса къоно тIамун бугилан 

 ХIайваназул   хIакъалъулъ  маргьаби

абунила. БацIица «Лъараб!» абун ахIанила. ХIамица: лъарабани, лъарахъго 
чIвалаанилан абунила. БацIица «ЛъачIеб!» абун ахIанила. ХIамица: лъачIелъул 
гурищха, рокъобеги борчIун, хIама парахат бугебилан жаваб кьунила.

БацI, гьабилеб жоги тIагIун, цIакъго-цIакъ тенкезе, нуцIа гъуризе 
лъугьанила. ХIама гьагIданила, чIчIичIчIиданила. Рахъун бетIергьабаз бацI 
гьородухъ босизабун анила. 

ЦЕРГИ  МОКЪОКЪГИ

БукIанила, букIинчIила, гIанкI цолотIа букIанила, ци болъотIа букIанила.
Роол гIуж букIанила, цIакъ багIарараб къоги букIун, цер цо ганчIида гъоркь 

кьижун букIанила. БачIун гьеб ганчIида тIад цо мокъокъги рещтIанила ва 
берцинал бакънал рачине лъугьанила. КIудияб ганчIил биццатаб рагIдукь 
кьижун букIараб цер борчIанила. ТIаде бахъине бокьичIого, добехун 
буссанила, гьанибехун буссанила, кинго мокъокъица макьу биччачIила. 
ЛъикIаб къо цониги бихьугегиха дудаян, тIаде бахъанила. Мокъокъида  цебе 
гIодобги букIун, балагьун чIанила. Цинги мокъокъида гьадин кIалъанила:

–  Ялъачи, гьеб бакъан дуда, ралагьун бералгун, бачине кIолеб жойищ, 
къанщунги бачине кIолеб жойищ? – ян.

–  Балагьунги къанщунги – элъул батIалъи щиб? – ан мокъокъица цер 
гIад-хочIалъе гьабунила.

–  Тамашаха, батIалъи букIунареб батани, –  ян, цараца бетIер хьвагIанила.
–  Гьедин батани, бачинищха, –  ян, тIир-тIирун бералги къанщун, 

бакъаналде байбихьанила мокъокъица.
–  Къанщун дуца гьеб тIадеги лъикI бачунеб буго, –  ян, цер аскIобе 

гIагарлъанила. Цойидасан, тIадеги кIанцIун, цараца мокъокъ кIалдибе 
босанила.

Мокъокъида бичIчIанила жиб цараца квеш махсароде ккураблъи. Цо 
сабабгIаги ккелародаян, царада гьадин абунила:

–  Унго, цер, дур хIалихьалъи, гьадигIан берцинаб дун гьедигIан бигьаго 
кодобе щвараб мехалъ, Аллагьасе щукругийищха гьабулареб! – ан.

Мокъокъил гьеб рагIи битIараб бугилан цер, алхIамдулиллагь, щукруян 
абулеб букIанила. Пархан боржун мокъокъ, дандбитIараб цоги ганчIида тIадги 
чIун, царае квешезего бакъан абчине лъугьанила.

Хадуб балагьунги хутIун, цараца абунила, кигIан чара тIагIараб мехалъцин 
кIалъани, кIал цIорогиха диран. Данде мокъокъицаги жаваб кьунила, кьижизе 
гIащикълъараб мехалъцин данде къани, чарчурал берал дирги рахъагихаян. 

ГЪАЛБАЦIГИ,  БАЦIГИ,  ЦЕРГИ

ГъалбацIилги, бацIилги, царалги гьудул - гьалмагълъи, божа– рокьи ккун 
букIанила. Гьезул гьеб гьудул - гьалмагълъи гIемер гъварилъун букIинчIила. 
Жеги лъикIго цоцазул хIал лъалароанила. Цо - цо рокъор - къватIир данделъараб 
мехалъ, хъваш - баш гьабун, гара - чIвари гьабун, ратIалъулаанила.

Цоцахъ урхъун, гьадин рукIинчIого, цадахъ рукIун лъикI гуродай абураб 
масъала гьоркьобе реханила гъалбацIица. СихIираб цер дагьаб кIкIвен– 
кIкIвелеб букIанила. Цидулгун квине лъикIаб гуреб гени, гъалбацIалъулгун 

квани, киндай букIинаян букIкI-букIкIархъаданила. БацIил цIакъ гъира 
бахъун, пачахIасул рагIи ритIухъ гьабунила. Чара къосараб цер тIад рекъечIого 
гIечIила, – квеш– лъикI, киналго разилъун, къайицадахълъи гьабунила.

Цо заманалда гьезухъе лъикIго чан щванила, дур-дир гьабичIого, тIибитIун 
кваназе жоги букIунаанила. Дагьаб чан къанагIалъанила. Цинги гьезда 
гьоркьоб щвараб жо бикьулеб къагIида бакканила.

Гьаб къагIидаялъ нилъ ракъун хутIизехъин ругин, жакъа кир речIчIунги, 
цIикIкIун жо балагьичIого чара гьечIилан, пачахIас гьезде амру гьабунила. 
Эхере рортанила, эхеде рортанила, гьезухъе гьеб къоялъ цо хIамаги, цо цIцIеги, 
цо бурутIги щванила. Чан бикьизе ирга бацIида букIанила. Гьелъ чан гьадин 
бикьанила: пачахIасе хIама кьунила, жиндиего цIцIе танила, царае бурутI 
кьунила. ПачахI жиндаса цIакъ разияб батилеб гIадин, бацI гъалбацIалде 
бадибе балагьанила. Амма пачахIасул гъолда цIакъ ццин бахъун букIанила. 
Цойидасан бараб квачIалъ бацIил бер бахъун реханила.

Кколеб хIалалъ гьаб чан дуца бикьеян, гъалбацIица царада амру гьабунила. 
Гьеб рекъезабизе дида цIакъ лъалилан, цер кIанцIун тIаде бахъанила. Цараца 
чан гьадин бикьанила: радал мачIикьаго ханасе бурутI гьечIого рес гьечIила, 
нилъедаса кIудиябги бугелъул, къуватабги бугелъул, къадиквание хIамаги 
букIине ккелила гьелъие, къасиялдеги цIцIегIаги гьечIони бегьиларила…

ЦIакъ разилъун, пачахIас гьикъанила:
–  Унго гьедигIан берцинго гьеб бикьизе дуда кин лъараб? – ан.
–  Бихьун - бихьун гурищ жо лъалеб, гьагъале гьагъалъ малъана, –  ян 

цараца бацIил бер бихьизабунила. 

РАЛЪДАЛ  ЧУ

ВукIанила, вукIинчIила цо пачахI. ПачахIасул лъабго васги вукIанила. 
Щибаб къоялъ радал гьел инсуде тIаде унаанила, щибдай гьес абила, щибдай 
гьес малъилаян лъазе.

Цо къоялъ гьезда эмен ватанила накIкIул парча тIад бигъарав гIадин, цIакъ 
пашманго. «Дуе лъугьараб щиб, рагIараб квешаб хабарищ, тIаде гIунтIараб 
кIудияб балагьищ, щиб дуе къварилъизе?» –  ян гьикъанила гьез гьесда.

РагIараб квешаб хабарги гурин, тIаде гIунтIараб кIудияб балагьги гьечIин, 
дун ургъалилъе рехараб жо бугин араб къаси дида бихьараб макьуян абунила 
инсуца. БитIун ралъдалъа къватIибе бакъ баккулеб гIужалъ, бакъалда хадуб 
ралъдал рагIалде цо гIазу хъахIаб чу кIанцIанин, бер къанщизегIан мехалъ 
лъабцIул дунялги сверун, гьеб нахъеги ралъдалъе тIерхьун анин, гьелда 
хадуб ралъдал тIиналде бортун араб гIадин, дир ракIги лъугьанин. Гьаб 
дир улкаялдаса, тIолго дунялалдаса дир ракI анин гьеб макьу бихьаралдаса 
нахъеян, макьуги бицун, гIенеккун чIанила пачахI.

Гьеб чода хадур ниж ина, я эб батун, я хун, кIиялъулго цояб лъугьинчIого 
ниж нахъруссинарин, рекIанила лъабавго вас чуязда. Цо-цо чу хадуб цIанги 
бачанила, квине гьуинаб, босизе тIадагьабщинаб жоги тIадкъан, кьабунила 
гьанже гьез.

Лъабабилеб къоялъул къалъул гIужалда гьел щванила нух лъабиде бикьулеб 
бакIалде. Нухбикьуда чIван зани бугила, зонода хъван бугила: «Кваранаб 
нухалъги квегIаб нухалъги арасе щибго хIинкъи гьечIо, гьоркьохъеб нухалъ 
арав я хвела, я, талихI кьун, нахъвуссина», –  ян.

КIудияв вац кваранаб нухалъ анила, гьоркьохъев – квегIалъ анила, 
гьитIинас битIухъе бацIанила.

Киве мун, хвел-рахъин лъалареб нухалъ унев, нижер цоясда хадув 
вилълъаян, ахIданила вацал.

КIваричIин, Бичас хъвараб букIине батилин, талихIги гьорол къоялъ 
хIелкил рачI гIадаб жойин, щиб лъалеб дидехун хъвалебниги, а нужго, Бичасул 
цIобгун дун вуссинчIони, лъугьа-бахъараб инсудаги бицеян, жаваб кьунила 
гьитIинас.

ГIемераб дагIба-къец вацазги гьабичIила, кьабун бухъизабун, гьевги анила.
Вилълъанила гьев, вилълъанила, гIемерав вилълъанила, дагьав 

вилълъанила, къаси вилълъанила, къад вилълъанила, инлъер мегIер цо танила, 
чияр мегIер кIиго танила, гванзал рохьал къотIанила, гъваридал кIкIалал 
тиранила, щванила гьев цо заманалдасан цIакъ ризаб, гъамилараб, кидаго 
гIоштIол гьаракь рагIичIеб цо рохьове. Сверданила гьев гьенив, анкьица 
сверданила, моцIица сверданила, кIиго, лъабго, ункъо моцIица сверданила, 
я гIадамасул лъалкI гурила, я гIадамасул рукIел гурила, я рохьоса къватIибе 
нух гурила. Вакъанила гьев, къечанила, тIад ретIараб ретIел хохонила, гъоркь 
рекIараб чу хванила, яргъида кьаву чIванила, рухIалдаса хьул къотIанила.

 ГIажаибал  маргьаби

Гьеб хIалалда вукIаго, цо къоялъ гьесда гIадамасул цо лъалкI батанила. 
НатI гIеблъуда бугила гьелъул, лъабго натI халалъуда бугила,  натIицаниги 
ракьулъе унги бугила. «Хвани – хвезеги, вахъани – вахъинеги», –  ян 
абун, вилълъанила гьев лъалкIда хадув. Рохь лъугIараб бакIалде щванила. 
Балагьанила: цIанбитIараб авлахъ бугила, авлахъ бакьулъ зобалазде араб 
анкьго хъала бугила, хъулби сверун маххул хьопалъ хьухьараб чармил гарас 
бугила, гарас рикIкIун тIад къазабун гIадамасул бетIерги бугила.

Щванила гьев рагьтIе. Жаниве лъугьанила: йигила гъасда гIодой йикIун 
цо залимай, мокърукь тункулей гIадай чIужугIадан. Вортун ун, гьес гьелъул 
керен кIалдибчIванила.

–  Мун дир васлъана гьанже, дун дур эбеллъана, гуревани, дица гьадин 
гьавилаан, –  инги абун, кIихIи тIезеги тIун, рохъдолъги ччу– ччун, кIкIун 
биччан танила гьелъ гъасда букIараб кету. Цинги гьелъ васасда гьикъанила: 
–  Мун щиб мухъалъул чи, киса вачIарав, къваригIел щиб? – ан.

Жиндирго къваригIел букIа, нухда лъугьа– бахъараб букIа – кинабго жо 
ракIбацIцIадго бицанила васас.

– Анкьго вас вугев дир, анкьавгоги нартав, щибаб къоялъ чанаре 
хьвадула гьел. Жакъаги ун руго, нахъруссине мехги щун буго гьезие. Мун 
гьаб цогъронивги вахчун вукIа, гурони, вихьун хадув гьез мун теларо. Дур 
мурадлъун бугеб жо дица гьезда гьикъила, цоясданиги лъачIого хутIилареб 
батилин гьеб, –  илан абунила хъартица.

Цогъронив васги вахчанила, рагьтIа руруй бахъанила. РачIанила нартал. 
Щивасул гъажалда лъун чинаридул гъветI бугила, щибаб гъотIода цо-цо 
оцги бугила. РагьтIе щвараб мехалъ, гIодор кьабун, тIахьди гIадин, гъутIби 
гъуранила гьез, хьаг лъеян эбелалдеги ахIданила. Гьаби гIадин сентIолаго, 
лъугьанила анкьавго вас жаниве: «ГIадамасул махI буго, гIадамасул махI 
буго», –  янги абулаго.

–  Нуж тIурунищ, гьаглъунищ, –  ян семанила гьезде эбел, –  киса букIунеб 
гьаниб гIадамасул махI, кир-кирниги свердулаго, нужедего бахун батила эб.

Белъун гьанги лъунила эбелалъ гьезда цебе, аскIобго цо рукъ гIанасеб 
чIагIдал рагIги чIезабунила.

Кванан, гьекъон рахъараб мехалъ, эбелалъ гьезда гьикъанила:
–  Ралъдалъан къватIибе бачIунеб, бер къанщизегIан мехалъ лъабцIул 

дунял сверулеб чу бугищ? – ан.
Анлъавго кIудияв нартав кIалъачIого чIанила, бищун гьитIинас абунила:
–  Бугеб, эбел, гьединаб чу, гьелъул бетIергьанчиги - ралъдал тIиналда 

вугев ралъдал пачахI. Щибаб къоялъ, ралъдалъан бакъ баккулеб гIужалъ 
ракъдаде кIанцIула гьеб чу. Бер къанщизегIан сагIаталъ лъабцIул дунялги 
сверула гьелъ, ралъдал рагIалда бугеб цо рахьдал хIоринибги чвердон, салуда 
тIад гебегахъдизеги гебегахъдула. Зобалазде гIаркьалаби риччараб цо чинари 
бугеб, гьелда тIогьиб гьеб чода лъолеб меседил кьилиги, гьелда балеб гIарцул 
чIолорхъоги бугеб, –  абун.

–  ГIелин гьанже, кьижа, сваканги ратилин, –  ан абунила эбелалъ васазда.
Реганила, кьижанила анкьавго нартав.
Гьелъ гъов вас цогърониса къватIиве вачанила, ретIине ретIелги кьунила 

гьесие, рекIине чуги кьунила, базе ярагъги кьунила, къваригIарабщинаб жоги 
кьун, ралъдахъе нухги бихьизабун, анила валагьизавун. Эбелалда гьитIинав 
нартас доб чол хабар бицунаго, кинабго жо гьесда рагIун букIанила.

Гьанже вилълъанила гьев, кьабанила, щванила ралъдал рагIалде. РагIалда 
цо гвенд бухъанила гьес, гьениве лъугьун, бер къанщичIого, сордоги 
борчIанила. Рогьалил хъахIлъиги банила, ралъдалъан къватIибе бакъ баккулеб 
букIанила, бакъалда хадубго цун, ралъдал рагIалде чуги кIанцIанила. Бер 
къанщизегIан мехалъ лъабцIул дуниялги сверун, рахьдал хIоринибги чвердон, 
ралъдал рагIалда салуда тIад гебегахъдизе лъугьанила гьеб.

Тирщун тIадеги вахъун, борохь гIадин жеманила вас гьелъул горбода. 
ХъахIилаб зобалда тункуледухъ, лъабцIул эхеде кIанцIанила чу, лъабцIул 
гIодоб речIчIун, чIегIераб ракь сородизабунила, кинго биччачIила васас 
ккураб габур.

–  Бергьана мун дидаса, гьанже дун дурлъана, дида кьилиги лъе, 
чIолохъжоги бай, тIад мунгоги рекIа, –  ян абунила чоца.

ГъотIодаса босун кьилиги лъунила гьелда гьес, чIолохъжоги банила, тIад 
живгоги рекIанила.

–  Дуца щиб малъилеб гьанже, дица щиб гьабилеб? – ан гьикъанила чоца 
васасда.

–  Ваче дун дир инсул улкаялде, –  ян абунила васас.
Боржунеб жоялъул гIадаб рилълъин бачанила чоца. Рилълъанила гьел, 

рилълъанила, тIерхьун бакъги анила, рукIкIанила, бецIлъанила, лахIчIегIераб 
сордолъанила. ГьебсагIаталъ нахъеги гвангъун анила зоб– ракь.

Абго щиб гIаламат абун, цеве валагьанила вас: цIанбитIараб, балагьани 
бер свакалеб авлахъ бугила, бакьулъ кунчIулеб цо жо бугила. Жибго бакъуца 
гIадин гьелъ канлъи биччалеб бугила. Щванила гьел гьелде аскIоре – бугила 
меседил хIули.

–  Босилищ дица гьаб,  босиларищ? – ан гьикъанила васас чода.
–  Босаниги рекIекълъизе вуго мун, босичIониги ракIбухIизе буго дур, 

–  ан абунила чоца.
БосичIониги рекIекълъулеб, босаниги ракIубхIулеб гьеб босунго лъикIин 

абун, тIогърода хIулиги къазабун, вилълъанила гьев. Щванила цо шагьаралде.
Шагьар сверун галан бугила, каваби къан ругила, жаниве лъугьине 

дунялалда бакI гурила. Шагьаралъул рагIалда цо ицц батун, гьенив 
рещтIанила вас.

Чоца гьесда абунила:
–  Дуца гьанже дун харда кваназе биччай. КъваригIараб мехалъ, гьаракь 

гьабе дуца, анкьго мегIер бегун добехун бугониги, бер къанщилалде дун дуда 
цебе чIезе буго, –  ян.

Биччанила гьес чу. Гъоркь тIенкги тIамун, къаданиб кьилиги лъун, тIад 
буртинаги бан, тIогъродаса бахъун меседил хIулиги кисиниб лъун, кьижанила 
гьев, гIемераб мехалъ кьижичIев чи гIадин.

Къад гIадин, гвангъун бихьидал, доб шагьаралъул халкъ цIакъ 
хIикмалъанила, пачахIасухъе кIанцIанила, гьаб щиб гIаламат абун. Гьездасаги 
цIакъ живго пачахIги хIинкъанила. Гьес сверун хъаравуллъи тIамунила, 
рогьинегIан кьижичIила. Рогьараб мехалъ, нусго чи витIанила, рекIа– рорчун, 
шагьар тун къватIире.

Жеги ворчIичIого ватанила гьезда гьев вас. Тунка– гIусун вахъинавунила, 
пачахIасухъе вачанила.

–  Мун щив, дур росу– ракь, киса щварав, кинав чи мун? – ан гьикъанила 
пачахIас.

–  Дидагоцин лъаларо дун кисаяли, гьадинго чIалгIаде дунял сверулев чи 
вуго дун, –  ан абунила васас.

–  Гьаб араб сордоялъ дунял гьададин гвангъиялъе гIилла щибали лъаларищ 
дуда, мун къватIивги вукIанин? – илан гьикъанила пачахIас.

–  Гьелъул гIаламат гьаб буго, –  янги абун, кисиниса бахъун, меседил 
хIули кьунила гьес пачахIасухъе.

ГIадамас бицун бажарулареб, дунял бижаралдаса кидаго гIадамасул 
ккечIеб гIасияб рокьи кканила пачахIасул доб хIули тIаса бортараб 
рухIчIаголъиялъухъ.

–  Киса балагьунги, гьаб хIули тIаса бортараб рухIчIаголъи щвезабе дихъе, 
гурони, дица дур бетIер къотIун рехила, –  ян абунила пачахIас. Жиндие 
гьересилъиларедухъ, эбелалъул рахь хIарам гьабун, гьедизеги гьавунила 
пачахIас гьев.  

 ГIодобе бетIерги къулизабун, вилълъанила вас. Шагьар тун къватIиве 
щвараб мехалъ, цо гIасияб гьаракь гьабунила гьес. Киса бачIарабали лъачIого, 
цебе чIанила хъахIаб чу.

–  Дур пашманлъи щиб, къварилъи щиб? – ан гьикъанила чоца васасда.
Гьесги бицанила пачахIасулгун лъугьа– бахъараб жо.
–  Расги къварилъуге мун, гьелдаса бигьаяб жо нилъее щиб букIунеб. Гъоб 

дун жаниб чвердараб хIор лъалищ дуда? Ралъдал пачахIасул лъабго яс йиго, 
щибаб къоялъ къалъуде бакъ бахараб гIужалъ, маккаллъун рахъун рачIун, 
рагIалда жидерго макказул тIомалги тIаса рахъун, гъоб хIоринир чвердола 
гъол. Бищун гьитIиналдаса бортараб хIули буго гъоб нилъеда батараб хIули.

ХIор сверун ругел хъархъазулъ вахчун вукIа мун. Жанире дол лъугьараб 
мехалъ, кIутIун босун, лъороб лъе дуца бищун гьитIиналъул тIом. Лъедон 
рагIалде ячIун, гьелъ гьарила дуда гьеб тIом нахъе кьеян. КигIан гьараниги, 
дуца гьеб кьоге, мун гьелъухъ гIенеккуге. Цинги дуца абураб гьабичIого, 
дуда хадуй йилълъинчIого гьелъул чара букIине гьечIо, –  ян абунила чоца.

РекIанила вас, цин кIанцIаралъ чоца хIорихъе щвезавунила. Хъархъазда 
гьоркьов вахчанила гьев. Къалъул гIужалда сурсуриялда бачIун, хIорил 
рагIалда лъабго микки рещтIанила. ТIаса макказул тIомалги рахъун, нур 
гIадал мусудул лъугьун, рукъун гьел хIоринире анила.

КIанцIун вахъун, лъороб къазабунила васас бищун гьитIиналъул тIом. 
Лъедон рагIалдеги ячIун, гьитIинай яс гьарданила гьесда тIом нахъе кьеян. 
КигIан гьараниги, гIенеккичIила гьев. 

Жиде-жидер тIомалги ретIун, роржун анила кIияйго кIудияй яц. Гьезда 
хадуй ахIданила гьитIинай:

–  Нужедаса ятIалъулей йиго, дун гьанже гьаний хутIулей йиго. Дир къайи 
лъураб гъамасгIаги нужеца гьанибе щвезабе, –  ян.

ЛъабцIул чу кIанцIизегIан нахъруссунги рачIун, хIорил рагIалда 
заргIанасеб маржаналъул гъамасги лъун, роржун хъахIилаб зодоре тIерхьун 
анила кIияйго яц.

Дица ретIел ретIинегIан, довехун вуссаян абунила ясалъ васасда. Гьабан 
абизе лъалареб, гвангъараб цо тамашаяб ретIелги ретIун, чIанила гьай гьасда 
цее.

Нахъа ясги лъун, рекIанила вас чода.
–  Кие дуца дун ячуней йигей? – ан гьикъанила ясалъ.

–  Гьаб нилъеда цебе бугеб шагьар бихьулищ дуда, гьаб шагьаралъул 
пачахIасе кьезе ячуней йиго дица мун, –  ан абунила гьас.

–  Гьесие кьечIого, дуцаго кин ячунарей дун? –  ан абунила ясалъги.
Васас жиндиргоги пачахIасулги лъугьа-бахъараб къиса бицанила. Гьелъул 

бицунаго, гьел шагьаралъул рагIалде щванила.
Гьенибе чуги биччан, ячун ясгун, пачахIасухъе анила гьев.
Ясалда берчIварабго, зар-заргIанасеб гIунила пачахIасул кIиябго бер. 

Мегеж тIуртIуданила, цаби цоцазда кьабунила, щибго рагIи нахъе тIамичIого, 
яс ячине къасд гьабунила гьес.

–  Мун гIадав херасе дун ячIунаро, къого сон барав гIолохъанчилъун вахъа 
мун, гьебмехалъ ячIина дун дуе, –  ян абунила ясалъ.

–  Араб гIумру дица кин нахъбуссинабулеб? – ан абунила пачахIас.
–  Шагьаралъул рагIалда кIикъоялда анцIго натI гъварилъуда бугеб гвенд 

бухъизабе дуца. Гьеб гвенд рацIцIадал багIарал гIачиязул рахьдал цIезабун, 
гьелда жанив чвердани, къого сон барав гIолохъанчилъун вахъина мун, – ан 
абунила ясалъ.

–  Дир улкаялдаго ратиларо гьеб гвенд рахьдал цIезабизегIан гIемерал 
багIарал гIачи,  –  ян абунила пачахIас. 

–  Ма гьаб, –  ан абун, ясалъ, кисиниса бахъун, цо гьитIинаб квербацIцI 
кьунила пачахIасухъе. – Гьабги босун, цо чи витIе дуца гьаб нилъеда цебе 
бугеб магIарде. ТIогьиве вахараб мехалъ, гьеб хьвагIеян абе дуца гьесда, гьаб 
мухъго цIелебин багIарал гIачиязул.

ТIолго шагьар гвенд бухъизе тIамунила пачахIас. Цо чи, квербацIцIги 
кьун, магIарде витIанила.

ТIогьиве вахараб мехалъ, хьвагIанила гьес квербацIцI – рохьаздаса, 
мугIруздаса – азарго батIи-батIияб бакIалдаса, гIергIедулаго, кIанцIанила 
багIарал гIачи шагьаралъул рагIалде. РечIчIанила ясалъ гьел, цIунила гвенд.

Цинги хIинкъанила пачахI, кIвечIила жаниве лъугьине.
–  Раче гьанире цо бищун херал рос-лъади, –  ян абунила ясалъ.
Вачун вачIанила нусго сон барав гIадав, къуларав, беразда канлъи 

бихьуларев цо чиги гьединайго чIужуги. Рукъизарунила ясалъ гьел гвандинир 
– къого сон барав гIолохъанчилъун херав вахъанила, анцIила щуго сон барай 
яс-гIаданлъун херайги яхъанила.

ТIокIав дове-гъовего балагьичIого, кIанцIун виччан танила пачахI 
гвандиниве. ТIухьи гIадин, тIиналдеги ун, гьабсагIатги вугила гьев гьенив.

ЛъикI букIаян доб шагьаралъул агьлуялдаги абун, вахун чодеги, нахъа 
ясги рекIинаюн, тIуризабунила васас хъахIаб чу. 

 Щванила цо шагьаралде. Базаралде вилълъанила гьев, къваригIараб-тараб 
жо босизе. Ватанила жиндирго кIудияв вац: хохораб, магъкьахараб ретIелги 
ретIун. Бадиса кьерги ун, бетIербахъиялъе чед бичулев вугила. Роханила, 
къочаранила цоцазда гьел, бицанила цоцазда жиде-жидер лъугьа-бахъараб 
иш. РетIине ретIел босанила гьев вацасе, рекIине чу кьунила, базе ярагъ  
балагьанила, цадахъ вачанила.

Цо заманалдасан, унаго, щванила гьел цо росулъе. Анила гьел базаралде 
– ватанила гьоркьохъев вацги: дунялалда дарманги къосун, къасабчиясда 
цеве хъазахълъун чIун, гьан бичулев ватанила гьев. Босанила гьесиеги 
къваригIарабщинаб жо. Цадахъ гьевги вачун, вилълъанила гьанже лъабавго 

вац. Цадахъ ясги йигила гьезда. ЧIор битIун, инсул улкаялде балагьун рачIунел 
ругила гьел.

КIудиял вацазул гьанже жахIда кканила гьитIинасдехун. «Нилъ дунялалдаго 
кин рукIунел, инсуда кин рихьулел, руччабазда кин рихьулел, я нилъго хвезе 
ккун руго рокъоре щвезегIан, ялъуни гьав тIагIинавизе ккун вуго нилъеца», 
–  ян гаргаданила гьел.

Гьоркьохъев вацас абунила:
–  Нилъеда цебе лъабкъого натI гъварилъуда бугеб, жаниб лъимги 

бакъвараб цо гвенд буго. Гьелда тIаде щолаго, нилъеца вацасда абун лъикI, 
рачIа чуял тIамизеян. ТIамун унаго, гьоркьовеги ккезавун, витIун гвендалде 
тIаде вачина нилъеца гьев, чуги живгоги гьениве жаниве рехун ина.

КIиявго вац гьелда рекъанила. Гвендалде тIаде щолаго, гьесда вацаз 
абунила:

–  РачIа чуял тIамизин, –  илан.
Велъанхъулаго, гьес абунила:
–  Бер къанщизегIан мехалъ лъабцIул дунял сверулеб дир чугун нужер 

чуял кин рекерулел? – ан.
КIваричIин, дур чол бекеригIаги бихьилеб батила нижедаян абун, гьез 

лъабасго чуял тIамунила. Гьоркьовеги ккезавун, битIун гвендалде тIаде 
вачанила гьез гьев. ТIаде щвараб мехалъ, чIвараб магI гIадин хъахIаб чуги 
чIанила, дегIениса жаниве рехун васги анила.

Гьанже гьесул чу кквезе рортанила кIудиял вацал – квер бегьулаго, берзукьа 
тIерхьанила чу.

Ячун ясгун, рилълъанила гьанже гьел. Щванила инсул шагьаралде. Сида 
жаний ясги тIамун, тIад хъаравуллъиги тун, рилълъанила гьел инсуде тIаде. 
Цо гьерсида тIад анцIго рекъезабунила, анцIгоялда тIад нусго лъунила, 
дуда макьилъ бихьараб чуги дунялалдаго гьечIеб жо букIун бугин, зобалда 
гъоркь, ракьалда тIад, ниж щвечIеб, нижеца хъирщичIеб бакIги хутIичIин, я 
гьеб чу бихьарав, я лъалев, я рагIарав щивниги инсан нижеда ватичIин абун 
рекъезабунила.

Чуго кIваричIин дие, нужер гьитIинав вац киве араван гьикъанила инсуца.
Гьез абунила:
–  Унгеян ахIдолел нижги тун, цо квешаб, хIинкъараб нухалъ ана гъов, 

тIокIалъ вихьичIо нижеда, хваравги лъаларо, вахъаравги лъаларо, –  ян.
Эмен цIакъ пашманлъанила, шагьаралдаго рукъ рикIкIун, магIу лъунила, 

улкаялъго чIегIер банила.
Гьанже кIиявго вацас дой яс мукIур гьайизе тIаде хьвадизаюнила цо 

къоролай, дие ячIаян цояс, дие ячIаян цогияс. Гъой ясалъ лъазабунила, чадилги 
гьаналги базар гьабулел чагIазе дун ячIунарин, дун ячунев чи дидаго лъалин, 
нужго цIодорго рукIаян.

Балагьун йикIанила гьей цо къоялъ сивул гордухъан. КIиябго берги 
гьелдехун буссинабун, хъахIаб чу бугила авлахъалда жен-жедулеб. Гьелъ 
гъолде квер хьвагIанила – горда гъоркье бачIанила чу. Дур бетIергьанчи кив 
вугеван гьикъанила гьелъ.

–  Гвандиниве рехун вугеблъи лъаларищ дуда? –  ян абунила чоца. 
–  Гьев тIаде вахъизе сабаб букIунаребищ? – абун гьикъанила ясалъ.
–  Цояб бетIералда кIичIги бан, лъабкъого натI халалъуда бугеб квар рехе 

дуца дир горбоде, –  ян абунила чоца, –  кIичIица дир габур ккуни, вахъила 
дица гъов тIаде.

Ясалда аскIоб квар батичIила. РакьанчIван жиндирго гъалалги къотIун, 
кьуранила гьелъ лъабкъого натI халалъуда бугеб квар. Цояб бетIералда кIичIги 
бан, анила гъоб чоде рехун. Хапун ккунила кIичIица чол габур.

ТIуранила хъахIаб чу гьениса, щванила гвенд бугеб бакIалде тIаде. 
Бегьанила жанибе квар, –  ккунила васас гьеб. ТуркIанила гьелъ, –  вахъун 
вачIанила тIаде вас. Хъата-масан чода рекIанила гьев. Боржараб хIинчI гIадин, 
щванила гьел шагьаралде.

Вацазде гьев вачIунев вихьанила, –  цояв бакъбаккуде тIуранила, цояв 
бакътIерхьуде лъутанила, гьабсагIатги унелго– унел ругила.

ХIасил, пачахI воханила, халкъ бертаде жубанила, васас яс ячанила. 

ЦИЛГIИН  
                                                                                    
 ВукIаравила цо заманалда цо пачахI. Гьев пачахIасул йикIарайила 

гIорхъолъа араб берцинлъиялъул цо ясги. Щибаб, Аллагьас бижараб къоялда 
жиндирго гъаравашгун, цадахъ ругел ясалгун инсул ахикье хьвадулаанила 
гьей. Гьениб бокьа-бокьараб пихъги кванан, чIалгIинегIан расандун, махсара 
гьабун, къасиялде нахъруссунаанила гьал.

Цо къоялъ гьедин махсаро-хочIалда гьал рукIаго, кисан бачIарабали 
лъачIого, ясазде гъорлъе кIанцIун  бачIун, горбоде пачахIасул ясги рехун, 
анила цо ци. ЧIчIичIчIидулаго, хъархъалъе мокъокъил тIанчIи гIадин, ясалги 
кIанцIанила. Хъамун пачахIасул ясгун, цо капурго хвараб кьурул нохъоде 
кIанцIун циги чIанила. 

Заман гьоркьоб арабго, гьеб цидаса къинай яхъун, гIадамасул сурат бугев 
васги гьавунила гьелъ. ЦIарги гьесда ЦилгIин лъунила. Цо къо бараб мехалъ 
моцI барав гIадинав, моцI бараб мехалъ лъагIел барав гIадинав, цо залимав, 
къуват бугев чи лъугьанила гьесул.

Цо къоялъ къватIибе циги ун, жалго рукIаго, гьикъанила гьес эбелалда: 
«Гьаб кьурул нохъоде нилъ кин ккарал чагIи? Мун кисан гьание ячIарай? Дун 
кин гьавурав?» –  илан. Бицанила эбелалъ лъугьанщинаб жо.

Гьеб гара– чIвариялда гьал рукIаго, нохъоде бахун бачIунеб букIанила ци. 
ЦIан бахъун, речIчIанила ЦилгIиница гьелда кьурул цо свери. БотIролъ гьебги 
щун, жанибе кIкIалахъе гебегун, кIихIи бихъун хванила ци. Абунила гьанже 
ЦилгIиница эбелалда: «Дурго инсуда аскIое а мун гьанже, дун вилълъинаро, 
циялдаса лъугьарав дун щибизе гьесие къваригIарав? Киб бугониги камилареб 
батила диеги чIезе бакI», –  ан.

Инсул рокъоехун ялагьун ясги анила, кьабун бухъизе гьабун, цо 
рахъалдехун валагьун ЦилгIинги вилълъанила. Вилълъанила гьев, гIемерав 
вилълъанила, дагьав вилълъанила, къаси вилълъанила, къад вилълъанила, 
щванила цо кIудияб шагьаралде. «Дун цеве толев щив?» –  абун ахIдолаго, 
сверданила ЦилгIин шагьаралда жанив. РагIанила доб шагьаралъул  
пачахIасда шагьаралде жаниве цил гIундул ругев чи вачIун вугилан. «Ваче 
гьев гьаниве, цил гIундул ругев чи кинав вукIунев?» –  ан абунила пачахIас. 
Вачун вачIанила ЦилгIин. «Мун щив чи, хIалтIи щиб?» –  абун гьикъанила 
гьасда пачахIас. ЦилгIин вугин дун, дир пишаги, хIалтIиги, хIалги, гучги дун 
жинда цеве тарав чиясда лъачIого хутIиларилан васасги абунила.

Дида цеве чIайин, дица хьихьилин мунан абунила пачахIас. ГIезегIан 
лъикIин, чIелин дун дуда цевеян абунила ЦилгIиница, гьалдаса лъикIаб бакI 
дий щвеларин, бихьилеб батилин гьасда жиндагоян чIанила гьанже ЦилгIин 
пачахIасе хъазахълъун.

Цо заманалдасан къачIанила пачахI нусго чи цIуладе витIизе. «Дун гIадав 
хъазахъги цеве вукIаго, щай дуца гIадамал цIуладе ритIулел?» –  ан абунила 
ЦилгIиница пачахIасда. Дагьа-макъаб цIул къваригIун гьечIин дие, гIезегIан 
цIул къваригIун бугин, цохIо дуца бакIарараб цIулал пайда щибин пачахIасги 
абунила. «Нусавго чиясе гьабураб квенги кваназабе дуца дида, –  ан абунила 
ЦилгIиница пачахIасда, –  нусавго чиясул гIарщ-кварги кье дихъе, дуе гIураб 
цIул босун дун вачIинчIони, хвалчен - дур, габур – дир». Нусавго чиясе 
гьабураб квенги кванила ЦилгIиница, нусавго чиясул квар– гIарщги босанила 
ас, вилълъанила рохьове.

Щибаб гъотIода цо– цо гIарщги базабун, цIанила ас – кьолболъан бахъун 
бачIанила нусабго гъветI. Хадуб эбги бехъерхъун, вилълъанила, щванила 
шагьаралде, цоясул къед тIезабулагун, цогидасул горду кIалагъоркье 
речIчIизабулагун.

«ПачахI, каву гIатIид гьабе, вачIунев вугин дун рохьоса!» – ян ахIданила 
ЦилгIин. Вахъанила пачахI къватIиве, балагьанила, цебе чIараб рохьалъ 
дунялго бихьуларила. ХIинкъанила пачахI, хIинкъун тIуркIанила. ЦилгIинго 
гурев вукIун вугин ав, цил балагь вукIун вугин ракIалде кканила. ЦилгIин 
хвезавизе, вуссунареб бакIалде гьев витIизе ургъанила гьанже пачахI. Абунила 
ас ЦилгIинида: «Гьаб нилъеда цебе бугеб мегIер бегун добехун хъартил рукIун 
буго, гьей хъартица некIогоялдаса цо къали гьалил буго дие кьезе, гьелъухъа 
гьеб бахъун вачIа», –  ян. ВитIанила пачахIас гьав, хъартица гурони гьабиларин 
гьасие гьабулеб жоян ракIалъги абун.

Вилълъанила, щванила ЦилгIин. ГьоцIий лалда ятанила асда хъарт. «Нижер 
пачахIасе  бугеб налъи щай кьолареб дуца нахъе? –  ян гьикъанила ЦилгIиница 
хъартида. – Хъата-масан бегьея дихъе кьезе бугеб жо, гурони, дица мун 
ехъерхъун пачахIасухъе ячина», –  ян абунила. Гьанив чIайин дагьаб мехалъ, 
рокъоса цIияб, бацIцIадаб  гьоло кьелин дица дуеянги абун, жание рокъое 
лъугьун хъартги анила, гьоцIу рагIалда авги гIодов чIанила. «ВачIа гьанже 
босизе!» –  ян ахIданила хъарт. Вилълъанила ЦилгIин. Гьаб гъансиниб бугин 
гьоло, гьениса дуцаго босеян абунила хъартица, цо рукъгIанасеб гъамасги 
бихьизе гьабун. ТIалъелги борхизабун, гъансида жанибе квер бегьанила 
ЦилгIиница, жого гьечIила жаниб. Нахъасан кIиябго бохги ккун, гьав гъансида 
жаниве рехизе къасд гьабунила хъартица. Кьурун нахъехунги вуссун, хапун 
хъартил габурги ккун, югIа– юсун жийго жаний къазаюнила ЦилгIиница гьей. 
Гьей гьарданила йиччайин дун къватIие, дуе бокьараб жоги кьелин абун. 
Валлагь йиччаларин, дуе диргун дагIба гьабиго щайин букIарабан, мугъзаде 
гъамасги рехун, вилълъанила гьанже ЦилгIин. Щванила пачахIасухъе. 
«Бахъарабищ налъи?» –  ян гьикъанила пачахIас. «Налъи кьезе гьалъги къабул 
гьабичIо, –  ян абунила ЦилгIиница, цебе гъамасги рехун, –  налъул бакIалда 
жийго ячине ккана, дуего ракIалъе бокьараб гьабе гьанже гьалда».

Ма, хIинкъанила гьанже пачахI, сороданила гьав, вихханила пачахI, гьанив 
речIчIанила, дова речIчIанила, кIанцIизе бакI тIагIун хутIанила. Гьарданила 
пачахI ЦилгIинида: мун вижарав Бичасе гIоло, гьологи бакьан гурин дие, 

гьейги якьан гурин, йикIаралъуе щвезаеян абунила гьес сородулаго. Жиндирго 
рукIалидеги щвезаюн, мугъзалъ малги бан «ТIокIай дида йихьизе йикIунге!» 
–  янги абун танила ЦилгIиница хъарт.

ЦIакъго ургъел кканила гьанже пачахIасда. Гьабилеб жо щибин гьанже, 
кида– къадги чIегIераб къо чIезабилин гьав чияс дир бетIералдаян живго 
жиндаго гаргаданила пачахI.

Цо дагьаб мех гьоркьоб бахъараб мехалъ, абунила пачахIас ЦилгIинида, 
гьаб нилъеда бихьулеб рохьил доб цояб рахъалда цо аздагьо бугебин, дие гьелъ 
цо оц кьезе бугебин, гьелъухъа гьеб нахъе бахъун вачIайин абун витIанила 
гьав ав.

Вилълъанила ЦилгIин, щванила аздагьодул рукIалиде. «Кьея, нажас, нижер 
пачахIасе бугеб налъи, кидаллъизегIан гIадамал махсароде кколел дуца!» 
–  ян абунила Цилг1иница.

Бадиса цIа перхезабулаго, бортанила гьасде тIаде аздагьо. ЦилгIиница 
гьеб, катил гIадин, ракьандаса кIудиябго гIинги ккун, бехъерхъанила 
пачахIасухъе. ПачахI гьанже тIадеги кутакалда хIинкъанила, бадиб кьер 
хутIичIила, ахIданила ЦилгIиниде, Аллагьасе гIолойин, оцги кIваричIин, оц 
гуребги кIваричIин, нахъе бачейин гьеб, жиндирго рукIалиде щвезабеян абун 
гьарданила. ЖужахI батагийин гьалъиеги дуеги, кидаллъизегIанин вукIинев 
дун хъарталги аздагьабиги рукIа– рукIаралъуре щвезарулеван ЦилгIиница 
аздагьоги биччан танила.

ТIуранила аздагьо гьениса жиндирго рукIалиде, жибго гьороца хъамураб 
тIамах гIадин. Нухаса гIебеде дандчIвараб пачахIасул гIулбузул рехьедги, 
нилъеца хинкI гIадин, къулчIанила гьелъ.

Мугъго беканила гьанже пачахIасул, гьабилеб дарманго тIагIанила. ЛъикIалан 
заман гьоркьоб бахъун, лъикI ургъизеги ургъун, абунила пачахIас нахъеги 
ЦилгIинида, ччохIоца хвараб цо гIалаги бихьизе гьабун, гьаб гIалаги бачун 
магIараде айин мун, жибго гIанкIудал хоно гIадин гьаб лъугьараб мехалъ гурони 
нахъги вуссунгеян.

Вилълъанила ЦилгIин гIалаги бачун магIарде. Асда хадув жиндир улкаялда 
бугеб рекIараб-лъелаб богун пачахIги вагъаранила. Сверун кквезеги ккун, 
лъунила пачахIасул боца ЦилгIинида тIад рагъ. Жибго гьагъаб тIад лъураб 
накIкIлъун бихьулаанила тIаде балеб чIор.

ПачахIасул гIала хьихьун вугев чи вугин дун, тейин дун питнаялде 
вачинчIогоян ахIданила ЦилгIин. Толарила, жибго гьагъаб чIотIоца гIадин 
гьалаг гьавулев вугила речIчIулел чIораз. «ЦIуне гьанже дурго, бихьила 
киведай ворчIулевали!» –  ян бодулъан ваккун ахIданила данде пачахI. 
Квешго ццим бахъанила ЦилгIинил. «Ма! Гьенивищ вугев мун?» –  иланги 
абун, ЦилгIиница гIодобги кьабгIун, ункъиде пачахIасул гIалаги бихъанила, 
речIчIанила ас цо бох – азарго чи ккезавунила гIодов, речIчIанила цоябги 
– кIиазарго чи вегизавунила. Гьеб хIалалда нахъе цо течIого гъуранила ас 
пачахIасул бо. Дуниял тун пачахIги тIурун анила.

Гьеб гьунарги гьабун, вилълъанила гьанже ЦилгIин. ГIемерав вилълъанила, 
дагьав вилълъанила, балагьанила цеве, вачIунев вугила цо чи данде, кьолболъа 
бахъун кIиго чинаридул гъветIги гъежда лъун. «Щиб, гьудул, цIакъ къуват 
бугев чи?» –  ян абунила ЦилгIиница. Кисайин дие цIакълъи, цIакъав рагIулин 
ЦилгIин, ячун пачахIасухъе хъарт щвезаюраван абунила дос. «Дун вуго гьев», 

–  ан абунила гьас. «Мун ватани, дунги дур гьалмагъ вуго», –  ян абунила 
гъутIбираччица.

Рилълъанила гьанже кIиявго гьудул. ГIемерал рилълъанила, дагьал 
рилълъанила, балагьанила цере, вугила цо чи, нух бакьулъ гIодовги вукIун, 
накалда гьобо ххенезабулев. «Щиб, гьудул, цIакъ къуват бугев чи?» –  ян 
абунила аз. Дун гурин цIакъав чи, цIакъав рагIулин ЦилгIин, кету гIадин, 
аздагьо пачахIасухъе бачаравилан абунила гьабигьанас. «Дун гурищ эв», –  ан 
абунила ЦилгIиница. «Мун ватани, дунги дур гьалмагъ вуго», –  ян гьесги 
абун, рилълъанила лъабавго гьудул. Доре хьваданила, гъоре хьваданила, 
тIарамагъадаги, чIезе лъикIаб гIадаб бакIги балагьун, чIанила. Чанаре хьвадун 
бетIербахъиги гьабун рукIанила гьал.

Цо къоялъ къавуда гъутIбираччги тун, рилълъанила ЦилгIинги гьабигIанги 
чанаре. Гьанал хьагги цIезабун, квен гьабулев вукIанила гъутIбирачч. 
ГIенекканила, бугила цо щурщуди. Балагьанила, вугила рекъаб гIанкIидаги 
рекIун, рекъ-щинкI, рекъ-щинкIилан абун тIаде вачIунев цо чи. Жиндаго рокьо 
бугила, магжида лъабго бугила. «Дагьаб гьан кье», –  ян абунила гьес, кьунила 
гъутIбираччица. «Дагьабги кье», –  ян абунила гьес. Чехь бихъагийин дур, 
тIокIаб квинчIого вукIайин, айин дурго нухдаян тIаса вихьизавулев вукIанила 
гьев гъутIбираччица. Тирщун гIодовеги рещтIун, магжидаса цо расги тIун, 
гьелъ вухьун гъутIбираччги тун, нахъе щибго течIого гьанги кванан, вачIарав 
гIадин рекъ-щинкI, рекъ-щинкIан цевеса тIерхьун анила гIанкIида рекIарав. 
Чанаса гьалмагъзаби руссараб мехалъ гьез вичанила гъутIбирачч, бицанила 
ас жидиего лъугьа-бахъараб жо.

Нахъияб къоялъ вилълъанила ЦилгIин чанаве, цадахъ гъутIбираччги 
вачун, къавуда гьабингьанги тун. Добго хIалалда вачIун, добго жо гьасиеги 
гьабунила гIинкIида рекIарас. Лъабабилеб къоялъ чанаре гьалмагъзабиги 
ритIанила ЦилгIиница, къавуда живгоги чIанила. Хьагиниса гьан бахъулев 
вукIанила гьав, рекъ-щинкI, рекъ-щинкIан вачIанила тIаде гIанкIида 
рекIарав. «Дагьаб гьан кье», –  ян гьаранила ЦилгIинида. Кьеларин абунила 
ЦилгIиница. Тирщун гIанкIидасаги рещтIун, магжидаса расги тIун, вортанила 
мегежкIодо асде тIаде. КIутIун кодовеги восун, бихъизе чинаридул гъотIол 
рохтиги гьабун, гьелда гьоркьоб мегежги къазабун танила ЦилгIиница ав. 
Чанаса гьалмагъзаби руссараб мехалъ алги рачун вилълъанила ЦилгIин дове 
ваккизе, –  я гъветI гьечIила, я мегежкIодо гурила: кьолболъан бахъун хадуб 
гъветIги бехъерхъун, лъутун ун вугила гIанкIида рекIарав. ГъотIоца бахъараб 
мухъ ккун рилълъанила ал. Къо бакъинегIанги рилълъун, къасиги рилълъун, 
кIиабилеб къо къалъилалде щванила ал цо рохьоре. Гьеб рохь бакьулъ жаниса 
жанибе араб каратI бугила, рагIалде рехун чинараги бугила. Бакьулъа халатаб 
кварицаги вухьун, вегьанила гьабигьанасги гъутIбираччица ЦилгIин жаниве. 
Цин цIорон хвезе вахъанила ав, цин вухIун хвезе вахъанила, биччан кварги 
танила, чIарбида асул хIетIе чIанила. Балагьанила, бащдаб гIарац-меседалъул 
рукъзал ругила, гIодой йикIун жиндирго нуралъухъе юкъарулей, моцI гIадаб 
гьумералъул цо ясгIаднги йигила, гьелъул накалда мегежги лъун, кьижун 
мегежкIодоги вугила. Вай мун щивин, кисайин вачIарав гьаниве, тIокIав 
балагьичIого нахъвуссайин, гурони, ворчIани, дир росас мун чIвачIого 
толарин абунила ЦилгIинил гIумруялда барахщарай гьей гIаданалъ. Бичасухъ 
бугин хвел-рахъиналъул ишилан абунила ЦилгIиница, хапун ракьандаса 

досул мегежги кколаго. Катил гIадаб гьаракьги гьабун, хурханила асда тIад 
мегежкIодо. Ссуризе гьавунила ЦилгIиница, тIун кодоб мегежги хутIанила, 
къадалъ речIчIун панкъ гIадаб жо лъугьанила мегежкIодол. Гьанже гьикъанила 
ЦилгIиница ясалда, кисайин мун, меседо, дур эмен щивин, эбел щийин. Ясалъ 
абунила, бицен халат гьабун щибин гьабилеб, пачахIасул яс йигин жий, инсул 
рокъосаги хъамун, жиндиего чIужулъун ккун йикIанин гьасан.

ЦилгIиница абунила, гьанже авги хванин, тIадеги яхъилин дица мун, 
инсул рокъое щвезайилин, амма дур пурман бугони, дие ячIайин абилаанин 
дица дуда, цIакъго рекIее гIун йигин мун диеян. Щайин ячIунарей дуе дун, 
дуца ячун хадуса, мун гурев чи диеги вакьан гурин, гьасул кверщаликьа 
яхъарай гурищин дуца дунан, ясги разилъанила. Гьанже гьаниб батарабщинаб 
месед– гIарац, цогидаб хазинаги – кинабго бухьанила ЦилгIиница кварида. 
ЦIанила гьалмагъзабаз тIаде, бухьанила ас, цIанила доз. Кинабго цIан тIадеги 
бахъун, хутIанила гьанже ЦилгIинги ясги. Яхайин гьанже мунги тIадеян 
абунила ЦилгIиница ясалда. Гурин, цевеккун мун вахайин, дун цее яхани, 
дур гьалмагъзабаз мун гьанивго телин хIинкъун йигин дунин абунила ясалъ. 
Теларевин гьез дун, гьединал чагIи гурин гьел, яхайин мунгоян абунила ас. 
Къабул гьабуларого букIанила ясалъ. Кинги течIила ЦилгIиница. Кварица 
тIаде яхъун унаго, абунила ясалъ асда, щиб гурин лъалеб, нагагьлъун 
гьалмагъзабаз мун гьанив тани, цо жо малъун телин дица дудаян. Щибан 
абуни, къаси сордоги рогьун, рогьалил хъахIлъи балеб гIужалъ кIиго куй 
бачIинебин гьаб рокъобе: цо чIегIераб, цо хъахIаб. ХъахIалде тIаде кIанцIизе 
гIамал гьабейин дуца, гьелъ мун тIасадунялалде рехулевин, чIегIералде 
кIанцIани – гъоркьияб дунялалде кколевин. Гьебги абун, тIаде яхъун анила яс.

ТIокIаб цIазе жо бугищан ахIданила гъутIбираччги гьабигьанги. ГьечIин 
хутIараб жо. Дун вахъейин гьанжеян ахIданила ЦилгIин. ТIокIал кIалъачIила 
дол. Гъоркье бортун кварги бачIанила. Лъанила ЦилгIинида гьалмагъзабазул 
ламартлъи. ХутIанила гьанже живго цохIо, мукъулукъалде ццинги бахун.

Ма, къаси сордоги рогьанила, рогьалил хъахIлъиги реханила. БачIун 
асда цебе, дункго дункан абун кIиго куйги чIанила; чIегIераб цо, хъахIаб цо. 
ХъахIалде тIаде кIанцIулевин вукIун, жиндирго хехлъиялъ чIегIералде тIаде 
кканила ав. Рехун анила гьениса гъоркьияб дунялалде. Дванкан вахъанила 
цо рукъалъул тIохда. Балагьанила, бугила кIудияб шагьар. Хъата-масан 
гъоркьеги рещтIун, лъугьанила рокъове жаниве. Йигила цо херай чIужу, 
гIодойги йикIун, кун дургъулей. «Дагьаб лъим кье, эбел, къечоца холев вуго 
дун», –  ан абунила ЦилгIиница. «ТIаса дунялалдасагIаги гурищ мун вачIарав, 
гIадамал махсароде кквезе? Гьезего гьечIеб лъим дица киса дуе кьолеб?» –  ян 
абунила хералъ. «Лъимго букIунаребищ нужер?» –  ан гьикъанила ЦилгIиница. 
Лъимни щайин букIунареб, букIунин - абунила алъ, -  букIиналъе гIоло щибин, 
иццул бетIералда ичIбетIераб аздагьо чIун бугин. ЛъагIалидаса лъагIалиде 
цо яс кьолин росдаца элъие, гьеб къоялъ биччалин элъ лъим, гурони, нахъеги 
лъагIалил кIал цоцазде гIунтIизегIан нижее лъим къотIулин гьелъан бицанила 
хералъ. Бихьейин дихъе кIиго гIеретI, кин гьелъ лъим биччаларебали, цо 
дун балагьизин абунила ЦилгIиница. «Воре, воре, дир вас, унге мун! –  ан 
чIчIичIчIиданила херай. – Гьаниве мун тIадвуссунаро, чIвала аздагьоялъ, 
дудаса къадарал бахIарзал рукIинчIо гьелъ чIварал чагIи». ЧIвани, чIвалев 
ватилин, чIвачIони, гурхIун телев ватилин, кьейин гьанире  гIертIалин абун, 
гIодулей хералъухъа гьелги росун, вилълъанила ЦилгIин.

Вилълъанила ЦилгIин, щванила иццухъе, цIезабунила кIиябго гIеретI. 
Кьурун нахъвуссанила. КIалъачIила асда аздагьо. Рокъоре гIертIалги 
чIехьон, вилълъанила, щванила иццухъе, нахъеги цIезарунила гIертIал. Гьаб 
нухалъги кIалъачIила аздагьо. Шагьаралдаго тIибитIанила ЦилгIинил гьунар, 
пачахIасдеги баханила. АскIовеги ахIун абунила асда гъоркьа дунялалъул 
пачахIас: «Нижее лъим гьукъулеб аздагьо дуда чIвазе кIвани, дуе бокьараб 
жо кьела дица, щиб мурад бугониги, тIубазабила дица, кIвезеги кIвела дуда 
гьеб чIвазе, кIоларебани, гьедигIанго хIинкъи гьечIого гьелда тIаде инароан 
мун», –  ан. «Я дие кьела талихI, я гьелъие кьела, дурго рагIи кIочон тоге 
дудаги», –  ян абунила ЦилгIиница пачахIасда.

КIиго буртинадул гIинги гьабунила ас, жиндирго гIундузда гьелги ххун, 
вилълъанила гьав росун гIертIалгун иццухъе.

–  Ле вас! – ан ахIанила аздагьоялъ, –  цин вачIун гьоболин тана дица мун, 
кIиабизе вачIиндал – гьудулин тана, лъабабизеги вачIине нечезегIагийищ 
нечоларев мун, дурго рухIалдагIагийищ барахщуларев?

–  Дур талихI къаяб, нажас, –  ан абунила ЦилгIиница, –  мунго щай 
нечолареб Бичас бижараб лъим гIадамазе гьукъизе, эбел– инсул рокъоса 
рачун, чIагоял ясал кIкIвине? ЦIодор букIа, гьанже болжалалде щвараб мун!

Эхедеги борхун банила аздагьоялъ ЦилгIинида квачI, бахъун анила кIиябго 
буртинадул гIин. КьабгIанила ЦилгIиница мегежкIодол рокъоса щвараб 
алмас хвалчен, тахIанкан бортанила аздагьоялъул ичIабго бетIер. ИчIабго 
бетIералъул анцIила микьабго гIинги къотIун, майилан кьунила ЦилгIиница 
пачахIасухъе. КIудияб рохеллъун, гьаб шагьар гуребги, дагьаб  хутIанила 
гъоркьа дунялго гьаглъизе, цоял релъанила, цоял гIоданила, гIемерав чи 
цоцалъцин кьабгIанила гIемер рохиялъ. ГIадамал, хIамул, бачал, рухI 
бугебщинаб жо бортанила лъеде. Таманав чи хун вуго гьеб къоялъ цоцаца 
мерхьунниги, лъадалъе ккунниги, лъим гIемер гьекъон кьватIунги.

Абунила гьанже пачахIас ЦилгIинида, диеги дир улкаялъеги дуца 
гьабураб лъикIлъи кидаго бецIун бахъинарин. Исана дир ясалде букIанин 
ирга аздагьоялъе кIкIвине кьезе, бокьани гьейги ячейин дуца, дир тахидаги 
гIодов вукIайин, гьелдаса тIокIаб гьабизе хIалкIолебани, гьебги гьабилаан 
дица дуеян. ЦилгIиница абунила, тIаса дунялалъул чи вугин дун, дуда дун 
гьениве вахъизе кIвани, гьеб бугин дир бищун кIудияб мурадлъун бугеб 
жо. Дур ракь бокьуларогоги, дур яс рекIее гIечIогоги гурин дун вугев, чIаго 
хутIагийин мунги, кинго дунго вижараб ракьалде хIасралъи бугин диран. 
Абунила пачахIас гьасда, тIаса дунялалде мун вахъизе дир хIалкIоларин. 
Чинаридул рохьоб бугеб хъокода гурони, тIокIаб рухI лъураб жоялда мун 
гьениве вахъизе кIвеларин, гьелда хадув чи витIунгIаги бихьизин, щиб гурин 
лъалеб, гьелъ мун тIаде вахъизеги бегьулин.

Анила чи витIун, гьев къабул гьавичIила хъокоца. Вилълъанила гьанже 
живго ЦилгIин хъокое бетIер чIвазе, щванила чинаридул рохьове. Батанила 
хъокол бусен. Жибго хъвек батичIила. Балагьанила, бугила хъокол тIанчIазде 
харун бахун унеб лахIчIегIераб, лъаббетIераб борохь. Панкъ гIадин гьебги 
къабул гьабун, гъотIокь гIодов вукIанила ЦилгIин хъвек бачIинегIан. 
БачIунеб бугила цо заманалдасан хъвек, накIкIул парча гIадин, жибго рохь, 
мегIер щущазабулаго. БачIун гIодоб букIанила бусада. «ЧIир-чIир, чIир-
чIир», –  ян кIалъанила алда тIанчIи. «Ле, гIадамил лъимер, –  ян абунила 

хъокоца ЦилгIинида, –  дирги дир рижулги тушман чIвана дуца, бицея дурго 
мурад, кигIан захIматаб бугониги тIубазабила дица гьеб», –  ян. «Дица дуда 
гьаризесеб жо буго дун тIаса дунялалде щвезави», –  ян абунила ЦилгIиница 
гьелда. КIикъоялда анцIго гамущ хъун гьанги, гьекъезе лъимги къачIайин 
дуца, дуе бокьаралъуве вахъилин дица мунан абунила хъокоца. ПачахIасул 
рохьдолъа бачун, кIикъоялда анцIго гамущги хъунила ЦилгIиница, кIикъоялда 
анцIабго тIом лъадалги цIезабунила, хъокол цояб кваркьиялда гIодов 
вукIанила. Багъарейин гьанже, эмехвадан абунила ЦилгIиница.

Лапшго лапшан, хьвагIезе гьарунила хъокоца куркьби. Гьанин абураб 
мехалъ гьан кьунила ЦилгIиница алъие, лъимин абураб мехалда лъим кьунила. 
ТIаде рахъите цо рокьогIан манзил хутIараб мехалъ тIагIанила гьан. Гьанин 
абунила хъокоца, гьасги жиндирго мачIчIалдаса къотIун ччобори кьунила 
хъвекалъе. Рахъанила тIасияб дунялалде. Хъокодаса рещтIун, рекъдулаго 
вилълъанила ЦилгIин. «Ле вас, щай мун рекъдулев?» –  абун гьикъанила 
хъокоца. Гьадинго бох унтун бугин жаваб кьунила ЦилгIиница. Гурин, 
бицеян чIанила хъвек. Гьан тIагIараб мехалъ, мачIчIалдаса къотIун, ччобори 
кьун букIанин дица дуе, гьелъ вугин дун рекъдулеван абунила ЦилгIиница. 
ЛагIанила хъокоца ччобори, тун хIацIугун лъунила бохалда тIад, букIахъе 
лъугьанила мачIчI.

Вилълъанила гьанже ЦилгIин, щванила жиндирго рукIалиде, гIенекканила, 
хъуй бугила жаниб. Балагьанила, хIелкал гIадин, цоцаца ретIулел ругила 
гъутIбираччги гьабигьанги, яс диеян цояв, диеян цогидав. ЦилгIиние гурони 
инарин чIчIичIчIилей айги йигила… Щварасе щвараб абун кьабанила 
ЦилгIиница гьазда. КIалагъоркье речIчIизе гьавунила цояв, лъун биччан 
танила цогидасдаги, гьевги чехьатIе реханила.

Гьенисан ясги ячун вилълъанила ясалъул инсул улкаялде. КIудияб сухIмат 
гьабун, гьейги чIужулъун ячун, пачахIасда хьолбохъ гIодов вукIун гьанжеги 
вугила ЦилгIин кепалда.    

* * * 
АнцIул борце, цин къотIе.

* * * 
Аралда хадув хапдоге.

* * * 
Басрияб наккдалъа цIияб бугIа бахъуге.

* * * 
Батаралъуб батараб гьабе.

* * * 
Бахъунареб бакIалде туманкI кьвагьуге.

* * * 
Бацизе кIолареб кIалтIуги рагьуге, бецIизе кIолареб налъиги 
гьабуге.

* * * 
БацIилгун гьудуллъи те, гьойдулгун махсаро те.

* * * 
Беканиги кьоларев чисулгун хоно чIваге.

* * * 
Бер хъантIуге, боцIудаса чIухIуге.

* * * 
Бихьарасул рагIи рагIарас гьереси гьабуге.

* * * 
БитIараб бицине ккола, бицараб кквезе ккола.

* * * 
Бичун нух босуге, боцIи кьун кьал босуге.

* * * 
БоцIухъ гIумру бичуге, чадихъ намус бичуге.

* * * 
ВакъичIого кванаге, кеп щвечIого велъуге.

* * * 
Веццуге – какизе ккезе гурин, какуге – веццизе ккезе гурин.

* * * 
Гьалмагъ кьучIав ккве, гьудул божарав ккве.

* * * 
Гьан бичун чед босуге, чи вихьун рагIи бицунге.

* * * 
ГьитIинаб жо кIодо гьабуге.

 Кицаби

* * * 
Гьудуласдаса хIинкъа, тушманасдаса хIинкъуге.

* * * 

ГIайиб бадибе абе, бадибе рецц гьабуге.
* * * 

ГIараб мацI лъалевщинав чи гIалимчи кколаро.
* * * 

ГIи цIунизе бацI тоге.
* * * 

Дурго рагIад кIодолъун бихьуге.
* * * 

Дуцаго гьабураб лъикIлъи кIочон те, дуего гьабураб лъикIлъи кIочон 
тоге.

* * * 
КIанцIани бох бекулеб борхалъуде вахунге.

* * * 
Ле, –  ян абурасда, Ва, –  ян абизе кIоларев чи къватIиве вахъунге.

* * * 
Метер гьабилилан хIалтIиги тоге, регIараб мехалъ гьабилилан 

гIаданлъиги тоге.
* * * 

Мунго цIакъавилан ккун чи хIакъир гьавуге.
* * * 

Нахъасан дур чухъа ккурасул чухъил квенчIел дуцаги ккве.
* * * 

Нухда иналде гьалмагъ валагье.
* * * 

Нух цо гьабе, роцен кIиго гьабе.
* * * 

Риидал хурив хва, хасало рокъов хва.
* * * 

Рикьунибе къали баге.
* * * 

Рододаса нах буххуге.
* * * 

Сверухъе валагьичIого рагIи кьвагьуге.
* * * 

ТIоларев гьудуласда бихIунареб рагIи абуге.
* * * 

ТIонацI букаригун нодо хъасуге.
* * * 

Хасалил хинлъиялдаги ханасул чучлъиялдаги божуге.
* * * 

Хурулги рукъзабазулги бутIа бакьулъа босе.
* * * 

Хъизаналъул гIайибал гIадамазе гьурщуге.
* * * 

Хьитал тIадго гIор бахунге.

* * * 
ХIалихьатав чиясда хIал лъазе тоге.

* * * 
Цо ккве, цер ккве.

* * * 
Цо хъатикь кIиго хъарпуз ккоге.

* * * 
ЦIаназейилан бокьги баге, наязейилан рукъги баге.

* * * 
ЦIибаккараб босе, басралъун хвараб нахъе рехе.

* * * 
ЦIураб гIертIинибе лъим тIоге.

* * * 
Чидар жо чидае те.

* * * 
Чиякьа мунго къезе хиянат гьабуге.

* * * 
Чияр зурмихъе кьурдуге.

* * * 
Чияр ракI белъиледухъ накуги чIваге, чи чилъун вихьичIого 

гьаваялдасанги хьвадуге.
* * * 

Чияр сурукълъун бихьараб дуцаго гьабуге.
* * * 

Чол жал кколебилан хIамил рачI ккоге.
* * * 

Чиясулгун гьудуллъи кквезе ккани, чIужуялъул вацасулгун ккве.
* * * 

ЧIалгIарав гьудул гьитIинабго налъукье ккезаве.
* * * 

Щвараб гIор гьекъезе лъугьунге.
* * * 

Щолареб жоялде хьул лъоге.
* * * 

ГIакълуялъ къабул гьабулареб жоялда божуге.
* * * 

Эбел-инсуе квешлъуге, лъимал дуеги квешлъизе гурни.
* * * 

Эменлъи гьабурасе васлъи гьабе, вацлъи гьабурасе вацлъи гьабе.
* * * 

Ярагъ къеда бай, къалам кодоб ккве.
* * * 

Яс абураб соналъ васгун кIалъаге, яс унеб нухдаги чIоге.
* * * 

Яс лъазе бокьани росохъ балагье.

* * * 
Агъаз гьечIес черх чIвала, чехь квешас рукъ чIвала.

* * * 
Анищазул хур бекьун, мискин бечелъуларо.

* * * 
Бекьарасе бекьараб ракьалдаса буссуна.

* * * 
Вахъун чIун хIалтIани, вегун кванала.

* * * 
Гагу хунилан хур бекьичIого толаро.

* * * 
Гьабигьанасул чед кIудияб, чанахъанасул гьан кIудияб.

* * * 
Гьабизе лъарасе квасул дуниял, кваназе лъарасе нахул дуниял.

* * * 
Гьабухъе букIунеб жо буго дуниял.

* * * 
ГIакъуба бихьичIес къо хIехьоларо.

* * * 
Дагь кIалъалесул хIалтIи гIемераб.

* * * 
ЖамагIаталъул газа кьурдаги рекIуна.

* * * 
ЗахIматалъ цагъур цIола, цагърица рукъзал цIола.

* * * 
Ихдал кьижани, кьиндал вакъула.

* * * 
Квер багъаричIони, кIал багъаруларо.

* * * 
КIвахIалъ унтизавула, хIалтIуца сах гьавула.

* * * 
ЛъикI хьвадарав квеш холаро, квеш хьвадарав лъикI холаро.

* * * 
Мискинлъиялъе дару хIалтIийила, хIинкъиялъе дару 

таваккаллъийила.
* * * 

Мугъ чIвазе  къед бугони, зарул тирхи букIуна.

 Абиял

* * * 
Нилъецаго гьабичIеб нилъее батуларо.

* * * 
Нилъеца цIали лъабго къоялъ тани, цIалиялъ нилъ лъабго 

моцIалъ тола.
* * * 

РакIбухIун гIодани, беццаб бадисаги магIу бачIуна.
* * * 

Риидал гIодобе бегьараб квер чIобого бачIунаро.
* * * 

Рукъалъ бетIергьанчи гурев, бетIергьанчияс рукъин берцин 
гьабулеб.

* * * 
ТIогьоде хьвадичIеб найица гьоцIо гьабуларо.

* * * 
Хурибе хьон, хьагинибе хинкI.

* * * 
ХIалтIи буго рухI гьечIеб жо.

* * * 
АбичIого тараб рагIи хазина буго.

* * * 
 Араб батуларо, тараб щоларо.

* * * 
Ахир гьечIеб авал букIунаро.

* * * 
Багьана гьечIого барщарав, щибго кьечIого рекъола.

* * * 
Балагь букIуна бачIарабги бачарабги.

* * * 
Барщараб пихъалъе дару – кванай.

* * * 
БацIги циги багъани, цараца би чIикIула.

* * * 
БачIинилан къо бачIунаро, ккелилан чияде кколаро.

* * * 
Бералда бихьараб гIадаб дарам букIунаро.

* * * 
БихьунгутIи гурони, хIехьогутIи гьечIо.

* * * 
БитIун кIалъай гьабурав кIодолъиялде щола.



84

* * * 
Бищун чIухIараб жо – хIелеко.

* * * 
Богун вагъун бергьунаро.

* * * 
Вакъиялъе дару – кванай, налъиялъе дару – бецIи.

* * * 
Вас хварай эбелалъул гIадаб магIу букIунаро.

* * * 
ВачIине лъай – ине лъай, рагьизе лъай – къазе лъай.

* * * 
ВитIунчиясда нич гьечIеб, гьарчида берал гьечIел.

* * * 
Гуллица цо чи чIвала, мацIица нусго чи чIвала.

* * * 
Гъеду къвакъвадунилан лочнол къадру холаро.

* * * 
ГьабичIеб жоялъул цIар рагIуларо.

* * * 
Гьакълица чехь бихъуларо, бетIер бихъула.

* * * 
Гьанада кьабураб рокьода унтула.

* * * 
Гьарараб кIалалъе жо камулареб.

* * * 
Гьари рекъераб, бикъи сурараб.

* * * 
ГьацIулъ нусго дару бугеб.

* * * 
Гьой лагIунилан гIор хъублъулареб.

* * * 
ГIадамасдасан хIайван, хIайваналдасан цIа - рагI.

* * * 
ГIанкIудал мокъида мокъокъ чIоларо.

* * * 
ГIедал яс раса-цIалкIугун ягъулей.

* * * 
Дармил эбел-эмен гьечIел.

* * * 
Жаниб жо гьечIеб къвачIа гIонкIкIоца букъуларо.

* * * 
Жинцаго бухъаралъуве ахирги живго ккола.

* * * 
КваначIониги, гьан кьарияб лъикIаб, кьечIониги, мадугьал 

бечедав лъикIав.
* * * 

Квешалдасан квешлъи  –  лъикIалдасан лъикIлъи.
* * * 

Къададаги гIундул ругел, гIалхудаги берал ругел.
* * * 

Кьижарав чи – хварав чи.
* * * 

КIалдисан араб бадиб речIчIула.
* * * 

МегIер мегIералде кколареб, гIадан гIаданасде кколев.

* * * 
Аниб букIун, доба бусен тIамулеб жо (чIорбутI, туманкI).

* * * 
Араб – тIадбуссунареб жо (заман).

* * * 
Ахадасан лъим гьекъолеб, тIарадасан хоно гьабулеб (гъветI).

* * * 
БагIараб мокъида хъахIал гIанкIаби (цаби).

* * * 
Бегун кьаралъулеб, кьижун биццалъулеб, лълъаранисан лъим 

гьекъолеб – гIаршинисан квен кваналеб (хъабахъ).

* * * 
Бер гьечIого кIанцIулеб, кIал гьечIого хIанчIулеб (гьорчо).

* * * 
Берал гьечIого тIолеб магIу (цIад).

* * * 
Берал цIик, цIоко квеш (къверкъ).

* * * 
БецIаб рокъоб якъут (ракI).

* * * 
Бищун бакIаб гьир (налъи).

* * * 
Бищун борхатаб жо (бакъ).

* * * 
Бищун гьуинаб жо (макьу).

* * * 
Бищун кьарияб жо (ракь).

БицанкIаби

* * * 
БуханагIан басандулеб жо (торгIо).

* * * 
Гуллидаса хехаб жо (ракI).

* * * 
Гъалал къватIир, яс жаний (цIоросаролъ, ламадур).

* * * 
Гьанал рахсида маххул гор (кIиликI).

* * * 
ГьитIинаб гIурдада гIемераб боцIи (хIарччинир хинкIал).

* * * 
Гьой гуреб – рукъ цIунулеб (кIулал, рахай).

* * * 
Гьумер бакъде буссараб, тIогьилаб тIегь (бакъдебусс).

* * * 
ГIадамал кваназарулеб – жибго кваналареб (гьобо).

* * * 
ГIодоб лъезе тIину гьечIеб, кодобе босизе магъ гьечIеб (хоно).

* * * 
ГIодобе гьабуни  цIолеб, эхеде гьабуни чIехьолеб (тIагъур).

* * * 
ГIодулезе гIодулеб, релъулезе релъулеб (матIу).

* * * 
Дунял бухIаниги бухIулареб жо (гIелму).

* * * 
Дунял гIодичIони кьурдулареб жо (михир).

* * * 
Дунял свераниги свакаларел жал (берал).

* * * 
Дунялалда тIад бищун тIагIунареб пихъ (гIелму).

* * * 
Жибго гIодоб – ракI зодоб (хIелеко).

* * * 
Жибго кунареб, жиб гьечIого квенги кунареб (цIам).

* * * 
Ихдал кьарияб, кьиндал хIалакъаб (гIор).

* * * 
Кето гуреб, гIункIкIазул тушман (гудур).

* * * 
Къад гьанал цIолел, къаси гьорол цIолел (хьитал).

* * * 
Къаси лагъ, къад хан (бусен).

* * * 
Къваридаб бокьоб кьарияб оц (цIулакьо).

* * * 
КIал гьечIеб гIакъил (тIехь).

* * * 
КIиго эбел, анцIго тIинчI (кверал).

* * * 
Лъеца гIорцIулареб жо (ччугIа).

* * * 
Лъим кунеб, квен гьекъолеб жо (гIанкIу).

* * * 
Маргъалалъул къедги бан, жаниб тараб тайи чу ( мацI).

* * * 
МаркIачIуда рещтIунел, рогьалида тIагIунел (цIваби).

* * * 
Нилъго гIебеде регун, чияца бан кьолеб рукъ (хоб).

* * * 
Риидал тIимгъ ретIунеб, хасало гIицIго букIунеб (гъветI).

* * * 
СагIатги гуреб, гIадамалги рорчIизарулеб (хIелеко).

* * * 
ТIаде бачIунеб, тIаса унареб, шагьар бугеб, базар гьечIеб (хабал).

* * * 
Ургьимес багIараб, жибго гьуинаб, гIурччинаб ретIел ретIараб 

(хъарпуз).
* * * 

Хадур рекерани – лъутулеб, нахъруссани – хадуб бачIунеб (рагIад).

* * * 
ХъвечIого гьан кваналеб жо (ччугIа).

* * * 
Цояв кIалъала, кIигояв валагьула, кIигояв гIенеккула (кIал, берал, 

гIундул).

* * * 
ЦIанагIан къокълъулеб жо (хъалиян).

* * * 
ЦIахIилаб майданалда рикIкIен гьечIел ханал (цIваби).

* * * 
Эбел чIвачIого, тIанчIи рихьулареб жо (хъабахъ).

* * * 
 Яс къали кьабулей, эбел кьурдулей (гьобо).

* * * 
ЧIиякьа хIинкъараб къо тIаде бачIунгеги.
                        

* * * 
Гьаб дуниял бугогIан руголъаги.
                        

* * * 
Нужеде чи хIажалъани гурони, чияде нуж хIажалъараб къо 

бачIунгеги.
                                                     * * * 
Катида лълъурдул раккизегIан гIумру кьеги.
                       

* * * 
Дуцаго дурго магжида хIетIе чIезегIан гIумру кьеги.
                         

* * * 
Бихьараб гIакъубаги киридае хъван батаги.
                         

* * * 
Дуниялалъул балагьалдасаги ахираталъул гIазабалдасаги 

цIунаги.
                                                     * * * 
Гьабулеб данде билълъаги.
                         

* * * 
Мун кIудияв гIеяв, гIебав лъугьаяв.
                         

* * * 
ХIал чIахъад.

* * * 
Абураб берцинлъаги, бицараб гьуинлъаги.
                          

* * * 
РакI херлъугеги, хоб билугеги.
                         

* * * 
Гьобол вачIун кьер тIогеги, кьибил бихьун хIинкъугеги.
                          

* * * 
Гьаб кIочараб бихьугеги.
                          

 Гьари - рахьиял

* * * 
ХIалтIиялъ вачунев гурев хIалтIи бачунев ватаги.
                         

* * * 
ТIил битIарав ватаги.
                                                     * * * 
Бихьугегиян ккараб бихьугеги, бачIунгегиян ккараб бачIунгеги.
                               

* * * 
ГурхIун гIоданиги, бухIун гIодизе ккогеги.
                               

* * * 
Гьобол вачIунаребги, чIагIа бухIуларебги къо бачIунгеги.

* * * 
Гьоко мекъса къиругеги, гIакълу мекъса хьвадугеги.
                            

* * * 
ГIадан божулареб гIумруялдаса цIунаги.
                            

* * * 
ГIакълу кьеги, къвачIа цIун, къвачIа кьеги,  гIарцул цIун.
                             

* * * 
ГIодулареб бералдасаги цIунаги, гIорцIулареб чехьалдасаги 

цIунаги.
                                                     * * * 

ГIуруца лъарал гьаракь къотIизарурал къоял рачIунгеги, 
къоязул сардал гьарурал сонал рачIунгеги.

* * * 
Квешаб тезе тавпикъ кьеги, лъикIаб кквезе сабру кьеги.
                               

* * * 
Квешав чи нухдацин данде ккогеги.
                          

* * * 
Къоролалъул макруялдаса цIунаги.
              

* * * 
Кьвагьулареб туманкIалдаса цIунаги, ватуларев гьудуласдаса 

цIунаги.

* * * 
КъвачIа баччуларев гьалмагъасдасаги цIунаги.
                                   

* * * 
ЛъикIлъи гьабурасул квешлъиялдаса цIунаги.

* * * 
Мискинчиясул яс берцинай лъугьаги.
                               

* * * 
Нагагьаб балагьалдасаги цIунаги, заман щвечIеб хвелалдасаги 

цIунаги.
                                                      * * * 
Нилъ рокьулелги нилъее рокьулелги нилъее бокьухъе хутIаги, 

нилъ рокьуларелги нилъее бокьухъе хутIаги.
                                     

* * * 
Нилъее кIал кьолев, чияе ракI кьолев гьудуласдаса цIунаги.
                                   

* * * 
Пайда гьечIеб гIелмуялдасаги цIунаги, гIамал гьечIеб 

черхалдасаги цIунаги.
                                   

* * * 
РачI халатаб гьоялдасаги цIунаги, гьод халатаб чуялдасаги 

цIунаги.
* * * 

РекIел гIадлу биххугеги, чорхол гIамал хисугеги.
                                   

* * * 
РетIине камугеги, кваназе тIагIунгеги.
                                  

* * * 
Рии нахулаб бачIаги¸хасел бечедаб бачIаги.
                                  

* * * 
ТIаде гьобол къотIугеги, гьабихъе нух къосунгеги.
                                

* * * 
Херлъи кинаб жо букIунебан лъазе, херлъи бихьичIого чи хогеги.
                                   

* * * 
Хьул лъурасул хIакъалдаса цIунаги.

* * * 

Чехь квешай кIалалъе ккогеги, кIал квешай мадугьалихъе 
ккогеги.

* * * 
Чиякълъун чи хутIугеги.
                                   

* * * 
Чияр бихьун кантIаги, чияр бицунел хутIаги.

* * * 
ЧIухIарав хIакимасдасаги цIунаги, хIулараб тIагъуралдасаги 

цIунаги, цIуяб бугъидасаги цIунаги.
                                     

* * * 
Щвараб гIоралдасаги цIунаги, гIурай ясалдасаги цIунаги.
                             

* * * 
Щиб бихьаниги, чIегIераб къо бихьугеги.
                             

* * * 
Щолареб бокьугеги, бокьулареб щогеги.
                                 

* * * 
ЯхI гьечIесул цIобалде ккогеги, цIоб гьечIесул кверщаликье 

ккогеги.                            
* * * 

ЯхIалъ къо рехугеги, къуваталъ некь рехугеги.
                                 

* * * 
Кьураб квер чIахъаги.
                                      

* * * 
Гьарараб къабуллъаги.
                                     

* * * 
Дарулъаги, сабаблъаги, балагьаздаса цIунаги.
                   

* * * 
БетIер чIахъад.
                                                      * * * 
Махщел гьечIев устарасдасаги цIунаги, гIадлу гьечIев 

дибирасдасаги цIунаги.

* * * 
Дуниялалда бижарабщиналъул квешлъиялдаса цIунаги.
                                

 * * *
Хвел тIаде бачIинегIан лъикIлъиялда хьихьаги.
                                

 * * *
Унтарасул кодове валагьарав тохтурасдаса цIунаги.
                                

* * *
Унутун халалъугеги, херлъун басралъугеги.
                          

 * * *
Гьабураб кумек кирилъун хъван батаги.
                             

* * *
РекIелъ илбис къинабизе къуват кьеги.

* * * 

ГьечIеб лъурасде лъалареб бачIаги.
                                   

* * * 

МацI лъаларев цIогьор хваги, цIар лъаларев тушман хваги.
                                   

* * * 

Ихх щун ханзаби тIагIаги, хур щун нуцаби лъугIаги.
  

* * * 

Умматалъул гурилан Аварагас абеяв.
                        

* * * 
Восизе мали щогеяв, чуризе раса щогеяв,
Хъорщода лъун чураяв, туртида лъун восаяв.
                            

* * * 
Хоб бухъизе чи щвечIого, Хунзахъа солдат кквеяв.
                               

* * * 
Кашишасул «господи» ТIалкъенаялъе цIалаяв.
                                  

* * * 
Нух гьечIеб кьуртIе ккаяв, кьо гьечIеб гIортIе ккаяв.
                                 

* * * 
Хасало гIазулъ къаяв, риидал хIарщулъ къаяв.
                                  

* * * 
Дунги хадуй ялагьун, хабзалалъе вачаяв.
                             
                                                          * * * 
Гьалбал рокьичIезул рокъобе гIазу баги.
                                  

* * * 
Гьудуллъи цIорозе таразул чуги хваги чиги хваги.
                                   

* * * 
Бичун васасе тохтирлъиялъул диплом босарав, унтараб мехалъ дару 

гьабизе гьесухъе ккаги.
                                                         * * * 
ГIурул мухъда чабаххгIан черхалда хъирис байги, чинаридул 

тIамахгIан, тIингъида рукъи байги.

Хьамиял

* * * 

Рокьиялда гьоркьоб кьал гьабурасе, кьур -  кьурун батаги
сиратIалъул кьо.                                
                                                         * * * 
НикIкIиегIан къокълъаги гIумру.
                                 

* * * 
Нусазарго нагIана батаяв.
                                 

* * * 
Къиямасеб къо чIаги дуда.
                      

* * * 
МагIарзухъан бачIаги дуда гьеб.
                         

* * * 
ЧIужу чIухIун хIорлъаги, хIама къинлъун вохаги,
ХIурулъ дада вукъаги, рокъобе гIазу байги, 
Божарав гьоболасе панкъие жо щогеги,
Гьалбал рачIараб къоялъ къинлъизе чIужу ккаги.
                              

* * * 
Дур инсул рукъ бухIаяв.
                            

* * * 
Бежун яхI кварасул, керен бухIаги.
                        

* * * 
Росдае хиянат гьабурав росдал цIеца вухIаги.
                              

* * * 
Дур инсул рокъоб руз къинлъаяв.
                            

* * * 

Гьобол вачIиндал рагьулареб нуцIа къан хутIаги.
                                

* * * 
КIал тарасда кIалъазе ккаги мун.
                        

* * * 
Аллагьасул ццим бахъаги дуда.
                       

* * * 
Хадуб хъвад.
                         

* * * 
Хахараб рахь хIарамлъаги дуе.
                                                          * * * 
Капурго хвад.     






